
Аллоҳ таоло айтади:

“Албатта, ерга фақат Менинг солиҳ бандаларим 
ворис бўлурлар” (Анбиё сураси, 105-оят).

“Огоҳ бўлингизки, албатта, Аллоҳнинг валийла-
ри (дўстлари)га хавф йўқдир ва улар ташвиш ҳам 
чекмаслар” (Юнус сураси, 62-оят).

“Уларга дунё ҳаётида ҳам, охиратда ҳам башо-
рат (хушхабар) бордир” (Юнус сураси, 64-оят).

Расулуллоҳ соллаллоҳу алайҳи ва саллам бундай 
деганлар:

“Ҳеч шубҳа йўқки, (ҳақиқий) олимлар пайғамбар-
ларнинг ворисларидир. Пайғамбарлар (эса) на динор 
ва на дирҳамни мерос қолдиришмаган. Балки улар 
илмни мерос қолдиришган. Ким илм олса насибаси 
жуда улуғ бўлибди” (Имом Термизий, Абу Довуд).

Имом Ғаззолий қуддиса сирруҳу дейди: 

“Пайғамбарларнинг ҳақиқий ворислари зоҳирий ва 
ботиний олимлардир”.



Мавлоно Жалолиддин Румий қуддиса сирруҳудан:

Ақлингни ишга солиб, умрингни бугунинг деб бил. 
Ҳисоб-китоб қил-чи, уни нималарга сарфладинг?



Кўзингни оч ва Аллоҳнинг каломи бўлган Қуръони 
каримга назар сол! Унинг жами оятлари одобни таълим 
беради.

Ақлимдан “Имон нима?” деб сўрадим. Ақлим қал-
бимнинг қулоғига: “Имон одобдан иборатдир” дея 
шивирлади.



Вужудингни парвариш қилишга киришиб кетма. 
Чунки у натижада тупроққа берилажак бир қурбондир. 
Сен кўнглингни парваришла. У юксакларга кўтарилади, 
шарафланади, шарафлантиради.



Гул у гўзал ифорни тикон билан муроса қилиб яша-
гани учун қозонди. Бу ҳақда гулдан эшит. У айтади: 
“Тикон ила баробар эканман, нега ғам чекай? Зеро, мен 
кулишни у ёмон табиатли тикон билан яшаганим эвази-
га қўлга киритдим. Унинг василасида оламга гўзалли-
клар ва ифорлар таратиш имконига эга бўлдим...”



Кўнглимга дедимки: сен лутф маҳрами бўл, ранжи-
тувчи тикон каби бўлма!





7

СЎЗБОШИ

Инсониятнинг сулҳи, сакинати ва ҳузур-ҳаловати учун 
керакли тартиб-қоидаларни ўзида мужассам этган Ислом ҳуқуқи 
(фиқҳи)нинг икки ажойиб хусусияти кўзга ташланади:

а) ҳукмларида кўпроқ ақлга ҳавола бериб, ҳикматга таяниш;

б) адолат ва марҳамати илоҳийга уйғун ҳолда амри маъруф 
ва наҳйи мункарларда жамиятнинг энг қўйи қатлами, яъни, 
заифларни ҳам кўзда тутиб, уларнинг ҳақларини асос қилиб 
олиш.

Чунки бир паҳлавон кўтара олган юкни бола ё заиф кишига 
юклаш, таклиф қилиш адолат ва марҳаматга зид келиши, яъни, 
зулмга ўтиб қолиши эҳтимолидан турли табақаларни назарда 
тутиш мантиқли, лутфли ҳисобланади.

Ана шу икки васф жамиятнинг ҳар бир қатлами учун ҳаққо-
ният ва манфаатга уйғундир. Фақат “хослар”, яъни руҳан маъна-
вий юксак савияда бўлиш учун Исломнинг устки оламларга 
очилган руҳоний эшиги доим очиқ туриши керак. Акс ҳолда 
маънавиятга ташна қанчадан-қанча қобилиятли қалбларнинг 
ёруғлик йўли беркилиб қолади.

Мана шу ҳақиқат сабабидандир, Ислом тарихининг ҳар 
саҳифасида тасаввуфий оқимлар доимо алоқа ва ривож топиш-
ган. Чунки ишқ ва муҳаббат маркази бўлмиш кўнгилга ақлдан 
кўра кўпроқ юклама тушишидан ҳосил бўлган тасаввуфий оқим 
ва услубларни турли таъсирлардан ҳимояланиш учун иншо 
этилган бинони тўрт девор ҳолида қолдирмай, балки унинг тако-
мили, зийнатланишига қиёслаш мумкин.

Буни бир фаолият деб олсак, унда ғайрат кўрсатган маъна-
виятга ташна қобилиятли, истеъдодли кишилар идрок этганлари 
натижасида жами ҳодисотни ҳам ақллари, ҳам кўнгил иқлимла-
рининг теран ҳоллари ила талқин қилишади. Бундай мубтало ва 
мусибатлар олдида таваккул ва ва қувватлари янада зиёда бўла-
ди. Чунки тасаввуф, аввало илоҳий тақдир тасарруфидаги ҳик-
мат, сирларни идрок этиш, улар билан тасалли, хотиржамлик ва 
ҳаловат топишни таълим беради.

Айниқса, Ислом оламида буҳрон ва ғам-ташвишлар ҳадди 
аълосига етган замонларда тасаввуфий жараёнлар доимгидан 
ҳам кўпроқ ривожланган. Хусусан, тасаввуфнинг асосини таш-
кил этувчи “Махлуққа Холиқнинг назари билан қараш” тушун-
часи оғир дамларда малҳам, муҳаббат ва шафқатга тўйинган 
ҳиссиёт билан заиф, ҳақсизликка учраган ва мазлумлар учун энг 
истисноли бошпана, гўё бир онанинг қучоғи вазифасини бажар-
ган.

Бу ҳақиқат Ислом тарихининг энг даҳшатли саҳифалари 
бўлган Мўғул истилолари пайтига қаралганда янада аниқ намо-
ён бўлади. Мўғуллар истилоси туфайли Ислом олами ёниб кул 
бўлди. Мусулмонларнинг аксари қаноти синган қуш каби ожиз 
қолишди. Бу даврда тасаввуф умумий яраларга малҳам, изтироб-
ларга юпанч ўлароқ ўзига тортган жозибали марказ ҳолига 
келди. Қони силқиб турган ярага босилган даво, синиқ кўнгил-
ларга тасалли бўлди. Шу зайл ўша таҳликали, даҳшатли кунлар-
да руҳларга шифо улашган ва бугунга қадар давом этиб келаёт-
ган Юнус Эмро, Мавлоно Жалолиддин Румий каби Аллоҳнинг 
валий зотлари зуҳур этишди.

Тасаввуфнинг таъсири ва жозибаси камайган даврларда эса, 
афсуски жамиятда маънавий таназзуллар кузатилди. XIX асрдан 
бошлаб пайдо бўлган “Исломдан оғиш” тамойиллари аста-секин 
илдиз отиб, бугунги кунда катта ва кенг кўламли муаммога 
айланди. Нафсоний орзу-истакларга берилган замондошлари-

миз моддият ортидан қувиб руҳий ҳаётларини Мўғуллар даври-
да бўлганидан ҳам ёмонроқ ожизиятда қолдиришиб, маънавий 
инқирозга учрашди. Зеро, жамият ғайриахлоқий пўртана ичра 
селда оққан ғўлалар сингари мажҳул оқибат сари “оқиб” бор-
моқда. Бу катта буҳрондан омон қолиш учун ҳақиқий нажот, 
паноҳ яна тасаввуф таълимоти кўрсатадиган сакинат ва ҳаловат 
“соҳили”ига эҳтиёжимиз бор.

Шу боис бугунги кунимизда моддият исканжасида ноқис 
бўлиб қолган ақллар ўрнига нарса-ҳодисаларни кўнгил кўзи ила 
кўриш, баҳолаш ҳаётий заруриятга айланган. Биз қайтадан Баҳо-
уддин Нақшбандий, Мавлоно Жалолиддин Румий, Абдулқодир 
Жийлоний ва улар каби Ҳақ дўстларининг ибратли, ҳикматли ва 
сирли насиҳатларига қулоқ тутиб, кўнгил қўйиб, уларнинг руҳий 
тарбияларидан баҳраманд бўлишимиз лозим.

Бундай файз-баракадан истифода (фойдаланиш, баҳраманд 
бўлиш) ниятида “Маснавий боғидан бир кўза сув” номли асар 
ёзгандик. Бу асарга бўлган муносабат бугун минг бир буҳрон 
гирдобида тўлғонаётган одамларга тасаввуф нақадар керакли 
экани, уларнинг дардларига шифо моҳиятига эгалигини кўрсат-
ди. Шу боис, биз яна Маснавийнинг жонбахшида хусусиятидан 
фойдаланишни мақсад қилган ҳолда иккинчи асарга қўл урдик. 
Қўлингиздаги янги асар руҳий озиқ ва ҳузур-ҳаловатга муҳтож 
бўлган жамиятимизга Мавлоно ҳазратларининг “Маснавий”си-
дан иккинчи “бир кўза сув” ўрнидадир1.

1. Бу асарни таълиф қилиш асносида марҳум Шафиқ Жон афандининг “Мав-
зуларига кўра изоҳланган Маснавий таржимаси” асаридан фойдаланилди. 
Мавлоно Румий баён этган ҳақиқатлар ўқувчилар томонидан янада осон 
тушунилиши учун “Маснавий”дан олинган байтларнинг баъзи сўзларида 
сал-пал муқобил ўзгаришлар қилинди. Асарни таълиф қилишда бирон илмий 
мақом кўзланмаган бўлса-да, истаганлар бу байтларни осон топиши учун 
юқоридаги асарга ҳаволалар ҳам бериб борилди.

Шу ўринда айтиб ўтиш ўринлики, нафақат миллатимизга, 
балки бутун инсониятга асрлар давомида илҳом манбаи бўлган 
“Маснавий” Аллоҳ таолонинг Мавлоно қуддиса сирруҳу ҳазрат-
га кўрсатган бир лутфи, маъно ва сирлар булоғи, теран сирларга 
тўла бир китоб. У инсоннинг кашфи, руҳиятининг сўзларга 
чизилган суратидир. 

“Маснавий”да Мавлоно Румий инсон руҳиятининг туб-ту-
бига шўнғиб, инсоннинг ички юзи ва аслиятига боқиб мушоҳада 
юритган, оҳу фиғонлар ила дардини тўкиб солажак бир кўнгил 
қидиргандир.

Тасаввуфий ҳақиқатлар ва руҳнинг қат-қатини “Маснавий” 
қадар чуқур таҳлил қилган асарлар ўта камёб. Мавлоно башарий 
тафаккур ила тушуниш қийин кечадиган тасаввуфий мавзулар-
ни руҳий ифодалар ва ҳикматли ҳикоялар йўли билан ирфон 
аҳлининг кўнглига нақш этиб қўяди. 

Аллоҳ таоло ҳазрати Мавлонога лутф қилгани – у ҳикмат 
тўла кўнгил уммонидан у зотнинг воситаси билан бизларга ҳам 
ожизона идрокимиз қадар ушбу китобни насиб этди. Аммо биз 
ўзимизни гўё бир машинка мисол билиб, “бизга оид” деган ҳар 
қандай иддаодан узоқ туриб Жаноби Ҳаққа сиғинамиз. Холиқи 
мутлақдан ушбу камтарона асарга васила баракасини беришини 
сўраймиз. Уни таълиф қилишда ёрдам берган Умар Форуқ 
Демирэшик ва бошқа биродарларимизнинг холис ҳаракатлари 
садақаи жория бўлишини тилаймиз. Роббимиз тоза ният ва 
ташаббусларимизни даргоҳида қабул этсин. Мажҳул кишиларга 
йўлланган бир мактуб ҳукмидаги бу асарни моддий-маънавий 
саробларга алданган барча руҳларга маёқ, ҳорғин кўнгилларга 
дам ва ҳузур айлаб, маънавий дарча қилсин. Омин.

Муваффақият Аллоҳдандир!

Усмон Нури ТЎПБОШ

Най Ҳикояси

Мавлононинг асарларида келтириладиган 
най аслида комил инсон тимсолидир. Бир 
қамишнинг созлардан бири бўлган най ҳолига 
келгунича содир бўладиган жараёнлар бир 
одамнинг ҳар томонлама етук бўлиши, яъни 
“нафси тазкия ва қалби тасфия” босқичлари-
ни босиб ўтишига қиёс қилинади.

НАЙ ҲИКОЯСИ

Мавлононинг асарларида келтириладиган най аслида 
комил инсон тимсолидир. Бир қамишнинг созлардан бири 
бўлган най ҳолига келгунича содир бўладиган жараёнлар бир 
одамнинг ҳар томонлама етук бўлиши, яъни “нафси тазкия ва 
қалби тасфия” босқичларини босиб ўтишига қиёс қилинади.

Най бошида қамиш ўлароқ қамишзоридан айрилиб, бу 
унинг аччиқ ва ғамгин нолаларига сабаб бўлганидек, руҳлар 
оламидан келиб балчиқдан яратилган баданга, яъни тан қафаси-
га кирган “комил руҳ” ҳам ўзи келган ўша руҳоний олам ҳасра-
тида фиғон чека бошлайди. Унинг бу ҳасратлари: риёзат, 
муроқаба, тафаккур, илоҳий ишқ ва азоблар билан йўғрилган 
инсон ҳам бора-бора етилади, даража қозонади ва ниҳоят тако-
милига етиб, “комил инсон”га айланади.

Қамишзор ичидаги қамишлар орасидан танлаб олинган 
қамиш бир моҳир қўл томонидан кесилиб, йўнилиб, ичи тозала-
ниб, қуритилади. Сўнгра олов ила тешилиб боши ва адоғига 
темир бўғимлар ўрнаштирилади. Яна бир муддат шу ҳолда ташлаб 
қўйилгач, у қамиш парчаси найга айланади. Унинг нафасидан 
уфланган нафҳа ила тингловчиларнинг қалбий савияларига кўра2 
гўзал ва мунгли хонишлар, ҳайрату ҳикматлар тарата бошлайди3.

2. Мавлоно ҳазратлари “най” одамларнинг қалбларига кўра турлича таъсир 
қилишини унинг тилидан бундай баён этади: “Мен турли жамиятларда, 
ҳар хил мажлисларда нола қилдим. Ёмонлару яхшиларга йўлдош бўлдим. 
Одамлар ҳис қилиш, тушуниш даражаларига кўра менга ҳамдам бўлишди. 
Аммо ҳеч ким ичимдаги сир билан қизиқмади”.

 Румий бошқа бир байтида ўз сирларини баҳам кўра оладиган комил инсонни 
қидирганини бундай изҳор қилган: “Ичимни тўкиб-соладиган, мени тушу-
надиган бир сирдош киши ҳасрати ила ўтмоқдаман!..”

3. Ислом инсон табиатидаги хусусиятларни рад этмайдиган, балки уларни 

Инсон ҳам камолга етиш йўлида шундай жараёнларни 
босиб ўтади. Комил инсонлар бошқа одамлар орасидан маълум 
мезонлар асосида танланади. Зеро, пайғамбарларнинг энг катта 
хусусиятларидан бири ҳам “танланган”ликлари бўлган. Сўнгра 
турли тарбия усуллари билан унинг “ичи” ҳам бу дунёга алоқа-
дор нарсалардан тозаланади. Сайри сулук йўлининг сабр талаб 
этадиган машаққат, ибтило (бало-офатлар) ва имтиҳонларига 
дуч келади ва “ваҳий”ни таъқиб қилиши ортидан етишиб бора-
ди. Натижада Аллоҳнинг санъат, ҳикмат ва қудрати тажаллий 
этган бир восита ҳолига келади. Инсонлар ундан содир бўлган 

мукаммал суръатда тартибга соладиган улуғ диндир. Кўплаб бадиий санъат 
асарлари сингари мусиқа ҳам одам боласининг фитрий хусусиятларини 
зоҳир қилувчидир. Айни пайтда уни ҳам бошқалари сингари на тўла рад 
этиб ва на тўла тасдиқ этиб бўлмайди. Фақат инсонга кўрсатган таъсири, 
ижро этилиш тарзига кўра яхшилик ё ёмонликда қўлланилишига доир ҳукм 
баён қилиниши мумкин.

 Бу мавзуда Баҳоуддин Нақшбандий қуддиса сирруҳунинг муридларидан 
бўлган Хожа Мусофир бундай дейди: “Хожа Баҳоуддин ҳазратларининг 
хизматида эдим. Ўзим мусиқага жуда қизиқардим. Бир куни бир неча му-
сиқага қизиқувчи муридлар биргалашиб ҳазратимизнинг ҳузурида чалиш 
учун мусиқий асбобларни олиб бордик. Бу борада муршидимизнинг фикрини 
билмоқчи бўлдик. Нақшбандий ҳазратлари бизга қаршилик билдирмадилару, 
бундай дедилар:

 – (Мо инкор намекунем, инкор ҳам намекунем) Биз бу ишни қилмаймиз, 
лекин инкор ҳам қилмаймиз!”

 Баҳоуддин Нақшбандий қуддиса сирруҳу ҳазратларининг бу гапларидан 
шундай хулоса қилиш мумкинки, мусиқа нафсий истаклардан ҳам ҳосил 
бўлиши мумкин. Шунинг учун бу борада эҳтиёт бўлиш зарурати бор. 
Негаки, замонамизга келиб бу мувозанатни сақлай олмаган неча одамлар 
тасаввуфнинг асл ўзагидан узоқлашгани, асосни фақат мусиқада деб билиб 
қолганлари мушоҳада қилинса, бу мавзу нақадар муҳим ва нозик экани яхши 
англашилади.

 Ҳазрати Мавлоно ҳаётининг “пишдим ва ёндим” давраларида кўп мушоҳада 
қилинадиган важд ва истиғроқ ҳолини эсланг. Кўчадан ўтаётганида заргарнинг 
олтинни уриши сингари оддий товуш оҳанги ҳам у зотга Аллоҳни эслатар, 
жазба ҳолига тушишига сабаб бўларди. Бу ҳол у зотнинг улуғ руҳиятига хос, 
теран мушоҳада, эшитиш ва сирлардан ҳосил бўлган кайфият бўлгани учун 
Румийнинг оҳанглар (мусиқа) билан алоқадор хатти-ҳаракатлари умумга 
алоқадор бўлмайди ва ўрнак ҳисобланмайди.     

теран ҳикматларга шайдо бўлишади ва васила илинжида қир 
ошиб кела бошлайди.

Тақдири одамлар тақдири билан ўхшаш бўлган найнинг 
пайдо бўлиши, одамнинг ўзи томонидан кашф этилиши бораси-
да мавлавий манбаларида бундай ҳикоят нақл қилинади:

“Пайғамбар соллаллоҳу алайҳи ва саллам Аллоҳ таоло у 
зотга эҳсон қилган сирлар ва ҳикмат денгизидан бир томчисини 
илм эшиги бўлмиш ҳазрати Алига омонат ўргатиб:

– Бу сирларни асло ошкор этма! – деб тайинлайдилар.

Ҳазрати Али ўзига топширилган бу омонат юкини кўтарол-
май, саҳрога чиқади. Ичида сақлаб юрган сирини қуриб қолган 
қудуққа айтади. Вақти келиб қудуқ сувга тўлади, қирғоғидан 
тошиб, атрофига оқади. У ерда қамишзор пайдо бўлади. Бу 
қамишзор шамолда ажиб оҳанглар чиқарганини эшитган бир 
чўпон қамишлардан бирини танлаб кесиб олади ва най ясайди. 
Бу найдан таралган садо шу қадар ичкин ва таъсирли эдики, 
ҳамма унинг хонишидан мутаассир, нағмаларига мафтун бўли-
шади. Най “йиғласа” қўшилиб йиғлайди, “кулса” бирга шодон 
бўлади. Чўпоннинг довруғи қисқа вақтда оламга ёйилиб, араб 
қабилалари ҳам унинг най чалишини тинглаш учун келишади” 
(Аҳмад Афлоқий. “Орифларнинг манқабалари” II, 440).

Мавлононинг “Маснавий”си ана шу қулоқларга хуш ёққан, 
дилхуш нағмаларни тараннум этган сирларнинг ёзувга кўчган 
шаклидир. Шунинг учун “Маснавий”ни ўқиганлар маънолар 
уммонига шўнғигани сари унда кўплаб асрор ва ҳикматлар 
мужассамлигини эътироф этишган4. Улкан дарёни бир томчида 
кўра билган Мавлоно ҳазратлари ҳар бири ўзи учун томчи мисол 

4. Асли насроний бўлиб, “Маснавий” василаси ила ҳидоят топган форсий устоз 
Яман Дададан:

 – Сиз нега Мавлоно ва унинг “Маснавий”си ҳақида бунчалик кўп гапирасиз? 
– деб сўралганида:

бўлган байтларида бизларга тафаккуримизга кўра дарё, ҳатто 
океанлар тақдим этади. Шу қадар маъно ва ҳикматларни қамраб 
олгани ҳолда Мавлоно сирини истаганидек ихотада ўртага қўя 
олмаганидан “фарёд” қилади. Бу истиқомат ичра экан, “Масна-
вий”нинг илк мухлиси хотири учун бир сафар: “Бу “Маснавий”
ни Ҳусомиддин учун ёздим” деган бўлса, бошқа сафар: “Бу 
“Маснавий”ни хулоса ўлароқ ёздирдим. Агар асрори ва ҳикмат
ларини бироз шарҳласам уни қирқ туя зўрға кўтарган бўлар 
эди” дея Аллоҳнинг илм ва ҳикмат денгизи ниҳоясизлигига 
ишора қилади.

Мавлононинг ошиғи бўлган бир мутафаккир ундаги ички 
ҳолларни идрок этишга аксар одамлар ожиз эканини айтаркан, 
бундай дейди: 

“Биз Мавлоно Жалолиддин важдининг фарёдларини тин-
глай олдик, холос. У шўнғиган ҳузур-ҳаловат денгизининг 
тубларини кўришимиз эса имконсиз. Денгизнинг тубидан узи-
либ, сувнинг юзасига нима қалқиб чиққан бўлса шуни кўра 
олдик. Мавлононинг ишқини эмас, фақат ишқи туфайли тилига 
кўчган оҳ-воҳларини қўлга киритдик. Чучук тилимиз билан 
ифодалашга ҳаракат қилаётганларимиз шундан иборат. Ҳузур 
денгизига Мавлоно шўнғий олди. Бизга унинг важди (жазбаси)
нинг тўфонидан пайдо бўлган овозлар қолди. Ҳайҳот, уни Мав-
лононинг ўзи деб ўйлаб юрамиз...”5.

 – Ўғлим, менинг қўлимдан Мавлоно тутди ва Пайғамбар алайҳиссаломнинг 
эшикларига етаклаб бориб, ҳидоятимга васила бўлди. Менинг жаҳаннам 
оташидан қутулишимга сабабчи бўлган зотни шу қадар эслашим кўп ҳисо-
бланадими? – дерди.

5. Нуриддин Тўпчи. “Мавлоно ва тасаввуф”, 139-саҳифа.



Комил инсоннинг кўнгил садоси  
Найнинг Фарёди

Маснавий: “Ризқлар денгизини бир кўзага қуйсанг, унга қан
часи сиғади? Фақат унинг сиғими қадари, шундайми? Ҳар бир 
махлуқнинг насибаси ҳам шундай – тақдирига сиққани қадар
дир...” (1-ж. 20-саҳифа).

Ризқни ҳар бир яратиғи учун унинг эҳтиёжига яраша тақдир 
этган Аллоҳ таолодир. Демак, ундан ортиғини истаб ҳирсли 
бўлиш абас (йўқлик, бекорга уриниш)дир. Зеро, ҳадиси шарифда: 
“Бандага ажал етиши қандай аниқ бўлса ризқи ҳам шундай ети
шади” дейилган (Ибн Ҳиббон. “Саҳиҳ”, VIII, 31). Бунинг маъноси 
шуки, ҳеч бир яратиқ ўзига тақсимланган ризқни тугатмасдан бу 
ҳаётдан кетмайди. Аллоҳ таолонинг бошқа тақдирлари сингари 
ризқ тақдири ҳам сабабларга боғланган ва улар орқали келади. 
Шунинг учун мудом ҳаракатда, фаолиятда бўлиш шарт. Бу ҳам 
вазифа, ҳам заруриятдир. Лекин ҳосил бўлган натижа, яъни 
ризқни ўз ҳаракатидан деб билиб, Роббини эсдан чиқариш қат-

қат ғафлатдир. Сабаблар уйғунлигига кўра натижа беради. Шун-
дай экан, оқил инсон ризқни сабаблардан эмас, сабабларни ҳам 
яратган Аллоҳдан, яъни Унинг тақдирининг натижаси деб била-
ди.

Ризқ берувчи Удир. Биз бу ризқни берган Раззоққа йўнали-
шимиз лозим. Зеро, ояти каримада: “...Сиздан ризқ сўрамай-
миз, (аксинча), Биз сизга ризқ берурмиз” (Тоҳо сураси, 132-оят) 
дейилгандир.



Маснавий: Ҳарислар, яъни дунёни жуда яхши кўрадиганлар
нинг кўз “кўза”лари ҳеч тўлмайди. Садаф ҳам қаноат қилмагун
ча ичи инжу билан тўлмайди” (1-ж. 21).

Эҳтирос, ҳирс ҳамма яратиқнинг фитратида маълум дара-
жада бўлади. Яна иккита болага биттадан ўйинчоқ берсангиз 
бири иккинчисининг қўлидаги ўйинчоққа фитратидаги майлга 
кўра ҳасад қилади. Бу майлни назоратга олиб, энг қуйи даражага 
тушириш эса нафс тарбияси билан бўлади. Шунинг учун Қуръ-
они каримда: “Нажот топувчи одам, ҳақиқатан, (куфр ва 
гуноҳлардан) пок бўлур” (Аъло сураси, 14-оят) дейилган. Жамият 
ҳаётида ҳузур ва саодатнинг биринчи шарти Аллоҳнинг бизлар-
га тақдир қилганларига рози бўлишдир. Зеро, бу тақдир қадари 
мутлақнинг ижоби, қадар эса сирлар уммонидир. Унда яширин 
ҳикматларнинг ҳақиқатидан воқиф бўлиш мумкин эмас. Шун-
дай экан, Аллоҳнинг тақдирига рози бўлиб, ҳикматига ишониш 
шарт. Бунга муваффақ бўлолмаганлар турли шубҳа-гумонлар 
пўртанасида ғарқ бўлиб кетишади. 

Маснавий: “Тупроқдан яратилган бу танамиз ишқ туфайли 
самоларга юксалди, улуғлик қозонди” (1-ж. 25).

Инсоннинг танаси туробий, яъни тупроққа мансубдир. Бу 
жиҳати ила бошқа махлуқотдан фарқли (устун) эмас. Бошқа 

яратиқлар сингари инсон ҳам тупроқдан яратилган, тупроқ 
туфайли пайдо бўладиган озуқалар билан озиқланади. Охир-оқи-
батда яна тупроққа қайтади. Руҳимиз эса Аллоҳга оиддир. Ояти 
карималарда: “Бас, уни тиклаб, ичига Ўз (даргоҳимдаги) 
руҳимдан киритганимда...” (Ҳижр сураси, 29-оят); “Бас, қачонки, 
уни ростлаб, унга руҳимдан пуфлаганимдан сўнг...” (Сод сура-
си, 72-оят) дея таъкидланади. Зеро, Аллоҳ таоло бандаси Ўзи 
томон юксалиши учун унга бир қанча устун хусусиятлар эҳсон 
қилган. Башарий тамойиллардан тўғри истифода этиб, камолот 
йўлини тутганлар илоҳий васлга томон масофани қисқартириб 
боришади. Ҳазрати Мавлоно айтади:

“Танингни кўп парвариш қилишга киришиб кетма! Чунки у 
барибир охири тупроққа берилажак бир қурбондир. Сен руҳинг 
(кўнглинг)ни парвариш ва тарбият қил! Юксакларга чиқувчи, 
шарафланувчи бўлган удир”.

“Танангга ёғли, асалли нарсаларни кўп берма. Уни кераги-
дан ортиқ едириб-ичирсанг, нафсоний орзу-истакларга берилиб 
кетади ва оқибатда бой берувчилардан бўлиб қоласан”.

“Руҳингга маънавий озиқлар бер. Соғлом тафаккур, нозик 
фаҳм ва бошқа руҳиятга оид нарсалар билан тўйинтир. Токи у 
сўнгсизлик сафарига кучли, ҳар жиҳатдан тайёр, ҳамма нарсаси 
бор сайёҳ каби чиқсин...”



Маснавий: “Фақат ўз тили ва дилига ошно бўлганлар унинг 
тилида гапирувчилардан ва маромини англайдиганлардан узоқ 
турса, у юзлаб тил, нағмалар билсада, тилсиздир, сукут 
сақлар” (1-ж. 28).

Пайғамбаримиз соллаллоҳу алайҳи ва саллам: “Одамларга 
савияларига кўра сўзланг” деганлар (Имом Бухорий. “Илм”, 49). 
Суҳбатдошнинг тушуниш даражасидан юқори бўлган сўз ва 

ифодалар қанчалик юксак савияда бўлмасин, уларга фойда қил-
майди. Шу боис, кўнгилда содир бўлган теран ва инжа ҳислар 
ҳақида сўзлашувчи кишилар кўнгил аҳлидан бўлиши лозим. 
Маъсият ботқоғига ботганлар билан улфат бўлиш кўнгил кўзи-
ни кўр қилади. Аҳмоқ ва нодонга сарф этилган сўзлар ҳайфки, 
улар жар ёқасида, оёқлар остида очилган гуллар каби топталиб, 
эзилиб беҳуда қурбон бўлади.

Мавлоно ҳазратлари айни пайтда ҳам авом, ҳам хослар 
истифода қилиши мумкин бўлган ўрта йўлни тутган ҳолда шоҳ 
асари бўлган “Маснавий”ни ёзгани ҳолда: “Бир тушунган дил-
каш одам ҳасрати ила ўтмоқдаман!..” деганлари бежизмас.

Айни пайтда, талқиннинг ҳамсуҳбатга етарли таъсири ҳосил 
бўлиши учун ўртада муҳаббат бўлиши шарт. Муҳаббат шундай 
сеҳрли жараён воситасики, у билан сўзга, қаламга мурожаат 
этмай туриб ҳам кўнгилдан кўнгилга талқин қилиш мумкин. 
Мутасаввуфлар турли талқин ва иршодлари замирида муҳаббат-
ни қўллашлари шу сабабдандир.

Аллоҳ учун дўстлашиш – вужудлари айри бўлган икки бор-
лиқнинг бир қалбда яшашидир. Бошқа бир ифода билан айтган-
да, дўстлар бир-бирини ишқалаб ювадиган, бир мақсадга бирга-
ликда интиладиган икки қўл каби бўлишлари лозим. Худди 
муҳожир ва ансорлар каби...



Маснавий: “Гулнинг таровати (тозалиги) кетиб, гулзор 
хазон мавсумига киргач, энди у ердан булбулнинг хуш нағмалари, 
оҳу фиғонлари эшитилмай қолади” (1-ж. 29).

Инсоннинг инсон билан муҳаббати ва унинг ҳосиласи бўл-
ган ошиқона суҳбат ҳам гул ва булбулнинг можаросига ўхшай-
ди. Инсонларнинг аксарида суҳбатдошининг савияси ва руҳий 
талабига мос сўзлар, фикрлар ўртага чиқади. Бунда асл сўзловчи 

қалб бўлиб, тил гўё унинг таржимонидир. Ифодалар эса найнинг 
ёниқ нағмаси, тингловчи найни чалаётган (сўзлатаётган) най 
созандаси... Агар у най ажамий чала бошласа, у ҳолда мажлис 
хазон мавсумига кирган гулзорга ўхшайди...



Маснавий: “Фоний борлиғидан узоқлашган, нафсоний мен
лигидан қутула олганлар, яъни, ўлимсизлар ила даврадош бўлган, 
уларга боғланган киши нақадар бахтиёрдир. Ўлик билан ўтириб, 
маънан ўлган ул тирикнинг ҳолига эса вой бўлсин” (1-ж. 1513).

Аллоҳ таоло: “Эй имон келтирганлар! Аллоҳдан қўрқин-
гиз ва (имонда) содиқ кишилар билан бирга бўлингиз!” (Тавба 
сураси, 119-оят) деб буюради. Ҳақиқий саодат Ҳақ дўстларининг 
қалбларида содир бўладиган файз ва руҳониятга ошно бўлиб, 
гўзал хулқ ила ҳозирланмиш ҳолга келишдир. Зеро, уларнинг бу 
ажиб ҳоллари биргаликни талаб этадиган муҳаббат туфайли 
кўнгилдан кўнгилга кўчади ва инсонни камолга етказади. Бунга 
асҳоби киром нақадар гўзал ўрнакдир. Ўтмишлари ваҳшийлик 
билан тўла, қиз фарзандларини тириклайин кўмишган, 
ҳақ-ҳуқуқларини танимаган жоҳилият кишилари Пайғамбар 
соллаллоҳу алайҳи ва салламга бўлган муҳаббат ва яқинликлари 
сабабли ахлоқ ва фазилатнинг юксак чўққиларини забт этишди. 
Аллоҳнинг дўстлари ҳам ўз даражаларига кўра шундайдир. Бу 
ҳолни Мавлоно бундай ифода қилган:

“Эй дўст!.. Пайғамбаримиз соллаллоҳу алайҳи ва салламга 
замондош бўлиб саҳобалар каби даража топмадим, деб ўкинма!.. 
У зот соллаллоҳу алайҳи ва салламнинг ворислари бўлмиш аҳли 
илм ва содиқлар ила бирга бўлсанг, ўша насибадан савиянг 
қадар насибадор бўласан”.

Энг катта фожеа: “...Оятларимизга (нисбатан менсимас-
ликка) киришиб кетаётганларни кўрсангиз, то бошқа гапга 
кўчмагунларигача, улардан юз ўгиринг!” (Анъом сураси, 68-оят) 

амрига зид иш тутиб, нафсига қул бўлганлар билан бирга 
бўлишдир. Уларга муҳаббат қўйиш эса ҳар қандай ёмонликнинг 
қалбдан қалбга аксланиши билан мудҳиш зарарга сабаб бўлади.

Доим солиҳлар билан бирга бўлган киши солиҳга айланади. 
Золимлар билан бирга юрган эса уларнинг зулми ва гуноҳига 
шерик бўлиб, қалби қотиб боради. Буни Мавлоно мисраларида 
мана бундай баён этади:

“Маъно аҳли ила ўтириб-тур, улардан ҳам лутфлар, эҳсон-
ларни қўлга кирит, ҳам маънан озиқланиб, кучли бўл. Илоҳий 
муҳаббат ила ёш, соғлом ва хотиржамликка эриш.

Тан ичра бўлган руҳ маънодан, ишқдан хабарсиз бўлса, у 
қиндаги тахта қилич кабидир. У ёғоч қилич қин ичида экан, 
кўринишидан қийматли, ишга яроқлидай бўлса-да, қинидан 
чиқарилгач, фақат ёнишга ярайди, холос.

Агар у қилич тахтадан бўлса сен бошқа қилич қидир. Агар 
олмосдан бўлса севинч билан унга интил. Олмос қилич валий-
ларнинг қуролидир. Уларни кўриш сенга маънавий куч беради. 
Агар сен тош ё мармар бўлаги бўлсанг ҳам, бир кўнгил соҳибига 
етишсанг унинг файзидан аста-секин жавҳарга, бриллиантга, 
олмосга айланасан. Қалбингга эранлар ишқини жойла. Орифлар 
муҳаббатидан бошқа нарсага кўнгил қўйма”.



Маснавий: “Ишқнинг садоси келиши билан ўлган руҳлар 
қанот қоқа, ўликлар тан қабридан бош кўтара бошлайди” (1-ж. 

840).

Пайғамбар ва валийлар гўё бир обиҳаётдир. Улар туфайли 
қотиб қолган ўлик руҳлар жонланиб, ҳаракатга келади.

Маснавий: “Эй ҳавасли инсон! Шуни яхши билки, раҳмати 
илоҳийнинг энг катта асари кўнгилдир. Ундан ташқаридагилар 
бу улуғ асарнинг сояси мақомидадир” (4-ж. 1362).

“Дарахтлар ўртасидан бир анҳор оқиб ўтади. Унинг тиниқ 
сувида икки томон дарахтларининг аксларини кўрасан.

Сув ичида аксланганлар асл боғ-роғлар эмас. Асл боғлар 
кўнгилдадир. Чунки қалб илоҳий назаргоҳдир” (4-ж. 1364-1365).

Қалб Худонинг назаргоҳи эканини унутмаслик керак. Зеро, 
ривоятга кўра, Ҳақ таоло: “Еру осмонга сиғмайман, аммо бир 
мўмин (бандам)нинг қалбига сиғаман” деган (Ажлуний. “Кашфул 
ҳафо” II, 195). Юнус Эмро бу ҳақиқатни нақадар гўзал ифодалаган:

Кўнгил Тангрининг тахти,
Тангри кўнгилга боқди.
Икки жаҳон бадбахти –
Ким кўнгилни синдирса.



Маснавий: “Валийларда Ҳақ томонидан эҳсон қилинган 
шундай қудрат борки, улар отилган ўқни йўлдан қайтаришлари 
мумкин.

Бир валий зот бирон ҳодисадан беҳузур бўлса, Ҳақнинг 
қудрати ила ўша ҳодиса йўлини тўсиб қўя олади” (1-ж. 1669-1670).

Ҳақнинг дўстлари Аллоҳ таолонинг ҳузурида эга бўлган 
қиймат ва даража ҳадиси қудсийда бундай ифодаланган: “Ким 
менинг валий қулимга душманлик қилса, Мен унга уруш эълон 
қиламан. Бандам фарзларни адо этганчалик бошқа амал 
билан Менга яқинлик сақлай олмайди. Бандам Менга (фарз
ларга қўшимча ҳолда) қилган нафл ибодатлари билан тиним-
сиз яқинлашади. Ниҳоят, Мен уни яхши кўраман. Уни яхши 
кўргач, сўзлаган тили, зикрли дили, кўрар кўзи, эшитар 
қулоғи, ушлар қўли, юрар оёғига айланаман. Мендан нима 

сўраса бераман. Мадад сўраса ёрдамчиси бўламан. Мендан 
паноҳ тиласа ҳимоямга оламан...” (Имом Бухорий. “Риқоқ”, 38).

Бошқа бир ҳадиси шарифда Расулуллоҳ соллаллоҳу алайҳи 
ва саллам бундай дедилар:

“ – Аллоҳнинг бандалари ичида шундайлари борки, улар 
набий ҳам, шаҳид ҳам эмаслар. Аммо қиёматда Аллоҳнинг ҳузу-
ридаги мақомлари туфайли уларга набийлар ҳам, шаҳидлар ҳам 
ҳавас билан қарашади.

Саҳобалар:

– Ё Расулуллоҳ! Улар кимлар, қандай хайрли амалларни 
қилишади? Бизга билдиринг, биз ҳам уларга яқин бўлайлик, – 
дейишди.

Расулуллоҳ соллаллоҳу алайҳи ва саллам:

– Улар шундай бир қавмки, ораларида на қариндош-уруғчи-
лик, на тижорат билан боғлиқ манфаатларсиз бир-бирларини 
яхши кўришади. Валлоҳи, юзлари нурли, ўзлари нурдан бўлган 
бир кўрпача (тўшак)дадир. Одамлар қўрққанларида улар 
қўрқишмайди, одамлар маҳзун бўлганларида улар маҳзун 
бўлишмайди, – дедилар ва мана бу ояти каримани ўқидилар:

“Огоҳ бўлингизки, албатта, Аллоҳнинг валийлари (дўст-
лари)га хавф йўқдир ва улар ташвиш ҳам чекмаслар6. Улар 

6. 62-оят. “Аллоҳнинг дўстлари”, яъни авлиёлар кимлиги хусусида турли таъ-
рифлар мавжуд. Жумладан, улар тоат-ибодат билан Аллоҳга яқин бўлувчи, 
Аллоҳ эса, уларга фазлу карами билан яқин бўлган кишилардир. Кўпчилик 
уламолар фикрига кўра, валийлар Аллоҳ йўлида дўстлашган кишилар бўлиб, 
уларни боғлаб турувчи нарса бойлик ҳам эмас, қариндошлик ҳам, балки 
Аллоҳнинг ризолигидир. Бунга далил қилиб, ушбу ҳадисни келтирадилар: 
“Аллоҳнинг шундай бандалари ҳам борки, қиёмат куни уларнинг Аллоҳга 
яқинлигини кўриб пайғамбарлар ва шаҳидлар ҳам уларнинг мақом ва марта-
баларини ҳавас қиладилар. Улар ўзаро қариндош ҳам эмаслар, бир-бирлари 
билан бойлик жиҳатдан ҳам олди-бердилари бўлмаган, лекин улар Аллоҳнинг 
йўлида дўстлашган кишилардир. Уларнинг юзлари нуроний, ўзлари ҳам нури 

имон келтирган ва тақволи бўлганлардир. Уларга дунё 
ҳаётида ҳам, охиратда ҳам башорат (хушхабар) бордир. 
Аллоҳнинг сўзларида ўзгартириш йўқдир. Ана шу буюк 
ютуқдир” (Юнус сураси, 62-64-оятлар) (Имом Ҳоким. “Мустадрак” IV, 170).

Мавлоно ҳазрат юқоридаги мисраларини бошқа мисралари 
билан бундай тафсир қилади:

“Аллоҳ таоло набийлари ва валийларини оламларга раҳмат 
ўлароқ юборган. Шунинг учун улар халққа безор бўлмасдан, 
зерикмасдан насиҳат қилишади. Уларнинг насиҳатларини эшит-
маган, қабул қилмаганлар учун ҳам: “Ё Раббий! Сен буларга 
раҳм қил, уларга раҳмат эшикларини ёпиб қўйма!” деб дуо 
қилишади.

Сен ақлингни йиғиб, валийларнинг ўгитларини жон 
қулоғинг билан тингла! Уларга эргаш ва қўрқувдан, ғамдан 
халос бўл. Маънавий фараҳликка, омонликка эриш!

Фурсатни бой бермай, иккиланмай, фоний оламнинг алдам-
чи нарсаларидан узоқлашиб, ўзини Ҳаққа таслим этган комил 
инсоннинг этагидан тутгинки, охирзамоннинг, бу бузилган 
дунёнинг фитналаридан қутиласан!

Валийларнинг сўзлари оби-ҳаётга тўла, тиниқ бир дарё 
кабидир. Фурсат борида бу дарё сувидан қониб-қониб ич ва 
сенда маънавий гул-чечаклар очилсин”.



Маснавий: “Аллоҳ таоло ҳазрати Одамга Ўз зоти ва 
сифатларини билдирди. Бошқаларга эса Одам алайҳиссалом 
воситасида очиқлади” (1ж. 1943).

раббоний узра барқ уриб турурлар. Одамлар (қиёмат ваҳимасидан) қўрққанда 
улар қўрқмаслар, одамлар (гуноҳларидан) ташвиш чекканда улар ташвиш 
чекмаслар”, деб Расул (а.с.) мазкур оятни ўқиб берган эканлар.

 Валийлар ёки авлиёлар таърифи тасаввуфда ўзига хос тарзда акс эттирилган. 
Ҳар икки таъриф ўртасида муайян муносабат бор.

“Аллоҳнинг нурини истасанг Аллоҳдан, истасанг Унинг 
валийлари – комил инсонлардан ол. Ишқ шаробини иста ҳовуз
дан ич, истасанг кўзадан” (1ж. 1944).

“Бир шамдан ёқилган шамни кўрган киши ҳақиқий шамни 
кўрган бўлади. Шу зайл у шамнинг ёруғи (олови) билан юзлаб 
шамлар ёқилса охирги шамнинг ойдинлигини кўрган киши ҳам 
асл (биринчи) шамни кўргандай бўлади.

Истасанг ҳидоят, ишқ нурини охирги шамдан ол, истасанг 
асл (биринчи) шамдан. Ҳеч бир фарқи йўқ” (1ж. 19471949).

Юқорида баён этилган ҳақиқатлар сабабли зуҳд ва тақво 
йўлида зоҳири-ю ботинини руҳоний тажаллийлар ила камолга 
етказган, идрок ва тафаккур қамровини кенгайтириб, имон лаз-
затига, инжа ҳис қилиш даражасига етишган маънавий рижол 
(мард)лар “Варасатул анбиё” (Набийларнинг ворислари) деб 
аталади. 

Аллоҳ таоло билан ораларидаги нафсоний тўсиқларни бар-
тараф этишга интилган Ҳақнинг дўстлари Расулуллоҳ соллал-
лоҳу алайҳи ва саллам ва саҳобаларини кўра олмаганлар учун 
тобе бўлиш ва эргашишга феълий ва шахсий намуна бўла оли-
шади. Бу валийларнинг намунали ҳаёт тарзи ва иршодлари наба-
вий ахлоқнинг замонлар оша келган зуҳуридир.

Улар имон аҳли бўлиб, истеъдодли, фаҳмли кишилар учун 
оҳанрабо янглиғ ўзига тортувчи бўлганлари боис жамиятнинг 
барча бўғинларига шафқат ва муҳаббат бағирларидир. Зеро, 
уларни Аллоҳнинг ўзи севикли қилган. Чунки ояти каримада 
бундай дейилган:

“Албатта, имон келтириб, эзгу (иш)ларни қилган зотлар 
учун Раҳмон (уларнинг қалбида Ўзига нисбатан) дўстликни 
пайдо қилур” (Марям сураси, 96-оят).





Комил инсоннинг кўнгил садосидир  
Найнинг Фарёди

(Иккинчи фасл)

“Тинглагин, най не ҳикоят айлагай, 
айрилиқлардан шикоят айлагай”. 

У айтадики: “Мени найистон (қамиш-
зор)дан узиб келтирганларидан бери эркагу аёл 
(ҳар ким) ноламни эшитиб инграб юбор-
моқда”.

Комил инсоннинг кўнгил садосидир  
НАЙНИНГ ФАРЁДИ

Руҳлар оламидан сўнгсизлик томон йўлга чиққан одам 
боласи йўл бўйи қанча хавотир ва умид (хавф ва ражо) орасида 
чайқалиб тинчланади. Йўловчиликнинг энг машаққатли ва 
хатарлиси дунё сафаридир. Унда бешикдан то қабрга қадар бўл-
ган ҳаёт даври гўё тор йўлак, ғам-ташвишли йўлдир. Манзил эса 
ё абадий саодат, ютуқ ё сўнгсиз надомат ва бой беришдир.

Инсонлар бу йўлакда кўзларини ғафлат пардаси қоплагани-
дан қанча ҳақиқатларни, муҳими, эртани кўрмайдиган, ўйламай-
диган ҳолга тушишади. Бу фоний маконда мавқеи, вазифаси ва 
масъулиятини билмасдан, ўрганмасдан, тупроқ остига қай ҳик-
мату заруратлар ила киришини ўйламасдан яшайди. Яъни, “Мен 
кимман, қаердан, нега келдим? Бу тупроқ юрти (ер) нима? Умр 
ирмоқлари туташадиган оқибат денгизида бу вужуд қайиғи қай 
қирғоққа яқинлашади?” деган саволларни ўзига бермайди. 
Ўлимни ўзидан узоқ билиб, гўё ҳали ўлмайдигандай бир ҳис 
билан яшашади. Бу билан улар гўё бу дунёнинг фонийлигига 
исён қилишади. Чин дунёга бўлган иштиёқлари эса заифлашиб, 
охират тадориклари яхши бўлмайди. Улар одатда дунё осмони-
даги юлдузларнинг алдамчи ялтир-юлтирларига шайдо бўлиша-
ди.

Ҳолбуки, инсоннинг комиллиги тупроқ ва унинг ости – қабр 
жумбоғини ечиш билан бошланади. Зеҳнлар ва юраклар тупроқ 
остида парвона бўлмагунча қабристон юртининг сирли иқлими-
га кириб бўлмайди. Ўлим сирини очувчи азалият ва абадият 
“харита”сини чизувчи илм эса фақат Роббимиздадир... Бу ҳақда-
ги энг қониқарли, қатъий ва файзли иршод пайғамбарлар ва 
уларнинг ворисларида. Шунинг учун пайғамбарлардан кейин 

уларнинг вазифаларини адо этаётган Аллоҳнинг дўстлари бўл-
миш ориф кўнгиллар ғофилларни ғафлатдан уйғотиш учун 
илоҳий бир важд (жазба) билан вазифалантирилганлар. Минг 
бир турли услубда, гоҳ мажозий, гоҳ ҳақиқий ҳикмат ва ибрат-
лар ила илоҳий сирларнинг қулоқлардан кириб кўнгилларга 
жойлашишига сабабчи бўлишади.

Ҳазрати Мавлононинг “Маснавий”си бошида ёзилган ўн 
саккиз байтлик бўлим жуда чуқур ҳикматли маъно ва сирларни 
мужассам этган. Шу бўлимда баён этилган ҳадсиз сирлардан 
таъсирланиб Исломни қабул қилган қанча ғайримуслимлар бор.

Мавлоно ҳазрат Ҳақ йўлида ишқ оташи ила ёнган, ташнали-
ги ортиб борган, қонмаган, ҳар дам вуслат (Аллоҳнинг васли) 
иштиёқида жўшган, шу йўлда масту-мажнун бўлган бир кўнгил-
дир. Фақат унинг даврида муҳаббат иқлимидаги сир ва ҳикмат-
ларга ҳолини тушуна олмай, у ҳақида турли ғийбат гапларни 
айтувчилар ҳам бўлган. Ҳатто ниҳоя билмаган ишқ-ҳаяжон тўла 
жазба ҳолини, изтироб ва интизорлигини тушунолмай уни ран-
житишган...

Бу фаҳмсизликдан изтироб чеккан Мавлоно ҳазрат комил 
инсоннинг кўнгил садосини, бир жиҳатдан ўз ҳолини найнинг 
ноласи орқали ифодалаш йўлини танлаган. Чунки:

“Сирим ноламдан узоқ эмас, балки унинг ичидадир” деган 
маънога ишора қилиб “Тингла!” дея бошлаган.

Шундай экан, биз қиладиган иш най (у)нинг ноласига, 
фиғонига, “тингла”, деган талабига қулоқ солишдир. Ул ишқ 
султони оз жумла-ю кўп маъноли бир шаклда бундай дейди:

“Тинглагин, най не ҳикоят айлагай, айрилиқлардан шикоят 
айлагай”. (Най) айтади: “Мени найистон (қамишзор)дан айир-
ганларидан бери эркагу аёл (ҳамма) фарёдимни эшитиб инграб 
юбормоқда”.

Яна батафсилроқ айтганда, най бундай демоқчи:

“Мен олдин бир қамишзорда эдим. Илдизим ва кўнглим 
сувда, тупроқда эди. У ерда ноз ила солланар, ҳар эсган шамолга 
осилардим. Аммо бир куни мени кесиб олдилар. Танамни ишқ 
оташи билан қуритишди, доғлашди, тешишди. Вужудимдан 
турли яралар очишди. Сўнгра бир нафаси иссиқнинг қўлига 
беришди. Унинг иссиқ ишқ нафаслари менинг ичимдан ўтди. 
Ичимда ишқдан бўлак нимаики бўлса ҳайдаб чиқарди. Энди мен 
фақат ишқдан инграндим. Фарёдим, хонишим аслида ичимдаги 
сўнгсиз илоҳий сирлардан сўзлайди. Мен етган ҳақиқат ва сао-
датни тараннум этади. Яъни менинг сирларим оҳангга айланган 
ифодаларки, улар сиримнинг мажозий фош бўлишидир. Лекин 
кўзлари пардали, қулоқлари тўсиқли бўлганларда сирларимни 
кўрадиган кўз, сўзлаган ҳақиқатларимни англайдиган ҳол зоҳир 
бўлмайди”.

Ҳазрати Мавлоно “Маснавий”сида “най”ни тинглаганлар 
унинг оҳанглари таъсирида самовий туйғуларни ҳис этишини 
орзу қилади. Найнинг асл макони бўлмиш Найистон, яъни 
қамишзор бир рамздир. Бу билан инсон азал оламидаги Ҳақнинг 
ҳузурида бўлган дамларини хотирлайди. Аллоҳ таолонинг инсон 
ҳақида: “Қудратимдан (руҳимдан) унга (бир сир) уфладим” 
деганига кўра руҳий оламимиз Аллоҳнинг бир сири экани, буни 
англаган комил ва ориф зотлар умр бўйи Роббиларининг васли 
фироқида ёниб яшашлари най оҳанги мисолида баён этилади.

“Маснавий” шориҳлари Қуръони каримнинг “иқро” (ўқи) 
деб бошланиши билан Маснавийнинг “бишнав” (тингла) деб 
бошланишини муқояса қилиб шарҳлар экан, “Тингла” сўзи 
“Ўқи” сўзининг тафсири эканини айтиб: “Каломи илоҳийни 
тингла! Сирларни тингла! Ўзингдаги яширин ҳақиқатни тингла 
(ва англа)” деб тушунилишини исташади.

Чунки “Маснавий” Қуръони каримнинг ҳақиқати ва асрори-
дан кўнгил аҳлига тақдим қилинган шабнамлардир.

Яна бир шарҳда ҳазрати Мавлононинг “бишнав” сўзи “б” 
ҳарфи билан бошлангани “басмала”нинг ҳам “б” билан бошла-
нишига ишора қилинади. Чунки диний маданиятимизда ёзув, 
мактуб, рисола бошларида “басмала” ўрнида “б” ҳарфи рамзий 
ва феълий сифатида ёзилиши кузатилади. Бунинг асоси ҳазрати 
Алининг: “Қуръонда нима бўлса, Фотиҳада, Фотиҳада нима 
бўлса, “Басмала”да, “Басмала”да нима бўлса, унинг бош ҳарфи 
бўлган “Б” ҳарфида мужассам” деган гапига боғланади.

“Маснавий”нинг илк ўн саккиз байти Мавлонодаги фикрий 
инжалик, маҳорат ва маъно теранлигини кўрсатувчи сирлар 
дарёсидир. Шунинг учун бу кириш қисми шориҳлар томонидан 
байтма-байт, сўзма-сўз, ҳатто ҳарфма-ҳарф шарҳланган. Бошқа-
ча айтганда бу ўн саккиз байт йигирма олти минг байтлик “Мас-
навий”нинг “Фотиҳа”си ўлароқ талқин қилинади. Мавлоно бу 
байтларни ўз қўллари билан битган, кейингиларини хос муриди 
Ҳусомиддин Чалабийга айтиб туриб ёздирган.

Ҳазрати Мавлоно бу ерда найни нафсоний орзулардан халос 
бўлган, “мен”ини енгган, “ҳеч”га айланган, илоҳий муҳаббат 
ила лиммо-лим тўлган комил инсон тимсоли сифатида қўллаган. 
Найнинг ноласи қамишзор, яъни асл ватанидан айро тушгани 
учундир. Инсон ҳам бу оламга азал оламидан, яъни Ҳақнинг 
ҳузуридан имтиҳон қилиниш учун сургун қилинган. Инсон 
(руҳи) ҳам Ҳақдан айро тушгани учун мудом изтиробда. Комил 
инсон бу ғурбат диёрида азоблар, касалликлар, балолар ичра 
яшаркан, руҳлар оламидаги ҳузур-ҳаловат ва масъудлик ҳасра-
тида куйиб-ёнади, ўртанади. Шу зайл жисман бўлмаса-да, руҳан 
бу оламга бегоналиги, гўё сургунда яшаётгани, фоний иқомат-
гоҳ (дунё)га алданиб қолмай вуслат (Аллоҳнинг васли) учун 
ғайрату иштиёқдалиги, овозли-ю овозсиз фиғон чекиши худди 
найнинг ноласи кабидир...

Бунинг устига инсон бу дунёда тан қафаси ичрадир. Нафсий 
ва баданий орзу-истаклар эса илоҳий васлга тўсқинлик қилади. 
Шу боис ориф ва комил зотлар учун вужуд қафаси Аллоҳ таоло 
белгилаган муддатга қадар ҳижрон ва ҳасрат ўтига боис ҳисо-
бланган. Бу ўт алангасидан кўнгиллар доди ортиб, самога қадар 
юксалади. Бу ҳам найнинг ичкин хонишлари кабидирки, Ҳақдан 
айри қолиш ҳажрининг сирларини тараннум этади. Шунинг 
учун найнинг ноласини эшитган, айрилиқ ва васл сирларига 
қулоқ тутган борки, унга қўшилиб фиғон қилади. Ич-ичидан сел 
бўлади.

Ичлари Аллоҳнинг ишқи, муҳаббати билан тўлганлар ден-
гиздаги балиқлар янглиғдир. Уларни ичида сузиб юрган ишқ 
дарёлари қаноатлантирмайди. Бу муҳаббатдан маҳрумлар эса 
минг бир ризқдан тузалган дастурхон узра қорин тўйдиришдан 
бошқасини ўйламай, неъматлар фарқига бормай яшайди. Асли-
да улар оч қолган ғофиллардир. Ҳар куни зимистон кеча каби  
қоронғу ҳаёт ичра беҳаловат бўлишади. Уларнинг руҳлари ҳам 
хос ва комил руҳлар ҳолидан, уларга берилган улуғ насибадан 
хабарсиз, маҳрум бўлиб қолишади. Шунинг учун ундайларга на 
сўз, на бошқа ибратли нарсалар таъсир этмайди.

Қисқагина “Тингла!” деб бошланиб:

Ҳоли хосдан англамас қатра ҳам,
Сўз оз бўлсин, соз бўлсин васаллам!.. дея ниҳояланган ўн 

саккиз байт умумий маъноси ва яхлит ҳолига кўра ўзида катта 
сирларни жам этади. Бир томчи сувда бутун дарёни кўра билган 
Мавлоно ҳазратлари ҳар бир томчига қиёс байтларида ҳам биз-
ларга бир денгиз, ҳатто уммонни тақдим этган. 

Мавлоно кўнгил асрорини ҳамма бирдай идрок этавермас-
лигини, уни ўзи сингари васл фироқида куйган ошиқларгина 
англашини ифодалаб бундай деган: 

“Иштиёқ ва ҳасрат дарди шарҳини баён этиш учун айри
лиқдан парчапарча бўлган бир кўнгил истайман!”

Бу жумлалар изоҳини яна Мавлононинг комил инсонни 
қидириш билан боғлиқ мана бу рамзий ҳикоясидан топамиз:

“Бир кеча уйимдан ташқарига чиқдим. Қирларни кезаркан-
ман, бир бечора одам қўлида фонус ила ниманидир қидириб 
юрганига гувоҳ бўлдим. Ундан:

– Шундай қоронғу кечада нимани қидиряпсан? – деб сўра-
дим.

Ҳалиги одам менга:

– Инсонни қидиряпман, – деб жавоб берди.

Шунда мен унга:

– Афсус, ўзингни беҳуда ҳоритасан... Мен уни қидириб 
ҳатто юртимни тарк этсам ҳам, топа олмадим. Яхшиси уйингга 
бориб дамингни ол. Бекор овора бўлма, уни ҳеч қаердан топа 
олмайсан, – дедим.

Бечора одам менга тикилиб турди ва:

– Тополмаслигимни ўзим ҳам биламан. Лекин уни қиди-
ришдан завқланяпман, – деди”.

Бу уриниш борлиқларнинг энг шарафлиси бўлган комил 
инсоннинг қидирилишидир. Қидиришлар авж палласига чиққан 
он қидирилмишнинг топилиш дамидир. Акс ҳолда, яъни изла-
нишдан тўхтаган киши ҳаракатларидан ҳеч бир натижа топмай-
ди.

Ишқ изланишдан бошланади. Ҳаёт уммонини ошиб висолга 
етишиш доимий ишқ ва жазба ҳаракатларининг файз-баракаси 
ила амалга ошади. Уринмаган, изланмаган, ҳаракат қилмаган 
танбал ва ғофил юраклар сийналарга юк бўлгани каби, ҳаёт 

уммони гирдобларида ҳам юкка айланишади. Натижада чўкиб 
кетишади.

Қалблар дарёларга ўхшайди. Балиқнинг ҳаёти дарёда 
яшаши, унинг неъматлари билан озиқланишига боғлиқ. У дарё-
дан чиқса ўлади. 

Қалб ҳам зикр, ишқ ва муҳаббатдан маҳрум қолса, дарёдан 
айрилган балиққа ўхшайди. Ғофиллашади. Нафснинг панжасида 
саргардон бўлиб, илоҳий азамат ва ҳикмат тажаллийлари қар-
шисида ақлсиз ва ғариб ҳолга тушиб қолади.

Аллоҳ таоло жумламизни комил инсонларнинг сир ва ҳик-
матлар тўла илоҳий садоси, чақириқларига қулоқ осадиган, Ҳақ 
йўлида бир най мисоли ошиқ ва жазба ҳолида васл иштиёқида 
ёниб, Аллоҳнинг жамолига етадиган масъудлардан айласин. 
Омин!



Дўстликнинг Ҳақиқати

Маснавий: “Инсон асли фақат кўздан, яъни теран идрок
дан иборат. Қолгани тери, жасад. Ҳақиқий кўз эса фақат дўст
ни кўрувчи, уни идрок қилувчидир. Дўстни кўрмаган кўзни кўз 
деб ҳисоблама!” (1-ж. 1406).

Кўз фикр ва ҳислар оламига очилган дарчадир. Ҳақиқатан 
инсон кўзи билан кўрган яхши ё ёмон нарса унинг қалбида 
аксланади, кечинмаларни ҳосил қилади.

Тафаккур ва таҳассус (ҳислар)даги илк одим ҳам атрофга 
ибрат назари билан боқишдир. Аллоҳ таоло бандаларини ён- 
атрофларига ибрат назари билан қарашга ундаб, басират кўзи 
билан боқишга чақирган ва турли ояти карималарда мазмунан: 
“Улар туяга, булутга, ёмғирга, тоғларга, яшил ўсимликлар-
нинг қишда қандай ўлиб, баҳорда яна қайта тирилишига, 
ўтган қавмлардан қолган асарларга... боқмайдиларми?” дея 
фикрлашга ундаган.

Қуръони каримда яна Аллоҳнинг баъзи неъматлари санал-
гач, одамларга қайта-қайта: “Эй ақл (идрок) эгалари!..” дея 
хитоб қилинади. Улардан коинотга басират кўзи билан боқиш-

лари сўралади. Шунга ўхшаш жуда кўп оятларда “Ақл юргиз-
майдиларми? Фикр қилмайдиларми? Идрок этмайдилар-
ми?” дея одам боласи коинотни шунчаки томоша қилмасдан, 
тафаккур ва идрок билан мушоҳада қилиши лозимлиги таъкид-
ланган.

Бундай англаш тарзи билан коинотни кузатган кишилар 
унинг Яратувчисига, У Зотнинг ақлларни лол ва ожиз қолдирув-
чи санъатига инсон онги даражасида қойил қоладилар.

Коинот илоҳий нашъалар булоғидир. Инсон аталмиш ижод 
бадиаси (санъат мўъжизаси) ҳам илоҳий нашъанинг бир тажал-
лийсидир. Кўрувчи кўзлар, эшитувчи қалблар ер юзида илоҳий 
нашъадан бошқа бирон нарсани кўрмайди, эшитмайди.

Инсон тонгда бошини кўтариб, чиқаётган қуёшга қараб 
фикр қилиши, уфқдаги ранго-ранг чизиқларни кўра билиши 
керак. Бир рассом чизган оддий сурат олдида ҳайрон боққан 
кўзлар коинот Санъаткорининг ҳар он ва ҳар нарсада чизган 
ўзига хос бетакрор шоҳасарлари олдида қандай қилиб лоқайд 
туриши мумкин? 

Бир лола ё бинафшага қаранг! Ажабо, улар бунча ранглар ва 
гўзалликни қора тупроқнинг қаеридан олишди экан? Ёки тут-
нинг тоти ва жилосини кўринг. Қуёш нурлари билан ўйнашган 
турфа ранг гулларга боқинг... Санаб адоғига етиб бўлмайди бу 
гўзалликларнинг... Ҳассос қалб учун ҳар жой мўъжизалар гул-
дастасидир. Бир гулнинг ишваси, ари ва капалакнинг рақси, 
парвонанинг куйиб-ёниши, булбулнинг сайроғи ва... ўзингизга 
назар солинг. Бу гўзалликлар гўзаллар гўзали бўлмиш Робби-
мизнинг жамолидан ерга томган бир томчидир... 

Тонг ёришаркан, илк нурлари ила дунёни ёритган қуёш 
бошланган янги кун саломини келтираётиб бизга гўё “Уйғон” 
дея мана бундай насиҳату эслатма қилади:

“Қара, сенга бугун ҳам ҳаёт дафтарингдан яп-янги саҳифа 
ҳадя қилинди. Қиёматда ўзингга бериб ўқитиладиган бу саҳифа-
ни нима билан тўлдирасан? “Китобингни ўқи, бугун сендан 
ҳисоб сўраш учун нафсинг кифоя!” дейиладиган у даҳшатли кун 
учун бугун қандай ҳозирлик кўришни ўйлаяпсан?..”

Кеч тушиб, осмон қизариб, сўнг тўлқин-тўлқин бўлиб 
қорайганида кеча ўз ҳоли тилида одамзодга:

“Мана, сенга инъом қилинган саноқли муддатдан яна бир 
кунинг ўтди. Ўлим сенга яна бир қадам яқинлашди. Оҳ-фиғон 
қилиш, нолиш фойдасиз. Қанчалик уринма, бу кунни энди ортга 
қайтара олмайсан. Бироздан сўнг сени ўлимнинг “укаси” бўлган 
уйқу элитади. Хўш, бугун нима қилишинг керак эди? Нималар 
қилишга улгурдинг? Қила олган ва олмаган ишларингни бир 
таҳлил қил!.. Балки эртанги кунни кўрмаслигинг ҳам мумкин! 
Шу ҳақда ўйлаб кўр...” дейди.

Коинотга шундай тафаккур ва ҳислар билан юзланган 
руҳлар ҳақиқий дўст ўлароқ Аллоҳни топишади. Инсоннинг бу 
ибрат ва ҳикматга йўғрилган юзланишида энг катта ёрдам баша-
рий тафаккур ва таҳассусга ундовчи ваҳийларга қулоқ солиши, 
Ҳақнинг валийси бўлган солиҳ кишилар билан дўстлашиши, 
яъни кўнгил яқинлиги ҳосил қилишидир. Бундай солиҳ киши-
ларнинг “дўст” дейилиши мажозий бўлиб, ҳақиқий дўстлик 
Аллоҳга муҳаббат ва таважжуҳ ҳисобланади. Бироқ, Унинг 
жамолига етгунча Унга яқин бўлган валий зотлар билан унсият 
(дўстлик) қуриш, мутлақ ишқ ва дўстликни мажозан, илк саҳифа 
ўлароқ амалга ошириш башарий ожизият заруратидир. Чунки 
маънавий даража лаҳзалик бўлмай, босқичма-босқич ҳосил 
бўлади. Шу боис Аллоҳга дўст бўлиш учун олдин Унинг валий-
лари билан дўстлашиш, яъни башарий дўстлик лозим бўлади.

Мавлоно ҳазратлари бу ҳақиқатни бошқа мисраларида бун-
дай баён қилади:

“Ёлғиз қолганинг ва маслаҳат қиладиган оқил кишини топа 
олмаганинг учун умидсизликка тушсанг, ҳақиқат қуёшига ман-
суб бўлган бир дўстнинг сояси остига кирасан. Шундай экан, тез 
фурсатда ўзингга Ҳақнинг дўстларидан бир дўст топ. Шунда 
Аллоҳ сенинг дўстинг ва ёрдамчинг бўлади.

Хилватга чекиниш, ёлғизлашиш бегоналарга нисбатан 
бўлади, дўстларга эмас. Чакмон қиш учун кийилади, баҳор 
учунмас. 

Соғлом ақл бошқа бир соғлом ақл, яъни ваҳий тарбияси ила 
тарбияланган ақл билан бирга бўлса, куч олади, нурланади, йўли 
ойдинлашиб, йўлни, манзилни яхши кўра бошлайди.

Нафс эса бунинг акси – бошқа бир нафс билан нафсоний 
орзу-истаклар йўлида улфат бўлишни истайди. Унинг йўриғига 
юрилса, йўлнинг қоронғулиги ортади ва ҳақиқат кўринмай қола-
ди”.



Маснавий: “Эй кўнгил! Сен ичингни ёриштирадиган, сенга 
яқин бўлган комил кишилар бўлган ерга бор. Улар сенга келади
ган балоларга балогардон (тўсиқ) бўлишади. Айбларингни маъ
зур кўришади. Сенга жонлари ичидан жой беришади” (2-ж. 2576-
2577).

Ҳақиқатан, ёмон хатти-ҳаракатлар жазоланиши орқали 
ёмонликларнинг олди олиниши бутун ҳуқуқ тизими учун уму-
мий қоидадир. Шариат ҳам жамиятда интизом сақланиши учун 
буни ёқлайди. Мутасаввуфлар эса бир айбдорнинг айбини ёқла-
маслик баробарида айб қилган кишига “ёмон ишга қўл урмас-
ликдан ожиз қолган кимса” деб қарашади. Бу қараш ёмон таъсир 
ё оқибатни яхши натижа билан якунлашга хизмат қилади. Яъни, 
хато қилган кишининг ўзини ислоҳ қилишига умид ва имкон 
беришади. Уни дарҳол жазоламасдан, даво чораларига бош ури-

шади. Худди тиббиётда бўлгани каби... Ҳеч бир шифокор бемо-
рига:

– Нега ўзингни эҳтиёт қилмай бу касалликка (фалокатга) 
йўлиқдинг? – деб савол бериб ўтирмайди. Уни айбламайди. 
Билъакс, олдига келган беморни даволашга киришади. 

Тасаввуф аҳли ҳам хатокор одамлар билан худди шифокор 
сингари муомала қилади. Зеро, устага бузилган нарса олиб бори-
лади. Устанинг маҳорати таъмирланган нарсанинг созлигига 
кўра баҳоланади. Мавлононинг: “Улар сенинг айбларингни маъ-
зур кўришади ва сенга жонларидан жой беришади” деган сатр-
лари шунга далолат қилади.



Маснавий: “Ҳатто ҳамма нарсани англаган, идрок этган 
ақл ҳам дўстларидан айрилса, камони синган камончи сингари 
ҳайрону гирён бўлиб қолади” (3-ж. 3693).

Ақл Исломда “ақли ноқис” дея тилга олинади. Бунинг маъ-
носи ақл ўзича Ҳаққа ва хайрга етиша олмаслигидир. Бу ҳақиқат-
ни Аллоҳ таолонинг ақл билан шарафлаган бандаларига яна 
пайғамбарлар ҳам юбориш орқали кўмак бергани ҳам тасдиқлай-
ди. Ақл бир аъзонинг масъуллиги учун шарт қилинган. Масалан, 
ҳуқуқ оламида ақли заиф одам жиноят содир этса маъзур кўри-
лади. Жазоланмайди. Жазога тортилган айбдор борки, унинг 
ақли, шуури бўлади. Бу ҳам ақл инсонни хатосиз ҳаракат қилиш-
дан қайтарадиган комилликка эга эмаслигини кўрсатади.

Бу ноқислиги туфайли ақл бошқа соғлом, дониш ақллар 
билан дастакланиши лозим. Зеро, зарбулмасалга айланган: “Ақл 
ақлдан устундир” нақли аҳли дониш ва лаёқатли кишилар билан 
маслаҳатлашиш лозимлигини кўрсатмоқда. Инсон ва жамият 
ҳаётидаги мукаммалликка ҳисса қўшгани учун ҳам маслаҳатла-
шиш Қуръони каримдаги оятларда ҳам буюрилган:

“...улар билан кенгашиб иш қилинг!” (Оли Имрон сураси, 159
оят);

“...Уларнинг ишлари ўзаро маслаҳат (билан) бўлур” 
(Шўро сураси, 38оят).



Маснавий: “Эй фарзанд! Ким Аллоҳнинг толиби (Аллоҳни 
истовчи) эканини кўрсанг, у билан дўстлаш. Унга эҳтиромли 
бўл! (Шунда) Аллоҳни истовчиларнинг, Валийуллоҳларнинг қўш
ниси бўласан. Ўзинг ҳам Ҳақни истовчилардан саналиб, уларнинг 
сабабидан нафс жангида ғолиб чиқасан” (3-ж. 1446-1447).

Бизда “қовун қовундан ранг олади” деган нақл бор. Бу гап 
тасаввуфда “Ҳол сироятдир”, яъни “Ҳол инсондан инсонга ўтув-
чи, юқувчидир” деб ифодаланади. Кимни яхши кўриб, у билан 
бирга бўлсанг, унинг ҳоли билан ҳолланган ҳолда яшай бошлай-
сан. Шунинг учун ҳам Аллоҳ таоло Қуръони каримда: “(имонда) 
содиқ кишилар билан бирга бўлингиз!” (Тавба сураси, 119оят) 
деб буюрмоқда. Зеро, инсон ўзи ихлос қилган кишисининг ҳаёт 
тарзидан улуш олади, кўп жиҳатларда у билан муштарак бўлади. 
Демак, солиҳлару содиқлар билан биргалик кишининг тозариши 
ва юксалишига васила бўлади.

Маснавий: “Шуни яхши билки, бу дунёдаги фоний ва ёлғон
чи дўстлар, сохта маъшуқлар охири бориб сенга душман бўли
шади. Ҳолбуки, сен қабрга киргач, додфарёдлар ила: “Ё Раб! 
Мени ёлғиз қўйма!” деб Аллоҳга ёлворасан” (5-ж. 1523-1524).

Бу дунёда инсонлар бир қанча нарсалар билан қалбий унси-
ят, муҳаббат пайдо қилишади. Лекин боқий оламга йўл олаётга-
нида уларнинг барини ташлаб кетишга мажбур бўлади. Демак, 
дунёдаги дунёлик нарсаларни севиш ҳеч қандай фойда келтир-
майди. Фанода севиладиганлар бошида бола-чақа ва мол-мулк 
туради. Аллоҳ таоло бақода уларнинг фойда бермаслигини 

айтиб: “У кунда на мол-дунё ва на фарзандлар фойда бермас, 
фақат Аллоҳ ҳузурига соғлом дил билан келган кишиларга-
гина (фойда берур)” (Шуаро сураси, 88-89-оятлар) деган.

Бу ҳақиқатни шоир ифодаларкан, бундай ёзади:

Ўйлама, эй хожа, ки сендан зебузар сўрмаслар,
“Явма ла янфау”да қалби салим истарлар...

(Эй хожа, “Ҳеч бир нарса фойда бермайдиган у кун”да сен-
дан зебу-зар сўралмайди. У кунда сўраладиган биргина нарса 
Аллоҳнинг ҳузурига салим қалб билан боришингдир).



Маснавий: “Кимнинг ўликка, яъни ўлувчи фоний нарсага 
муҳаббати бўлса, у севгисини тирик (абадий ўлмас) Борлиққа 
етишишга хизмат қилдирсин. Шу тариқа фоний борлиқни севи
ши ишққа бир кўприк (восита) бўлади ва уни илоҳий ишққа етка
зади” (3-ж. 545).

“Эй Ҳақ йўлчиси! Сен шундай тирикка етишиш учун умид 
билан ҳаракат қилки, сен кўнгил қўйган у тирик бир муддат 
ўтиб ўликка айланиб, тупроққа кўмилмасин.

Ҳиссиётга берилиб бир хасни, яъни фоний гўзал(лик)ни 
ўзинг га яқин дўст деб билма. Чунки ундаги севги ва яқинлик туй
ғуси ўткинчидир. Сен абадий дўстни қидир.

Агар Аллоҳдан бошқа кўнгил берганларингда вафо, абадий
лик бор, десанг энг яқинларинг бўлган отаонангнинг дўстлиги 
(ҳозир) қаерда?” (3ж. 547549).

“Кўнгил қўйган нарсангнинг безаги кетиб, асл кўринишини 
топиб, миси чиқиб, фоний гўзаллигини йўқотгач, ундан хушлан
май қўясан, тезроқ қутилгинг келиб қолади” (3ж. 555).

“Фоний борлиқлардаги гўзаллик илоҳий гўзалликнинг уларда 
вақтинчалик аксланишидир. Аксланган у нур бир куни аслига 

қайтиб кетади. Шундай экан, эй солик (йўловчи,) ўткинчи гўзал
ликларга маҳлиё бўлмасдан унинг аслини, яъни у гўзалликни 
яратганни қидир!

Қуёшнинг деворга тушган нури яна қуёшга қайтади. Сен 
деворга тушган нурга эмас, у нурни туширганга, яъни қуёшга 
йўнал. Асл йўлинг шудир.

Модомики тарновдан сув оқмас экан, яъни гўзал(лик)лардан 
вафо топмас экансан, сувни осмондан, булутлардан қидир” (3-ж. 
558-560).

Инсондаги севиш майли аслида бебаҳо хазинадир. Унинг 
бўлар-бўлмас жойларга сарф этилишининг оқибати хусрон 
(зиён, бахтсизлик)дир. Бу оламда Аллоҳдан бошқа севишга 
лойиқ боқийлик йўқ. Дўстлар, яқинлар мутлақо фонийдир. Шун-
дай экан, севгининг, ишқнинг, вафо ва дўстликнинг асл мазҳари 
Ҳақ таолодир. Аллоҳ жалла-жалалуҳу бир жиҳатдан ақл-идрок 
етмас даражада узоқ туюлса, бир томондан бандага унинг шоҳ 
томиридан ҳам яқин бўлган ҳақиқий дўст ва ёрдамчидир. Банда 
қалбий ҳаёти билан Роббига яқинлашиш ҳаракатида бўлса, 
Аллоҳ унинг “кўрар кўзи, эшитар қулоғи, ушлар қўли” (“Зубда-
тул Бухорий”, 1107) бўлиш муждасини берган. “Бизга Аллоҳнинг 
ўзи кифоя. У вакилликка ўта лойиқдир!” (Оли Имрон сураси, 
173-оят).

Шу билан бирга, машру бўлган башарий ишқ, яъни Аллоҳ-
дан бошқа борлиққа муҳаббат қўйиш ўткинчи бир босқич ўла-
роқ содир бўлса, бу яхши қабул қилинади. Зеро бундай ҳолда у 
Аллоҳнинг муҳаббатига элтувчи бир воситага айланади. Аммо 
қалб у ўткинчи нарсага боғланиб қолса, у нарса ошиқнинг наз-
дида улуғлашади ва илоҳий василага тўсиқ бўлиб қолади. Маж-
нун сингари “Лайло дея, дея Аллоҳни топдим” дея фоний ишқ-
дан боқий ишқ йўлида “пиллапоя” сифатида фойдалана билган 
нақадар яхши. Зеро, асл мақсад “мутлақ Жамол”дир. Киши 

Унинг талабида бўлиши дунё ҳаётидаги энг катта, энг улуғ ғоя-
дир.



Маснавий: “Ҳамма Ўзига муҳтож бўлиб, Ўзи ҳеч кимса ва 
нарсага муҳтож бўлмаган Аллоҳнинг Зотига қасамки, ёмон 
илон ёмон дўстдан яхшидир!

Ёмон илон нари борса, одамнинг жонини олади. Аммо ёмон 
дўст одамни бу дунёда ўлдириб қолмай, охиратда ҳам оловга 
ташлайди!

Инсон сўзлашмаса ҳам, ёмон билан йўлдош бўлса, унинг 
табиатини юқтириб олади. Кўнгил ўзи билмаган ҳолда унинг 
хулқи билан хулқлана бошлайди.

Дурустликдан насибадор бўлмаган, у дунёга сармоя тўпла
маган дўстинг бўлса, унинг сояси сенга ҳам тушади. Сенинг ҳам 
сармоянгни ҳавога совуриб юборади!” (5-ж. 2634-2637).

Юқорида айтилганидек, “ҳол сироят”, яъни кишидан киши-
га юқувчидир. Яхши билан йўлдош бўлган яхшиланиб боргани-
дек, ёмон билан йўлдош бўлган ҳам ёмонлашиб боради. Буни 
Расулуллоҳ соллаллоҳу алайҳи ва саллам бир мисол билан бун-
дай изоҳлаганлар:

“Яхши ва ёмон ҳамроҳнинг мисоли худди мушк-анбар 
сотувчи аттор билан босқон босувчи темирчининг ҳолига 
ўхшайди. Мушк сотувчи сенга мушкидан бир қатра илиниши 
мумкин. Ёки сен сотиб оларсан. Ҳеч бўлмаганда ёнида турган 
пайтинг унинг сабабидан хушбўй ҳидлайсан. Босқон босувчи-
нинг ёнида турсанг ё кийиминг ё баданингга чўғ сачраши 
мумкин. Ҳеч бўлмаганда бадбўйидан димоғинг ачишади” (Имом 

Бухорий. “Забоиҳ”, 31).

Имом Раббоний ҳазратлари ҳам ёмонлар билан йўлдош 
бўлиш кишини қандай фалокат ва балоларга етаклаши борасида 
бундай деган:

“Қиморбозлар билан ўтирган киши, балки, қимор ўйнамас 
ва бу билан ўзини гуноҳкор деб билмас. Аммо улар билан ўтир-
гани сари қиморга қизиқиши ортади. Қимор ўйнашни оддий ҳол 
билиб қолади. Шунинг ўзи маънавий таназзулдир”.

Инсон ҳар қандай гуноҳдан сақланиш учун зарур бўлган 
чора-тадбирни қўлламаса, тарк этиш лозим бўлган жойда 
лоқайд лик билан ўтираверса, ўзи ҳам шу гуноҳ ишга шерик 
бўлиши, шундай ишларга кўникма ҳосил қилиши, бора-бора ўзи 
ҳам одатга айлантириши ҳаётда кўп кузатилган. Зеро, нодон 
билан тенг бўлиш уларга “зеҳний яқинлик” пайдо қилади. Бу 
яқинлик вақт ўтган сари “қалбий бирлик”ка айланади ва инсон-
ни ҳалокатга етаклайди.



Маснавий: “Мунофиқлар билан дўстлашишнинг хосиятсиз
лиги шундаки, бу дўстлик мўминни ҳам улар каби пасткаш ва 
осий қилади” (2-ж. 2892).

Ёмон хулқнинг энг сўнгги чегараси нифоқдир. Исломда 
мунофиқликнинг ҳукми “ўз ҳолида бўлган бир кофир”дан ёмон 
саналади. Чунки мунофиқнинг бошқаларни адаштириши жиҳа-
тидан зарари бошқаларга куфрини улашишга уринмаган кофир-
нинг зараридан кўпроқдир. Шунинг учун мунофиқларни дўст 
тутганлар энг кўп зарарга, зиёнга учраганлардир. Зеро, зеҳний 
алоқа вақт ўтиши билан қалбий яқинликка айланади. Бу эса 
мўминнинг хусронига сабаб бўлади. Ҳазрати Мавлоно юқорида-
ги байтда шунга ишора қилган.

Маснавий: “Модомики бизнинг фикримиз ва тутумимизда 
бир неча касаллик (хатолар) бор экан, сен ўз қарашларингни 
дўстинг қарашлари билан ислоҳ қил.

Бизнинг тутумимиз эвазига дўстнинг тутумини қўлга 
киритиш, бериболиш қандай яхши эваздир. Дўстнинг қарашла
рида, тутумларида ҳамма тилаклар бордир” (1-ж. 921-922).

Дарҳақиқат, дўстлар аччиқ бўлса-да, тўғрисини айтадилар. 
Дўстининг абадий зиён кўриши эҳтимоли бўлганда уни вақтин-
чалик хафа қилиш ҳисобига бўлса ҳам, ҳақиқатни баён қилиш-
дан чекинмайди. Мавлоно бошқа байтларида маслаҳат сўрамоқ-
чи бўлган кишига маслаҳат бера олмаслигини айтган бошқа бир 
киши тилидан бундай деган:

“Бир киши ҳеч қатъий қарорга келолмаган иши бўйича 
қарор қабул қилиш масаласида бошқа бир кишининг маслаҳати-
ни сўради. Маслаҳат сўралган киши деди:

– Менга ишониб маслаҳат сўраб келганингдан мамнун бўл-
дим. Аммо мен сенинг дўстинг эмасман! Шунинг учун мендан 
фикр сўрама. Чунки дўст бўлмаганнинг насиҳати билан муваф-
фақиятга эришиб бўлмайди. Сен ўзингга дўст бўлган кишини 
топиб у билан маслаҳатлаш. Шубҳасиз, дўстинг сенга яхшилик-
ни илинади. Мен эса бегонаман. Сени яқиндан билмайман. Фой-
дам тегиши даргумон. Ўзим эгри йўллардан юраман. Сени ҳам 
адаштиришим мумкин...”.

Яхши инсонлар билан дўстлашиб, улар билан ўтирган киши 
гулханда ўтирса ҳам, гулистондан ўтирган ҳисобланади.

Дўст деб билиб, аслида ёмонлар билан ўтирган киши гулис-
тонда ўтирса ҳам, гулхандан ўтирган кабидир.

Шундай экан, ақлингни ишга сол. Манманлик қилиб сами-
мий дўстни ранжитма, унга нописанд бўлма!

Маснавий: “Кўнгил ҳар дўстдан бир озиқ олади. Ҳар илмдан 
бир маънавий завқсафо, тозариш ҳосил қилади” (2-ж. 1089).

“Ҳаётингда учраган ҳар бир кишидан бир ибрат, маънавий 
озиқ оласан. Етишган ҳар бир дўстингдан ҳам фойдали нарса
лар оласан” (2-ж. 1091). 

Юқорида таъкидланганидек, дўст тутинадиган кишимизни 
адашмай танлашимиз лозим. Мавлононинг бу байти яхши киши-
лар билан дўстлашишнинг фойдаларига ишора қилмоқда. Зеро, 
айтилганидек, ҳоллар сироят қилувчидир. Унинг оқиш йўли 
муҳаббатдир. Киши йўлдош бўлган кишисига қанчалик муҳаб-
бат қўйса, унинг ҳоли билан шунчалик ҳолланади. Нафрат бу 
руҳий алмашинувни қанчалик тўсса, муҳаббат уни шунчалик 
кўпайтиради.



Маснавий: “Сен қаттиқ тош ё мармар бўлаги бўлсанг ҳам, 
бир кўнгил соҳибига эришсанг, жавҳарга айланасан.

Эранларнинг муҳаббатини кўнглингга жойла. Орифларнинг 
муҳаббатидан бошқасига кўнгил қўйма.

Умидсиз бўлма. Умид эшиклари ҳали ёпилмаган. Қоронғу 
жойларга борма, ҳали қуёш порлаб турибди.

Кўнгил сени дил аҳлининг, орифларнинг маҳалласига бошлай
ди. Тан эса сени сув ва лой ҳибсхонасига киритишни истайди.

Ақлингни ишлат ва кўнгил дўсти суҳбати ила кўнглингни 
озиқлантир” (1-ж. 722-726).

Нафс одамни охири надомат бўлган йўлга ундайди. Бунинг 
учун мисоли бир ёввойи отни қўлга ўргатган отбон каби нафсни 
ҳам илм, ибодат ва Ҳақ йўлида юрганларнинг маънавий иқлими-
да тарбиялаб солиҳ ҳолга келтириш лозим. Бунга илм керак. 
Аммо илмнинг ўзи етарли бўлмайди. Илм аҳли илмини ирфонга 

айлантириши, ҳол ва ҳаракат комиллигига эришиши керак. Шу 
зайл ақл ва қалб вазифаларини ўзаро уйғун, оҳангдош бўлиб адо 
этган бўлади. Акс ҳолда қуруқ илмнинг ўзи кишини ғурур, ман-
манлик ва ҳалокатга олиб бориши мумкин.

Нафснинг бир неча босқичлари бор. Ҳеч бир тарбия кўрма-
ган нафс “аммора” дейилади. У соҳибини доим ёмонликка ундаб 
туради. Аммо у тарбия қилинаверса, секин-аста “лаввома”, 
“мулҳима” ва “мутмаинна” даражаларига кўтарилиши мумкин. 
Агар у шу босқичларни босиб ўтса, қўлга ўргатилган ёввойи от 
каби соҳибига итоатли ҳолга келади. Уни манзилига етказишга 
хизмат қилади. Ҳақиқий қуллик (бандалик) мана шу босқичда 
намоён бўлади. Аллоҳнинг изни ила нафс тарбияси такомилла-
шиб борса, “розия”, “марзия” ва “комила” мақомларига етади. 
Бу ҳолга етишнинг асосий сабаблари бошида Аллоҳнинг валий-
лари билан дўстлашиш, уларга муҳаббат қўйиш туради. Нафс 
буни истамайди. Шу боис бошида инсон ўзини суфийлар билан 
бир даврада бўлишга мажбурлайди. Лекин ҳар қийинчиликда 
бир осонлик бўлгани каби бу ишда ҳам қулайлик бор. Қўлини 
берсинки, у йўлга етаклансин. Бошқа томондан инсоннинг 
фариштадан ҳам юқори мақомларга кўтарила олиши ҳам тарбия-
ланган нафс туфайлидир. Шу даражадаки, Одам алайҳиссалом 
илк яратилганида унга фаришталар сажда қилдирилиши ҳақида-
ги илоҳий амр ҳам инсоннинг нафсга соҳиб экани билан изоҳла-
нади. Чунки фаришта ҳеч бир тўсиқсиз, курашларсиз Аллоҳга 
ибодат қилади. Инсон эса бу ишни нафси ва шайтонни енгиб 
ўтиб бажаради. Шу боис инсоннинг Аллоҳга етишиш йўлидаги 
ҳаракати фаришталарникидан юксакроқ тақдирга, мукофотга 
лойиқ саналади.



Маснавий: “Дўстга дўстнинг жафоси қандай қилиб оғир 
келиши мумкин? Жафо ва изтироб бир нарсанинг ичи кабидир. 
Дўстлик унинг қобиғига ўхшайди. Дўстликнинг белгиси синовлар 

ва машаққатлардан хушнуд бўлиш эмасми? Дўст олтин каби
дир. Бало эса олов каби. Тоза олтин олов ичида софлашади” (2-ж. 
1459-1461).

Олдингилардан қолган бир нақлда ҳам: “Асл инсон 
меҳнат-машаққатда, асл маъдан эса оловда тобланади” дейил-
ган. Ростдан ҳам бизга қаҳр ҳам лутф каби лозим. Лекин бу икки 
неъматга ошно бўлганларнинг оёғи тойиши, яъни йўлдан ада-
шиши эҳтимоли ҳам бор. Қаҳр (бало-офатлар)га гўзал сабр 
қилиб, васл умиди билан тақдирга рози бўлиш, улардан истифо-
да қилиш, яъни Ҳақ розилигини топиш лозим. Исён қилиш эса 
кишини ҳалокатга етаклайди. Лутф ҳам шундай. Уни Аллоҳдан 
билиб, шукрини адо этиш лозим. Бунга ўз кучи билан етишгани 
ҳақида хомхаёлга берилиб кибрга, ғурурга берилиш ҳам ҳало-
катга бошлайди.

Ҳақнинг дўстлари идрок ва англаш қобилиятларини шун-
дай тарбия қилишганки, улар қаҳрдан ҳам, лутфдан ҳам фойда 
билан чиқишади, зарар кўришмайди. Шунинг учун улар: 
“Қаҳринг ҳам, лутфинг ҳам хушдир!” дея олишади. Роббимиз-
дан иноят сўраган ҳолда биз ҳам шу даражага етиш учун ҳаракат 
қилишимиз лозим. Қаҳрдан ҳам, лутфдан ҳам ҳақиқий фойда 
кўриш учун олдиндаги сабабларга эмас, “мусаббибул сабаб”га, 
яъни энг асосий сабабга кўра Аллоҳнинг қадарига рози бўлиш 
керак. Шундай қила олганлар “ризо” мақомига етишади. Мавло-
но юқоридаги байтларида шуни ифодалаган.



Маснавий: “Бошимизга келган балоларнинг шамоли жуда 
қаттиқ ва тез эсмоқда. Умримиз шами эса ўчиш арафасида. 
Шундай экан шошилайлик, тез ҳаракат қилиб умримиз шами
дан яна бошқа шамларни ёқиб, уйғотиб қолайлик. Бошқа бир 
шамни қўлга киритайлик. Мабодо у икки шамдан бирини шамол 
ўчирса, бошқаси ила йўлимизда давом этайлик” (6-ж. 3108-3109).

Мавлоно ҳазратлари юқоридаги байтида ҳам ҳақиқатни 
ифодалаш баробарида ҳеч қачон умидсизликка тушмасликни 
уқтирмоқда. Йўлдан оздирадиган, умидсизликка туширадиган 
ҳол ва ҳаракатларга нисбатан ҳушёр туриш лозим. Чунки Аллоҳ 
таоло ҳар бандасига сўнгги нафасига қадар тавба эшикларини 
очиб қўйгани, раҳматидан умидсиз бўлмаслиги ҳақида ваъда 
билан эслатма берган. Токи инсон ҳақиқий надомат ила тавба 
қилсин ва Ҳаққа қайтсин.

Маснавий: “Оҳ, табиати бизга мос келмаган дўстлар 
етказган азиятлардан!.. Вой, уларнинг қалбимизда пайдо қилган 
оғир яраларидан! Эй улуғлар, азиз инсонлар! Ақлингизни ишла
тинг ва яхши дўстлар, ўзингизга муносиб йўлдошлар қидиринг!” 
(6ж. 2950).

“Ўзингга кел ва кўринишга алданма. Гўзал суратларга тал
пинма. Бундай талаб ҳам қўйма! Маълум жинсда, тоифада, 
кўринишда бўлиши керак, деб қидирма!” (6-ж. 2953).

Дўстлик мусбат ва манфий тавсифли ўртоқликдан юзага 
келади. Ҳақиқий дўстлик эса фақат самимий руҳиятда яшайди. 
Бу васфга инсон шахсиятининг энг юқори даражаларида дуч 
келиш мумкин. Ҳодисалар қаршисида икки кишининг бир хил ё 
бир-бирига яқин тўйғуларга соҳиб бўлиши дўстликни яшатади. 
Ҳақиқий дўстлик икки кўнгил орасидаги жараён. Бу жараён ила, 
яъни муҳаббат натижасида севилувчининг ҳар ҳоли севганга 
ҳам юқади, кўчади. Кўнгилдаги ишқ дарёлари жўшиб, савдо 
қуёшлари туташа бошлайди. Бу нуқтада муштарак туйғуларга 
эга бўлмаганларнинг биродарлик, ҳамроҳликлари, тасодифий 
яқинликлари бу дўстликка алоқадор эмас. Зеро, Абу Лаҳаб Расу-
луллоҳ соллаллоҳу алайҳи ва салламнинг амакиси бўлатуриб у 
зотдан энг узоққа бориб тушган бадбахтлардан бири эди...





Дўстликнинг 
Ҳақиқати

(Иккинчи фасл)

Ҳақиқий муҳаббат заҳматларни раҳ-
матга айлантиргани учун севилувчининг 
қаҳри ҳам лутфи сингари хуш кўрилади. 
Бир кишининг муҳаббати ҳақиқий ё ундай 
эмаслигини билиш, савиясини ўлчаш учун сев-
ганининг қаҳрига қанчалик таҳаммул қили-
шига қараш кифоя қилади.

Муҳаббат икки қалб ўртасидаги жараёндир. Севганлар сев-
гилиларини ҳеч қачон дил ва тилларидан қўйишмайди. Бор 
имконларини кўнгил қўйганларига жўмардларча кўрсатиб, умр 
бўйи фидокорликдан ҳузурланиб яшашади.

Дўстлик, умуман олганда, шахслар ўртасидаги мусбат ё 
манфий бирлик, муштаракликдан вужудга келади. Ҳақиқий 
дўстлик эса улуғ шахсларнинг самимий руҳиятларида пайдо 
бўлади. Дўстликнинг энг баланд савиядагиси ҳар қандай ҳодиса 
қаршисида икки кишининг бир хил туйғуга эга бўлиши, гўё 
икки танда бир юрак ҳолига келишидир.

Киши севганига мафтун бўлади. Муҳаббат натижасида 
севилувчининг ҳол ва тарзи севувчига сироят қилади (юқади, 
кўчади). Кўнгилдаги ишқ дарёлари жўшиб, савдойи қуёшлари 
туташа бошлайди. Натижада ошиқ ўз ирода ва ихтиёрини тарк 
этиб, кўнгил қўйганига тақлид қила бошлайди. Шу ўринда 
мўмин киши ҳар бир хатти-ҳаракатида “муҳаббат элексри”нинг 
қандай қўлланишини яхши билиши лозим.

Ҳақиқий муҳаббат заҳматларни раҳматга айлантиргани 
учун севилувчининг қаҳри ҳам лутфи сингари хуш кўрилади. 
Бир кишининг муҳаббати ҳақиқий ё ундай эмаслигини билиш, 
савиясини ўлчаш учун севганининг қаҳрига қанчалик таҳаммул 
қилишига қараш кифоя қилади.

Мавлоно ҳазратлари ҳақиқий муҳаббат ва дўстлик дўстдан 
етадиган азият ва жафоларни ҳам қабул қилиш баробарида, унга 
розилик ва таслимият кўрсатиш билан ҳосил бўлишини қўйида-
ги ҳикоя орқали баён қилади:

“Бир улуғ кишининг дўстлари унга ҳадя сифатида қовун 
олиб боришди. У эса севикли кўнгилдоши, нафис туйғули хиз-
маткори Луқмонни чақирди. Луқмон келгач, хожаси қовундан 
бир тилим кесиб унга илинди. Луқмон хожаси берган тилимни 
гўё асал егандай ҳузурланиб еди. У шундай завқу-шавқ билан, 
маза қилиб едики, кўрганларнинг иштаҳалари қўзғалиб, ютиниб 
қолишди. Унинг ҳузурланганини кўрган хожаси тағин бир 
тилим узатди. Чунки хожаси Луқмоннинг ҳузурланганидан 
роҳатланаётган эди. Ниҳоят, қовундан бир тилим қолди. Шунда 
хожа:

– Энди буни мен еб, нақадар лаззатли қовун эканини ҳис 
этай, – деди.

Хожа қовунни тишлар-тишламас нордонлигидан юзи 
буришди. Қовун аччиқ ҳам эди. Тили, томоқлари ачишди. Ўзига 
келиб олгач, Луқмондан сўради:

– Эй менинг жаҳоним, севикли хизматкорим! Бундай заҳар 
каби қовунни қандай қилиб ҳузурланиб единг? Бу зулмни 
қанақасига лутф деб қабул этдинг? Бу қандай сабр бўлди? Аччиқ 
тилимларни егунча қанча азиятларга чидадинг? Йўқса ўз ширин 
жонингга душманмисан? Нега бир оғиз “узр, бошқа ея олмай-
ман” демадинг?

Луқмон жавоб берди:

– Хожам, шу кунгача сизнинг қўлингиздан нақадар тотли 
егуликлар едим. Ҳам моддий, ҳам маънавий озиқландим. Булар 
эвазига сизга муносиб жавоб қила олмаганимдан хижолат тор-
тиб келаман. Шунча вақт мислсиз фойдалар кўрганим ҳолда 
қандай қилиб бир марта берган егулигингизни “бу аччиқ экан, 
емайман” деб қайтаришим мумкин?! Бунинг устига сизнинг 
қўлингиздан олганим – аччиқ нарсалар ҳам менга ширин туюла-
ди. Чунки танамнинг ҳар бир ҳужайраси сиз инъом этган неъ-
матлардан озиқлангандир...

Луқмон ҳаяжон ва муҳаббатга йўғрилган сўзларини давом 
эттирди:

– Ҳазратим! Сиздан келадиган аччиқ нарсалар учун фарёд 
қиладиган бўлсам бошимдан юз марта тупроқ сочилсин. Лутфли 
қўлингиз тоти қовунда аччиқ қолдирармиди? Муҳаббатдан 
аччиқ нарсалар ширинга, мислар олтинга айланади. У туфайли 
тош қотган қалблар эрийди, дармонсиз дардлар шифо топади, 
ўлик (қалб)лар тирилади. Муҳаббат туфайли подшоҳлар қулга, 
зиндонлар гулу гулзорга айланади. У туфайли қоронғу уйлар 
ёришиб, нурланади. Олов нурга дўнади. Энг хунук нарсалар энг 
гўзал бўлади. Муҳаббат сабабли ғамларда ҳам севинч бўлади. У 
боис йўлтўсарлар йўлбошловчига айланади. Муҳаббат туфайли 
қаҳр меҳрга дўнади”.



Муҳаббат яратилишимиздан бери бирга келаётган қалбий 
майлимиздир. Фақат қалбдаги муҳаббатнинг савияси муҳаббат 
қўйиладиганнинг улуғлигига, даражасига муносиб бўлиши 
керак. Бизнинг қалбларимиздаги муҳаббатнинг асл нишони 
Аллоҳ жалла жалолуҳудир. Лекин қалб Аллоҳнинг муҳаббати-
дек ниҳоятда юксак даражага етишиши учун унгача бўлган 
баъзи мажозий муҳаббатлар ила мослашиб, манзилларига қўниб 
ўтиши лозим бўлади.

Борилажак охирги манзил бўлган “Ҳақ васли”ни унутиб, 
мол-мулк, мақом-мавқе, оила, бола-чақа сингари фоний муҳаб-
бат манзилларидан бирида қолиб кетиш кўнгил оламини зиёнга 
дучор қилишдир. Бундай вазиятга тушмаслик учун ўткинчи 
муҳаббатларнинг “муваққат” бекатлар эканини эсдан чиқармас-
лик, уларга керагича эътибор бериб, асл муҳаббатга восита 
қилиш лозим. Улар асосан қалбни Аллоҳнинг муҳаббатига тай-
ёрловчи босқичлардир. Фоний муҳаббатларнинг илоҳий муҳаб-
батга пиллапоя бўлиши имоннинг лаззатга айланиши василаси 

бўлади. Башарий андиша ва тўсиқларни енгиб ўтиб, комил имон 
ила оқибатини ўйлаган ҳар бир идрок соҳиби осонгина англай-
дики, сўнгсиз орзу-истаклар, завқу-сафолар, ўткинчи савдолар-
ни чегаралаб, муҳаббатини илоҳий мақсадга йўналтириши яра-
тилиш ғоясининг асосидир.

Фоний борлиқнинг нафсоний орзуларидан қутулиб, илоҳий 
борлиққа ром бўлган банда ўлимсизликка етишади. Шу тариқа 
фоний борлиғи тупроқ бўлганидан сўнг ҳам умри давом этади. 
Бунинг ёрқин мисоли Лайлода ҳис қилган мажозий ишқини кўн-
гил оламида камолга етказиб, Мавло ишқига етишган Мажнун-
дир. Агар Мажнун Лайлога бўлган фоний ишқи билан чекланиб 
қолганида миллионлаб оддий тимсоллардан бирига айланар, 
натижада унинг исмини ҳозир биров тилга олмаган, мозийга 
кўмилиб кетган бўларди.

Ҳақ ва ҳақиқатлар фақат сатрлардан ўқилиб эмас, садр 
(қалб)лардаги муҳаббат билан ҳам танилади. Қалб фонийларга 
бўлган муҳаббат босқичларини ошиб Ҳақнинг ишқи билан тўла 
бошласа, ўшанда ҳамма сирлар, ҳақиқат ва гўзалликлар кўнгил-
ларда аксланади. Шундай экан, кишини абадий саодатга элтади-
ган ҳақиқий ошнолик “Ҳақ билан бўлинган дўстлик”дир.

Қўйидаги ҳикояда хожа ва қул ўртасида бўлиб ўтган мажо-
зий суҳбат Ҳақ билан дўстликни нақадар гўзал ифода этади:

“Бир киши қул сотиб олди. Қул диндор, солиҳ, мўмин эди. 
Хожаси уни уйига олиб боргач, ўрталарида мана бундай суҳбат 
бўлиб ўтди:

Хожа:

– Менинг уйимда нималар ейишни истайсан?

Қул:

– Нима берсангиз ўшани.

– Қандай либос кийишни истайсан?

– Қандай либосни лойиқ кўрсангиз шуни.

– Уйимнинг қайси хонасида яшаш сенга маъқул?

– Қаерда яшашимни истасангиз, ўша хона.

– Қайси ишларни бажариш сенга мароқлироқ?

– Қайси ишни бажаришимни истасангиз ўша иш.

Бу савол-жавобдан кейин хожа тафаккурга чўмди. Кўзлари-
дан оққан ёшларни артар экан:

– Кошки, мен ҳам Раббим билан шундай дўст бўла олсай-
дим!.. – деди.

Қул деди:

– Эй хожам! Хожасининг олдида қулнинг ирода ва ихтиёри 
бўладими?..

Шунда хожа:

– Сени Аллоҳ учун озод қилдим. Энди ҳурсан. Фақат бир 
илтимосим шуки, ёнимда қол. Токи сенга жоним ва молим ила 
хизмат қилай... – деди”.

Кимки Аллоҳни таниб, Унга ҳақиқий муҳаббат ила боғлан-
са унда на ирода, на ихтиёр қолади. У бундай ҳаловатли қуллик-
ни ҳис этгач, бундай дейди:

– (Менга истаганимдан зиёдасини – Ўз ишқини бериб қўй-
ган) Аллоҳдан (яна) бирон тилак тилашга ҳаддим борми?!



Ҳақнинг ишқи қалбида бўлган мўмин, ҳақиқатда, ҳеч бир 
нарсага молик эмаслигини идрок этади. Зеро, севганига ҳамма 
нарсасини фидо қилиши лозим бўлади. Муҳаббат фидойилик 
талаб этгани учун моликият билан бирлашмайди. Муҳаббат кўн-

гилда табиий равишда моддий ва маънавий икром қилиш майли-
ни туғдиради. Бу эса муҳаббатнинг шиддати нисбатига кўра 
содир бўлади. Одамлар энг катта бадалларни муҳаббат туйғуси 
туфайли тўлайдилар. Бу ҳам муҳаббатнинг даражаларига боғлиқ 
бўлиб, севганининг васли, истаги учун ҳаёт неъматидан воз 
кечишга қадар фидойилик қилиш кўринишида зоҳир бўлади. 
Чунки Аллоҳ таоло ояти каримада бу ҳақда:

“Суйган нарсаларингиздан эҳсон қилмагунингизгача 
сира яхшиликка (жаннатга) эриша олмайсизлар” (Оли Имрон 
сураси, 92-оят) дея таъкидлаган.

Демак, Раббини яхши кўрган, муҳаббатига содиқ бўлган 
киши “нафсини, турли имконлари ва оқибатини” Унга таслим 
этади. Зеро, Аллоҳ ва Расулининг дўстлиги, муҳаббати ҳар қан-
дай киши (мўмин) унга эришганини даъво қила оладиган дара-
жада осон эришиладиган иш эмас.

Ҳақиқий дўстлик ва муҳаббатнинг шарти севилган ёнида 
севганнинг ҳеч бир инон-ихтиёри қолмаслигидир. Иброҳим 
алайҳиссаломнинг ҳақиқий Халилуллоҳ (Аллоҳнинг дўсти) эка-
нини билдирувчи қуйидаги ҳоллари нақадар ибратлидир:

Ҳазрати Иброҳим алайҳиссалом Намруд томонидан оловга 
ташлатилаётганида қутқариш учун ёрдамга келган фаришталар-
га:

– Бу оловни (аслида) ёққан ким? У менинг ҳолимдан хабар-
дор. Сизлардан бирон сўровим йўқ (Дўст билан дўстнинг ораси-
га кирманг), – деди.

У зотнинг Роббига бўлган таслимияти туфайли тоғдек катта 
аланга бир зумда гулистонга айлантирилди.

Сўнгра Иброҳим алайҳиссалом наслидан бир пайғамбар 
чиқишини сўраб дуо қилди. Аллоҳ таоло унга қариганида ўғил 
ато этди. Иброҳим алайҳиссалом уни қаттиқ яхши кўриб, 

ардоқлади. Маъсум гўдакка қалбидан тахт қурди. Шунда Аллоҳ 
таоло ҳам синов, ҳам дўстлик нишонаси ўлароқ ўша фарзандини 
фидо қилишини сўради. Фарзандига бўлган муҳаббати у зотни 
кўрган туши бўйича тараддудлантириб қўйди. Бир тушни уч 
марта такрор кўргач, бу бир ишора эканига амин бўлди. Фарзан-
дини қурбон қилишга олиб кетаркан, васваса қилишга келган 
иблисни тошлади.

У фоний бўлган муҳаббатини боқий бўлган Дўстининг 
муҳаббати йўлида қурбон қилишга олиб борди. Боқий Дўст эса 
ундаги азму-қарор қатъийлигини кўргач, бир қўчқор тушириб, 
боласини ўзига қайтариб берди. Дўстлик нишонаси эвазига бун-
дай марҳамат қилинди:

“... унга Биз нидо қилдик: «Эй Иброҳим! Дарҳақиқат, 
сен тушни тасдиқ этдинг. Албатта, Биз эзгу иш қилувчилар-
ни мана шундай мукофотлаймиз». Албатта, бу (қурбонликка 
буюришим) айни синовдир7. Биз (Исмоилнинг) ўрнига катта 
бир (қўчқор) сўйишни бадал қилиб бердик. Кейинги (авлод)
лар орасида у (Иброҳим) ҳақида яхши гапларни қолдирдик. 
Иброҳимга салом!” (Соффот сураси, 104–109оятлар).

Шу тариқа Иброҳим алайҳиссаломнинг Аллоҳ таоло билан 
дўстлиги бутун башарият ибрат олиши учун қайд этиб қўйилди. 

7. 106-оят. Иброҳим (а.с.) туш кўрган кечанинг эртаси Зулҳижжа ойининг ёлғон 
арафа (тарвия) куни эди. Кўрган туши Раҳмонданми ёки шайтонданми, била 
олмагани учун шу ном берилган. Иккинчи кеча туши аниқ бўлгани учун 
эртаси кун “арафа” деб аталган. Учинчи кеча яна ўша тушни кўриб, тонгда 
қурбонликка азму қарор қилгани учун у кун Қурбонлик (Наҳр) кунидир.

 Қурбонликка Исмоил (а.с.) ёки Исҳоқ (а.с.)ни ётқизгани тўғрисида ихтилоф 
бор. Ибн Масъуд, Али, Аббос, Умар, Абу Ҳурайра, Абдуллоҳ ибн Салом 
(рз.)лар ва Муқотил, Каъб, Масруқ, Суддий, Ато, Икрима, Қатода (рҳ.)лар 
ва аҳли китоблар Исҳоқ эди дейдилар. Абу Бакр, Ибн Аббос, Ибн Умар (рз.)
лар, Ҳасан, Саид, Шаъбий, Мужоҳид (рҳ.)лар Исмоил (а.с.) эди, деганлар. 
Исмоил (а.с.) экани оят ва ҳадисларга кўра, аниқроқдир. 

Ҳақ билан дўстлашганлар Унинг махлуқоти билан ҳам 
дўстлашади. Улар яратиқларга Ҳақнинг назари билан қараш 
тарзини ўзлаштиришади. Дўстликнинг энг олий намунасини 
қурган Расулуллоҳ соллаллоҳу алайҳи ва саллам Тоифда 
тошбўрон қилинар экан, ҳақиқий дўсти бўлган Аллоҳга ўша 
жоҳил одамлар учун дуо қилиб яхшилик, офият сўраган эдилар.

Ҳақнинг дўстларидан яна бири, дўстликнинг оғир синови 
билан синалган Мансур Халлож кўплаб тажаллийлар ичра 
қолиб, жазбасини идора қила олмай ағёрларга маҳрам сирларни 
очиб қўйган эди. Шунинг сабабидан унинг маънавий ҳолидан 
хабарсиз халқ Мансурни тошлар экан, у:

– Ё Раббий! Мендан олдин мени тошлаганларни афв эт. 
Чунки улар менинг ҳолимни билишмайди. Менга ҳам динга 
бўлган муҳаббатлари туфайли ҳужум қилишмоқда, – деб дуо 
қилиб турди. Бу мисоллар махлуққа Холиқнинг назари билан 
қараш тарзига комил намунадир.



Инсон нафс тўсиғидан ўта олсагина бало ва машаққатларга 
чиройли сабр қилади, уларни юборган Зотга нисбатан розилик 
мақомига етишади. Булар маънавият йўлидаги долғаларнинг 
жилваларидир. Бунинг учун мукофотлар, дўстликлар доимий 
кураш, сабр, сабот ва таҳаммул ортидан келади. 

Бу мартабадаги мўминлар назарида ҳаётнинг ғаму қувончи 
бирдай. Зеро, бу дунёдан қалбан узилганлари туфайли ҳаётнинг 
севинч ва ташвишлари улар учун тенг бўлиб қолади. Яхшилик ё 
ёмонлик, нимаики тақдир қилинса ҳаммасини Аллоҳдан билиб, 
рози бўлишади. Қуйидаги мисраларда бу ҳол гўзал ифодалан-
ган:

Хушдир менга Сендан келган,
Ё ғунча гул, ёхуд тикон!

Ё ҳилъату ёхуд кафан,
Қаҳрингда хуш, лутфингда хуш!

Ғоятда осон, ўқишли бўлган ушбу қитъадаги ҳақиқатнинг 
ҳаётга татбиқ қилиниши қанчалар машаққатли. Фақат “розия” 
мақомида пайдо бўладиган бу ҳолни нафсининг бир ваҳми 
туфайли ё ҳавасланиб, вақтидан олдин, пала-партиш тараннум 
қилишдан тийилиш шарт. Ундай қилинган тақдирда бу сўзлар 
бир даъвога айланадики, Ҳақ таоло қулининг бу даъвода сами-
мий ё самимий эмаслигини имтиҳон қилса жуда кўп банда бу 
йўлда “оқсоқланиб” қолиши эҳтимоли бор.



Қисқаси, қалбнинг сафоси Ҳақдан келган ҳар ишга рози 
бўлишда яшириндир. Бунинг акси бўлган ҳеч бир хатти-ҳаракат 
фойда бермайди. Ҳазрати Мавлоно гўзал тарзда баён этади:

“Сен Аллоҳнинг берганларига рози бўлмагунингча роҳатла-
ниш ва қутулиш умидида қаерга борсанг бор. Қаршингдан бир 
офат, синов, машаққат чиқиб сенга етишади. Билки, бу фоний 
оламнинг ҳеч бир гўшаси тузоқсиз эмас. Ҳақни кўнгилдан 
топиб, Унга сиғиниб, Унинг маънавий ҳузурида яшашдан бошқа 
нажот ва ҳаловат йўқ. Қара, бу фоний оламда энг хавфсиз жой-
ларда яшаганлар ҳам, энг кучли, деб ҳисобланганлар ҳам бориб 
ўлимнинг қучоғига тушмаяптими?

Сен фоний тузоқлардан омонда бўлишга уринмай, Ҳаққа 
ибодат қилишга кириш! У истаса сен учун заҳарни шифо қила-
ди, истаса, сувни заҳарга айлантиради!”

Ё Раббий! Биз ожиз қулларингни валийуллоҳларнинг кўн-
гил иқлимидан фойдалантир!

“Огоҳ бўлингизки, албатта, Аллоҳнинг валийлари (дўст-
лари)га хавф йўқдир ва улар ташвиш ҳам чекмаслар” (Юнус 
сураси, 62-оят) ояти каримасининг тажаллийсидан бизни ҳам наси-
бадор қил! Омин!.. 



Азалий Муҳаббат ва 
Борлиқ Нури

Маснавий: “Кел, эй кўнгил! Ҳақиқий байрам Муҳаммад сол
лаллоҳу алайҳи ва саллам васлидир. Чунки жаҳоннинг ойдинлиги 
у зотнинг муборак жамоли нуридандир” (6ж. 1861).

Азалда фақат Ўзи бўлган Аллоҳ таоло инсонлар ва жинлар 
савиясида Ўзини танитишни (маърифатуллоҳни), натижада бан-
даларининг ибодат орқали даража топиб Ўзига янада яқин бўли-
шларини мурод этгани учун бу фоний оламни яратди. Бу ярати-
лишда биринчи бўлиб “Нури Муҳаммадий” ижод қилинган. Бу 
ҳақда Расулуллоҳ соллаллоҳу алайҳи ва саллам:

– Ҳазрати Одам руҳ ва жасад орасида бўлган пайтда мен 
набий эдим, – деганлар (Имом Термизий. “Маноқиб”, 1). Демак, 
Муҳаммад соллаллоҳу алайҳи ва саллам асл жавҳари бўлган 
“Нури Муҳаммадий”нинг яратилишига кўра биринчи, у муборак 
руҳ таналарига киргизилиб, набий ва расул сифати билан бутун 
инсониятга юборилишига кўра эса охирги саналадилар. Пайғам-

барлик тақвими биринчи яратилмиш бўлган “Нури Муҳамма-
дий” ила бошланиб, сўнгги япроғи “Жисми Муҳаммадий” билан 
камоли якунига етади.

“Нури Муҳаммадий” “Ҳақиқати Муҳаммадия”нинг асли, 
ўзагидир. Бир бебаҳо жавҳар бор ҳолича, ўзи тақдим этил-
масдан, бир қанча безак ва зариф ҳимоялар ичра сақланганидек, 
“Нури Муҳаммадий” ҳам яратиқлар олдида шундай мақомда. 
Бутун олам унинг иззатига яратилган. Борлиқнинг биринчи 
сабаби Аллоҳ таолонинг Ўзи бўлса, иккинчи сабаби “Нури 
Муҳаммадий” ва уни гўзал яратиқлар ила безатиш, зарифланти-
ришдир. Ҳадиси шарифда бундай дейилган:

“Одам алайҳиссалом жаннатдан чиқарилишига сабаб бўла-
диган тойилишга қўл урганида хатосини тушуниб:

– Ё Раббим! Муҳаммад (соллаллоҳу алайҳи ва саллам) ҳақи 
мени кечиришингни сўрайман, – деди. Аллоҳ таоло:

– Эй Одам, Мен ҳали яратмаган Муҳаммадни сен қаердан 
биласан? – деб сўради. У:

– Ё Раббим! Мени яратиб, жисмимга руҳингдан уфлага-
нингда бошимни кўтардим. Аршинг устунларига “Ла илаҳа 
иллаллоҳу Муҳаммадур расулуллоҳ” деб ёзиб қўйилганини ўқи-
дим. Сен берган фаҳм билан англадимки, Зотинг исмига ярата-
жакларингдан энг севиклисининг исмини илова қилгансан! – 
деди.

Шунда Аллоҳ таоло:

– Тўғри айтдинг, эй Одам. Ҳақиқатдан ҳам у Мен учун яра-
тиқларимнинг энг севиклиси. Модомики, Менга унинг ҳақи 
учун дуо қилдинг – сени кечирдим. Агар Муҳаммад (соллаллоҳу 
алайҳи ва саллам)ни яратмайдиган бўлсам сени ҳам яратмасдим, 
– деди” (Имом Ҳоким. “Мустадрак”, II, 672; Имом Байҳақий. “Далоил”, V, 
488-489).

Муҳаббат инсонда қалб борлигининг биринчи аломатидир. 
Бу ҳолнинг камоли эса энг лойиқ зотга, яъни муҳаббатни яратув-
чи Аллоҳ таоло ва Унинг Расулига бўлиши керак.



Маснавий: “Эй ўғил! Бутун дунёни оғзига қадар илм ва гўзал
лик билан тўлдирилган хум деб бил. Аммо билгинки, бу илм ва 
гўзаллик зуҳури Зотини билдиришни тақозо қилган денгиздан бир 
томчи, холос. Зеро, Аллоҳ таолонинг зуҳурини тўла билиш ҳеч 
имконсиз бўлган бир ишдир. Фақат У яширин бир хазина эди. 
Маърифатига муҳаббат қўйганлар учун инсон идроки даражаси
да билинишни истади. Тупроқни осмонлардан ҳам тиниқ ва ёрқин 
этиб, Ўзига ҳабиб бир султон ҳолига келтирди” (1-ж. 2860-2863).

Аллоҳ замон ва макондан муназзаҳдир. У замонсиз ва 
маконсиз бир оламда, Зоти ҳақиқати Ўзига маълум бўлган 
суратда мавжуддир8.  Аллоҳ таолонинг бу мавжудлиги мутлақ, 
махлуқлариники эса изофийдир.

Шунга кўра, азалда фақат Ўзи бўлган, бор бўлиш учун 
бошқа яратувчига муҳтож бўлмаган Аллоҳ таоло инсонлар ва 
жинларнинг идроклари даражасида Ўзини танитишни, бу бил-
дириши орқали Ўзига ибодат қилишларини мурод этди. Шунинг 
учун “олами касрат” (кўплик олами)ни яратди. Бу ҳақиқат, яъни: 
“Мен яширин бир хазина эдим, билинмоқ истадим...” (“Канзул 
махфий”) ҳадиси қудсийси орқали билдирилган. Бу ҳадиси 
шариф биз ичида яшаётган оламнинг яратилиш сабаби ва ҳикма-
тини англашимиз, асл вазифаларимизни бажаришимиз учун 
дастурил амалдир.



8. Бу ўриндаги “олам” сўзи Аллоҳнинг ҳузуридаги ҳақиқатни инсон идроки, 
савиясига мос ифодалаш учун мажозан қўлланиб келинади. Шунингдек, азал 
(бошланиш вақти бўлмаган) ва абад (тугаш вақти бўлмаган) каби сўзлар ҳам 
Ҳақ таолога нисбатан қўлланганида ҳам шундай бўлади.

Маснавий: “Билгинки, ичи илоҳий ишқ ва муҳаббат билан 
тўла бўлмаган одам нақадар бечора, ҳайвондан ҳам қуйи 
мақомдадир. Зеро, Асҳоби Каҳфнинг ити ҳам ишқ аҳлига эргаш
ди ва маълум бир даража топиб, ўзи фоний бўлса ҳам хос қуллар 
ила бирга бўлгани учун жаннатга эришди” (2-ж. 1425; 1428).

Асҳоби Каҳф Қуръонда баён этилган, мўмин ёшлардан таш-
кил топган кичик гуруҳдир. Улар яшаган давридаги жамиятнинг 
куфр, фасод ва зулмларидан узоқлашиб, имонларини асраш 
учун ҳаракат қилишган. Аммо жоҳил жамият ҳаётларига хавф 
солгач, шаҳарни тарк этиб, бир ғорга яширинишган. Йўлда 
уларга бир ит (Қитмир) ҳам эргашиб, ғорда уларга соқчилик 
қилган. Бу имон аҳлини таъқиб қилган шаҳар қироли Дақянус 
(Даққиюнус) ва аскарлари ғор оғзига қадар келишган. Аммо 
уларнинг ухлаб ётганларини кўриб қиличдан ўтказиш ўрнига 
ғор оғзини оғир тошлар билан беркитиб кетишади. Аллоҳнинг 
фазли билан улар орадан уч юз йил ўтиб уйғонишади...

Ҳазрати Мавлоно бу имонли ёшлар ҳақида Қуръони каримда 
келтирилган қисса (Қаҳф сураси, 9-22-оятлар)даги Қитмир 
лақабли итнинг ҳолига эътибор қаратиб, ҳақиқий имон ва ишқ 
аҳллари билан бирга бўлиш ҳатто бир итни жаннат аҳлидан 
бўлиш даражасига кўтаришини мисол қилиб келтиради. Валий 
зотлар билан ҳамроҳ бўлган бир итга шундай улуғ неъмат насиб 
этар экан, унинг ўрнида бўладиган, яъни валийуллоҳларга яқин-
лашадиган инсон қанчалик мақом-мартабага эришиши ҳақида 
мулоҳаза қилиш керак. Румий ҳазрат бу мисол орқали содиқлар 
ва солиҳлар билан ҳамнафас бўлишга ундамоқда. Чунки Аллоҳ 
таоло Қуръони каримда: “...(имонда) содиқ кишилар билан 
бирга бўлингиз!” (Тавба сураси, 119-оят) деб буюрган. Демак, Мав-
лононинг чақириғи ҳам Қуръоний иршоддир.

Пайғамбар соллаллоҳу алайҳи ва саллам жаннатда ҳайвон-
лар бўлмаслиги, фақат Қитмир ва бир-иккита хос ҳайвонларгина 
бундан мустаснолигини айтганлар.

Маснавий: “Муҳаббат лойқа сувларни тинитади. Ҳақиқий 
муҳаббат ўлик қалбларни тирилтиради. Подшоҳларни қулга 
айлантиради!..” (2-ж. 1530-1531). 

Ҳазрати Мавлононинг муҳаббат лойқа сувларни ҳам 
тиниқлаштиради, дейиши ишқнинг инсон ҳаётидаги файзли 
оқибатларига ишорадир. Ҳақиқатан, муҳаббат билан заҳмат раҳ-
матга, машаққатлар енгилликка айланади. Киши ишқ  ила йўл-
дош бўлиб чиққан йўлида учраган ғов ва қийинчиликларни 
енгиб ўтишда айрича бир ғайрат, лаёқат ва матонат топади. 
Шахсий ва табиий ҳаётда юзага келган машаққатлар қиладиган 
ишини яхши кўрувчи кишилар учун муҳаббатлари нисбатида 
кичраяди, аҳамиятсиз ё йўқ бўлиб қолади.

Асҳоби киром Исломга садоқатлари туфайли, Аллоҳга ва 
Расулуллоҳ соллаллоҳу алайҳи ва салламга муҳаббатлари саба-
бидан улуғ ва муқаддас динни ёйиш учун Хитой, Самарқанд, 
Истанбул сингари узоқ юртларга не-не машаққатли сафарлар 
қилишган. Аммо бундан улар ҳеч малолланмаган, афсусланма-
ган. Ҳатто чарчаганларини ҳис этишмаган. Чунки кўксиларида 
рисолат нурининг излари бўлган. Имонлари туфайли бу заҳмат-
лар уларга лаззат, завқ берган.

Фарҳодга ҳам улкан тоғни тешиш қалбидаги мажозий ва фоний 
ишқ туфайли осонлашган. У бу ишни завқ билан бажара олган.

Муҳаббат қаратилган борлиқнинг севилишга лаёқати дара-
жасида шиддатли бўлади. Бу жиҳатдан унинг энг улуғ ва файз-
лиси “муҳаббатуллоҳ”дир. Яъни банданинг Роббисига бўлган 
муҳаббатидир. Чунки Ундан бошқа олий ишқ билан юзланишга 
лойиқ зот йўқ ва бўлмайди. Зеро, муҳаббатнинг холиқи Удир. 
Ояти каримада мўминларнинг Аллоҳга бўлган муҳаббатлари 
баён қилинаркан:

“Одамлар орасида Аллоҳдан ўзга нарсаларни (сохта маъ-
будаларни) Унга тенг билиб, уларни Аллоҳни севгандек сева-

диган кимсалар ҳам бордир. Имон келтирганларнинг Аллоҳ-
га бўлган севгилари эса (уларникидан) кучлироқдир9” (Бақара 
сураси, 165-оят) дейилади.

Инсон энг катта бадални ишқ туфайли тўлайди. Фарҳод 
Ширин учун тоғни тешса, Мажнун Лайли учун чўлу биёбонда 
яшади. “Мажозий ишқ” деб атаганимиз бу севгилар одамларни 
ишқ йўлида жонфидолик даражасига, ажиб ғамхўрликка ундаса, 
“илоҳий ишқ” деб аталган йўлда бир эмас минг марта жонфидо-
лик ҳам кам бўлади. Ошиқ “Маъшуқ” йўлида севгиси нисбатига 
кўра ҳатто менлигидан воз кечишга ҳам мойил бўлади. Шунинг 
учун саҳобалар моли ва жонини Аллоҳ ва Расули йўлида фидо 
қилишга шай ҳолда яшашган. Пайғамбар соллаллоҳу алайҳи ва 
салламнинг энг кичик бир истаги учун ҳам: “Ота-онам, молим, 
жоним фидо бўлсин Сизга, ё Расулуллоҳ!” дея хизматга ҳозир 
бўлишган.

Фотиҳ Султон Маҳмуднинг аскарлари ҳам биргина: 
“Албатта Қунстантиния (Истанбул) фатҳ этилажак, унинг 
амири қандай ҳам яхши амир ва уни эгаллайдиган қўшин қан-
дай ҳам яхши қўшиндир” (Аҳмад ибн Ҳанбал. IV 335;  Имом Ҳоким. IV, 
468/8300) ҳадиси шарифида мадҳ этилган қўшин сафида бўлиш 
учун жонларини аямай жангга киришган эди. Римликлар олов ва 
қиздирилган ёғларни устларига тўкишар экан, чекинишни хаёл-
ларига ҳам келтирмай, Византия қалъасининг деворларига тир-
машар, имонлари жўшиб, жазба ва ҳаяжон билан:

– Бугун бизга шаҳид бўлиш имкони берилди, – дер эдилар.

9. 165-оят. Мушрикларнинг ўз маъбудларига нисбатан севгилари кучли эмас-
лигига далил шуки, уларнинг бошига бирор мусибат тушса, маъбудларидан 
юз ўгириб, Аллоҳга илтижо қилишга ўтадилар. Мўминларнинг Аллоҳга 
нисбатан севгилари кучли эканига далил шуки, уларнинг бошига ҳар қандай 
оғир мусибат тушса ҳам, Аллоҳдан юз ўгирмай, Унинг ўзидангина мадад 
сўрайдилар.

Юқоридаги мисолларда келганидек, башарий муҳаббатлар 
учун қилинган фидойиликлар эсга олинса, инсондаги севиш 
майлининг чўққиси бўлган ишқ ҳоли Аллоҳ ва Расулуллоҳ сол-
лаллоҳу алайҳи ва салламга қаратилиши мўминни, яъни Ҳақ 
ошиғини қай ҳолга келтириши ҳақида мулоҳаза қилиш лозим 
бўлади. У ҳол ўз фонийлигидан воз кечиб, ҳақиқий қулликка 
етишиш, яъни Аллоҳнинг олдида ҳеч эканини англаб етиб, қул-
лик қилишда фидойилик кўрсатиш демакдир.

Руҳият иқлимларида илоҳий манбалардан файз олган муҳаб-
батлар минг бир ифор билан хушбўйлантирилган жаннат гул-
зорларининг гуллари кабидир. Вақти-вақти билан япроқлари 
тўкилиб, гуллари сўлса-да, у гуллар баҳор табассуми янглиғ 
файз-барака, нашъа топаверади.

Лойиқ ўрнини тополмаган муҳаббатлар эса фоний ҳаётнинг 
маҳзун исрофларидир. Қадрини топмаган, манфаатлар исканжа-
сида қолган муҳаббатлар жар ёқасида ўсган гул-чечакларга 
ўхшайдики, улар хазон бўлишга маҳкумдир. Кўчага тўшалган 
бриллиант қанчалар толесиз. Лойиқ бўлмаган кўнгилга дил 
беришнинг охири ҳам маҳзунликдир!



Маснавий: “Инсон жисмини аҳамиятли санар экан, илоҳий 
ишқ ва муҳаббат лаззатини тота олмайди” (1-ж. 22).

Юқоридаги байт шарҳида ҳам айтилганидек, банда Ярат-
ганга муҳаббат ила юзланганида ва бу муҳаббат ишқ даражасига 
кўтарила олганида фоний борлиқ ва унга дахлдор ҳамма нарса 
аҳамиятини йўқотади. Ўртада “мен” ва “сен” қолмайди. “Мен”-
лик йўқолиб, фоний борлиқ Аллоҳга оид “Сен”лик билан қайта 
жонланади.

Буни бошқача ифодалайдиган бўлсак, қалбни дунё ва унинг 
неъматларидан, уларга оид бўлган муҳаббатдан қутқармай туриб 

бизнинг оламимизда илоҳий ишқнинг чақмоғи чақмайди, илоҳий 
лутфлар пардаланиб (тўсилиб) туради. Қалбни дунё муҳаббати-
дан тозаламай туриб муҳаббатуллоҳга тўла эришиб бўлмайди.

Мавлоно ҳазратлари айтади: “Шамол ва тупроқдан қўрққан 
томчидай бўлма! Зеро бу иккиси томчини ҳалок қилади: шамол 
уни қуритади, тупроқ сўриб юборади. Аммо у томчи денгизга 
тома олса, қуёш ҳароратидан ҳам, шамолдан ҳам, тупроқдан ҳам 
қутилади... У томчининг кўринувчи борлиғи денгизга қўшилга-
нида йўқ бўлиб кетади. Лекин зоти ва ҳақиқати доимий тарзда 
денгизнинг бир қатраси ўлароқ қолаверади! Фоний борлиқ 
ўзини боқий борлиққа таслим этгач, у ҳам боқий ва ўлимсиз 
бўлиб қолади. Эй, борлиқ олами ичра бир томчи мисол бўлган 
киши! Ҳушингни йиғиб ол ва пушаймон бўлмай туриб ҳақиқий 
саодатга эришмоқчи бўлсанг, борлиғингни Ҳаққа топшир! Ўша 
томчи мисол руҳинг абадият денгизига қўшилсин ва сен ҳам 
ҳадсиз денгизга айлан. Ғафлатдан уйғон ва бутун борлиғинг 
билан Аллоҳ томон интил. Денгиз бағрига киргину нафсинг 
исканжасида ҳалок бўлишдан қутул!”

Маснавий: “Ишқ, муҳаббат, дўстлик каби тушунчаларнинг 
ҳаммаси вафога боғлиқ ва улар доим вафоли кишини ахтариша
ди. Вафосиз кўнгилга асло яқинлашмайди” (5-ж. 1165).

Вафо инсондаги барқарорлик хусусиятининг натижасидир. 
Май қўнғизи каби бир ёниб сўнадиган муҳаббатлар билан бир 
мақсадга, манзилга етиб бўлмайди. Руҳиятида собитлик майли 
бўлган инсон борки, илоҳий ишқ лаззатини бир бор тотиб кўрса 
у йўлдан асло ортга қайтмайди. То бу фонийликдан воз кечмагу-
нича шу йўлда илдам бўлади. Бундай саботга эга бўлмаганлар-
нинг дили муҳаббатуллоҳни узоқ вақт ўзида сақлаб қололмайди. 
Бундайлар ато этилган неъматни идрок қилишда хатога йўл 
қўйишади. Қачонки идрок комил бўлсагина тотган лаззатлари 
кишининг ўлимига қадар давом этади.

Демак, ишқ-муҳаббат қалбда собитлик ҳосиласи бўлмиш 
вафони топа олмаса у ерга ўрнашмайди. Муҳаббатуллоҳ шидда-
ти сабабидан жой олиши керак бўлган кўнгилда ана шу васфни 
топмаса у ерда тажаллий этмайди.

Вафо ва фидокорлик қалб даражасини кўрсатувчи компас 
ҳисобидадир. Фидойиликдан, вафодан узоқ бўлиш муҳаббат ва 
дўстликка қилинган хиёнатдир.



Маснавий: “Денгизга қўшилган дарёнинг дарёлиги тугайди. 
У денгизнинг бир бўлагига айланади” (4-ж. 2619).

“Еган нонимиз қандай ҳазм бўлиб, танамизга сингиб, вужу
димизнинг бир қисмига айланади (Севган ҳам муҳаббати туфай
ли Севилганнинг “вужуди” ичра шундай “ғойиб” бўлади” (1-ж. 
3166).

“Ишқ бўлмаганида борлиқ қаердан ҳам бўларди? Нон қан
дай пайдо бўлар ва ўзини сенга бахшида қилар, вужудингга син
гиб, сенга айланарди?

Нон ўзини сенга фидо қилиб, сен бўлди! Хўш, нега шундай 
бўлди? Ишқ, истак туфайли! Бўлмаса нон сенинг танангга 
жонумадор бўлишига изн берилармиди?

Ишқ ўлик нонга ҳам жон бағишлайди. У эса фоний бўлган 
жонини сенинг жонинг билан бирлаштириб, абадийлаштира
ди” (5-ж. 2012-2014).

Муҳаббат севганни севилган билан бирлаштириб ёки бири-
ни иккинчисига “сингдириб” юборади. Муҳаббат ортгани сари 
ўзига алоқадор ҳамма нарсага сироят қилади. Масалан, бир 
инсонни қаттиқ севган киши у туғилган шаҳарга, ўша ерлик 
одамларга, севганига ўхшаш ёки унинг отдошларига ҳам ниҳоят 
даражада меҳр қўяди. Буни муҳаббатнинг шуурий теранлашуви, 
деймиз. Покистонлик машҳур мутафаккир Муҳаммад Иқбол 

Мавлоно Жалолиддин Румийга шу қадар муҳаббат қўйган эдики, 
учоқ Туркияга қўниши билан ҳаяжондан тик туриб олганча 
беихтиёр: “Ана, Мавлононинг юртига келдик!..” деган эди.

Ясрибни “Мадинатун Набий”га айлантириб, қалбларни унга 
ошиқу-муштоқ этган нарса унинг бағрида охирзамон пайғамба-
ри Муҳаммад соллаллоҳу алайҳи ва саллам яшаганидир. Расу-
луллоҳ соллаллоҳу алайҳи ва саллам ва у зот яшаган Мадина 
шаҳри эсланса, қалбларда сарин, соғинчли бир шабада эсади. 
Уҳудни юз минглаб тоғлардан кўра севимли қилган унсур ҳам 
Пайғамбар соллаллоҳу алайҳи ва салламнинг унга бўлган муҳаб-
батидир.

Бундай муҳаббат қулоч ёзиб, жами борлиқларни ўз ичига 
олганида унинг номи “мутлақ ишқ”қа айланади. Бутун борлиқ 
боғланадиган ягона Зот эса Аллоҳ таолодир. Чунки уларнинг 
бари Аллоҳнинг Холиқ (яратувчи) сифатидан бир парча ўлароқ 
“бор” бўлишган. Шундай экан, ишқнинг инсон идрокига кўра 
чўққиси ҳисобланадиган асли Аллоҳга қаратилганида пайдо 
бўлади. Шу даражадаки, Аллоҳ билан робита боғлаган ҳамма 
яратиқлар у муҳаббатнинг ичига “шўнғиб” кетади. Муҳаббатул-
лоҳга эришганлар маҳлуқотга Ҳақ назари билан қарай бошлай-
ди. Ҳатто илону чаён ҳам кишини сескантирмай қўяди. Бу 
нуқтадан қаралса, ҳақиқий ишқ холис Аллоҳга бўлган феълдир.

Биз Аллоҳга оид бошқа сифатларни турли яратиқлар, хусу-
сан, инсонга нисбатан ҳам қўллаймиз. Масалан, бир кишини 
“олим” ё “одил” деймиз. Буни айтаркан, ўша одамни Аллоҳ каби 
илм эгаси ё адолатли, деган даъвони қилмаймиз, албатта. Агар 
бундай ниятда айтсак, ширк бўлиб қолади. Шу боис бу сифат-
ларни Аллоҳдан бошқага нисбатан қўллаганда Аллоҳнинг 
“мухолафатун лил-ҳаводис”, яъни Ўзи яратган ҳеч бир яратиғи-
га ўхшамаслигини ёдда тутамиз. Демак, бир кишини олим ё 
одил деганимизда уни башарий даражаси, илоҳий неъматлардан 

олган улушига нисбатан сифатлаган бўламиз. Ишқ ҳам худди 
шундай. Ҳақиқий ошиқ ҳам, маъшуқ ҳам Ҳақ таолодир.

Фоний бўлган инсон эса Аллоҳнинг марҳамат ва муҳаббати 
қамраб олган коинотда ана шу ишқ ва раҳматдан олган улуши 
қадар ошиқ саналади. Бу ҳолга етган кишининг мақоми “фано-
филлоҳ” дейилади. Яъни у менлигини Ҳақ учун йўқ қилиб, ҳар 
қандай иддаодан холи бўлиб, фонийликнинг чўққиси ва лаззати-
га эришган саналади. Зеро, томчи дарёга қўшилиб, унинг лазза-
тини ҳис қилган чоғи раҳмат денгизидан насибадор ҳисоблана-
ди.

Ҳақнинг дўстлари бу ҳолни гўзал ифода этишган:

Сен йўқолса орадан
Қолар сени Яратган...

Маснавий: “Ошиқлик хоҳ нафсоний бўлсин, хоҳ руҳоний – 
ниҳоясида бизни юксакларга олиб чиқадиган етакчи саналади” 
(1-ж. 111).

“Сен боқий бўлган Аллоҳнинг ишқини танлагинки, У жонинг
га жон қўшадиган маънолар шаробидан сенга лутф қилсин. 
Сенга (боқий) ҳаёт ато этсин” (1-ж. 219).

“Сен шундай улуғ Борлиқнинг ишқини танлагинки, ҳамма 
пайғамбарлар Унга бўлган ишқи туфайли кучқувватга эга 
бўлишди, шараф ва саодат топишди” (1-ж. 220).

Ишқнинг жорий (жоиз) бўлган ҳар қандай тури инсонни 
фидойиликка ўргатиб боргани ва “мен”идан қутқаргани учун 
қийматлидир. У инсоннинг шарафланишига хизмат қилади.

Мол-мулк, авлод, хотин-қизлар Аллоҳ таоло белгилаб бер-
ган ҳадлардан чиқмаган ҳолда, Аллоҳ учун севилса улуғ даража-
ларга кўтарувчи бир пиллапоя, илоҳий васлга етиш йўлидаги 
машғулот вазифасини ўтайди. Аммо Аллоҳ таоло ато этган бу 
муҳаббатни нафсоний орзу-истаклар қўлида ўйинчоқ қилиш, 

фоний нарсаларни илоҳийлаштириб юбориш катта хатодир. 
Кеманинг сузишига сабаб бўлаётган, унинг сайру сулукига хиз-
мат қилаётган сув кеманинг ичига кирса уни ғарқ қилганидек, 
дунё севгиси инсоннинг қалбига кирса у ҳам кўзлаган манзилига 
етмай ҳалок бўлади.

Қалбнинг Аллоҳдан бошқа бирон кимса ё нарсага “ишқ” 
деб аталадиган даражада кўнгил қўйиши ҳақиқий мўминга хос 
эмас. Бу фоний ишқлар ҳақиқий ишқ йўлида бир бекат бўлган 
тақдирдагина маъқул кўрилади. Қалб Аллоҳдан бошқа борлиқ 
билан ҳаддан зиёд унсият қурса, бу муҳаббат қалбга ўрнашиб 
олса ширкка айланади. Зеро, ояти каримада:

“Кўрдингизми, ким (нафсу) ҳавосини илоҳ қилиб олган 
бўлса, Сиз унга вакил (ундан қайтариб туришга масъул) бўлар-
мидингиз?!” (Фурқон сураси, 43оят. Жосия сураси,нинг 23оятига ҳам 
қаралсин).

Илоҳий муҳаббатга замин бўладиган, муҳаббатуллоҳга эри-
шишда муҳим ўрин тутувчи мажозий ишқлар, қаттиқ боғланиш-
лар орасида энг кўп мол-дунё ва фарзандга бўлган севги таҳли-
кали бўлгани учун Аллоҳ таоло Қуръони каримда: “Билиб 
қўйингизки, албатта, мол-мулкларингиз ва фарзандларин-
гиз фитна (гуноҳ, азоб ва машаққат манбаи)дир10” (Анфол сураси, 
28оят) дея огоҳлантирган. Бу фитна хавфи мол-дунё ва фарзанд-

10. 28-оят. Дарҳақиқат, инсоннинг фитна, гуноҳ, машаққат ва заҳматга йўлиқиб 
қолишининг асосий сабабчиси мол-дунё, фарзандлар экани маълум. Бой-
ликка ортиқча ҳирс қўйиш, фарзанд ва зурриётни фаровон турмуш билан 
таъминлаш йўлида ҳеч нарсадан ҳазар қилмаслик оқибатида Аллоҳнинг 
кўрсатмаларига тўла риоя қилиш мушкул бўлиб қолади. Оятдаги “фитна” 
сўзининг яна бир маъноси синовдир. Демак, Аллоҳ таоло бойлик ва фар-
зандлари бўлган бандаларини улар орқали синовдан ўтказади ва охиратда 
ютуқ эгаларини улкан мукофот билан тақдирлайди. Бойлик ҳар қанча кўп 
бўлса ҳам, унга ҳирс қўйилмай, уни эзгу йўлларга сарф этса, фарзандларни 
яхши тарбиялаб солиҳ кишилар қаторига қўшса, албатта, имтиҳондан яхши 
ўтган бўлади. Ҳадиси шариф: “Ҳалолдан топилган бойликнинг солиҳ киши 
қўлида бўлиши нақадар яхши!”

ларга бўлган севги, майлнинг шиддати ва барқарорлигига кўра 
бўлади. Ҳолбуки, уларга бўлган муҳаббат қўниб ўтувчи бекат 
сингари бўлса жоиз. Ҳатто муҳаббатуллоҳга улаштирувчи воси-
та ўлароқ яхши қабул қилиниб, изн берилган.



Маснавий: “Эй дўст! Ошиқларнинг ҳаёти ўлишда. То кўн
гил бермагунингча кўнгил топа олмайсан...” (1-ж. 1751).

Юқорида айтилганидек, ошиқ маъшуқига бирлашиб кетиш 
майли билан лиммо-лим бўлади. Бундан ҳузурланади. Асҳоби 
киром бор имконларини ишга солиб фидойиликка ҳозир бўлиш-
ди. Шунинг учун ҳам Расулуллоҳ соллаллоҳу алайҳи ва саллам-
нинг энг кичик бир истаги учун ҳам “молим, жоним Сизга фидо 
бўлсин!” дея чин дилдан айта олишди. Бу ҳолнинг пайдо бўли-
ши қалбнинг муҳаббатуллоҳга эришиш илинжидаги энг гўзал 
намунасидир. Бу лаззатдан бир зарра миқдори қадар улуш олган 
капалаклар “парвона” аталиб, нурга мафтунлигидан ўзини ўтга 
уриб, ёқиб, куйдириб ошиқлигини исбот этади. Муҳаммад 
Иқбол деган шоир буни ифода этаркан, мазмунан бундай деган:

“Бир кеча кутубхонамда бир губалак11 парвонага бундай 
деётганини эшитдим:

– Мен Ибн Сино, Форобийнинг китоблари ичига кириб чиқ-
дим. Уларнинг ниҳоя билмас қуруқ сатрлари, сатрлардаги 
сўлғин ҳарфлар орасида кездим. Уларни кемирдим... “Фозил 
одамлар шаҳри”ни кўчама-кўча айландим. Аммо бу ҳаётнинг 
моҳиятини англай олмадим. Охири берк, қоронғу кўчаларда 
санғиганим қолди...

Парвона унга куйган қанотларини кўрсатиб, деди:

11. Капалакнинг кемирувчи бир тури.

– Қара, мен ишқ учун қанотларимни фидо қилдим. Чунки 
ҳаётни завқли, мазмунли қиладиган нарса ишқ ва унга интилиш-
дир. Қанотлантирадиган ҳам у...”

Яъни, парвона губалакка ишқ туфайли куйган қанотларини 
кўрсатар экан:  “Сен фойдасиз ерларда умрингни ўтказиб, охи-
рида ҳалок бўлишдан ўзингни қутқар! “Маснавий”нинг ишқ, 
жазба, файзга йўғрилган маънолар дарёсидан қониб, васлга 
етиш учун қанотлан” деди...

Ишқ уриниш, ҳаракатдан бошланади. Ҳаёт уммони оша 
васлга етиш учун ишқ, важд ҳаракатлари лозим бўлади. Инсон 
нур орқалигина муродига эришади.

Азалий Муҳаббат ва 
Борлиқ Нури

(Иккинчи фасл)

Билингки, муҳаббатуллоҳ дарёсига элтув-
чи ягона раҳмат ва муҳаббат чашмаси Расу-
луллоҳ соллаллоҳу алайҳи ва салламдир. Шу 
даражадаки, моҳиятан у зотга муҳаббат – 
Аллоҳга муҳаббат, у зотга итоат – Аллоҳга 
итоат, у зотга исён – Аллоҳга исёндир.

Ҳадиси қудсий сифатида машҳур бўлган ривоятда бундай 
дейилади:

“Мен яширин хазина эдим. Билинмоқ истадим ва (маърифа
тим ва муҳаббатим ила) коинотни яратдим” (Исмоил Ҳаққи Бур-
савий. “Канзи махфий”).

Бу баёнга кўра коинот, бутун борлиқ илоҳий муҳаббат 
туфайли пайдо қилинган. Шунинг учун коинотга кўнгил кўзи 
билан қарай олганлар жами яратиқларни ишқ-муҳаббатнинг 
зуҳури сифатида кўришади. Аллоҳ таоло уларни ўзининг санъа-
ти ва камолига далил ўлароқ яратганини идрок этишади. Илоҳий 
санъат мўъжизаси бўлмиш инсоннинг борлиғи ҳам илоҳий ишқ-
нинг комил тажаллийсидир.

Мавлоно ҳазратлари ишқ-муҳаббат инсон учун нечоғлик 
муҳим эканини “Маснавий”сида бундай изоҳлайди: 

“Билгинки, ичи илоҳий ишқ ва муҳаббат билан тўла бўлма
ган одам нақадар бечора, ҳайвондан ҳам қуйи мақомдадир. Зеро, 
Асҳоби Каҳфнинг ити ҳам ишқ аҳлига эргашди ва маълум бир 
даража топиб, ўзи фоний бўлса ҳам, хос қуллар ила бирга бўлга
ни учун жаннатга эришди”.

Ҳақнинг дўстлари билишадики, яратиқларнинг пайдо бўли-
шига васила бўлган азалий муҳаббатнинг ғунчаси “Ҳабибим, 
сен бўлмаганингда бу оламни яратмаган бўлар эдим” деган 
хитобга сазовор зот, борлиқ нури бўлган Муҳаммад Мустафо 
соллаллоҳу алайҳи ва салламдир. Демак, коинот Расулуллоҳ 
соллаллоҳу алайҳи ва саллам туфайли яратилган ва у зотга тор-
тиқ қилинган...

Нубувват тақвимининг биринчи ва охирги япроғи

Муҳаммад соллаллоҳу алайҳи ва саллам асл жавҳари бўлган 
“Нури Муҳаммадий”нинг яратилишига кўра ҳазрати Одамдан 
ҳам биринчи, у муборак руҳ таналарига киргизилиб, набий ва 
расул сифати билан бутун инсониятга юборилишига кўра эса 
нубувват тақвимида охирги саналадилар. Демак, у зот яратилиш 
жиҳатидан биринчи, замонига кўра сўнгги пайғамбардир.

Бутун борлиқ яратилишининг сабабчиси “Нури Муҳамма-
дий” бўлгани учун Аллоҳ таоло пайғамбаримизни “Ҳабибим” 
деб атаган. Шундай мақомга лойиқ лаёқат берган. У зотнинг 
руҳий ва жисмий ҳаётларини зоҳиран ҳам, ботинан ҳам энг 
гўзал тарзда тарбия қилиб, сўнгра башариятга бир армуғон 
сифатида юборган (лутф қилган).

Расулуллоҳ соллаллоҳу алайҳи ва салламнинг сийратлари 
ва муборак шахсиятлари инсон идрокига сиққани қадар баша-
рий хатти-ҳаракатлар манзумасининг энг юқори чўққисини таш-
кил этади. Зеро, Аллоҳ таоло у зотни барча инсонларга “Усваи 
Ҳасана”, яъни энг комил хулқ намунаси сифатида яратган. У 
зотни жамиятда энг ожиз, қуйи қатламда бўлган “етим бола”-
ликдан бошлаб, ҳаётнинг барча босқичларидан ўтказиб, инсо-
ний қудрат ва салоҳият жиҳатидан энг юқори нуқта, яъни, пай-
ғамбарлик, давлат бошлиғи даражасига қадар кўтарган. Токи 
башариятнинг ҳар бир қатлами, табақасидаги ҳар қандай одам у 
зотдан ўзлари учун мукаммал намуна ола билсин. У зотнинг 
иқтидор ва истеъдодига муносиб баҳо беришга майллари бўл-
син...

Аллоҳ таоло у зотни пайғамбар этиб тайинлаганидан бошлаб 
то қиёматга қадар келадиган ҳамма инсонларга бир ўрнак сифа-
тида яратганини баён этади:

“(Эй имон келтирганлар!) Сизлар учун – Аллоҳ ва охират 
кунидан умидвор бўлган ҳамда Аллоҳни кўп ёд қилган 

кишилар учун Аллоҳнинг пайғамбарида гўзал намуна бор-
дир” (Аҳзоб сураси, 21-оят).

Бу дегани, инсоният имон ва ахлоқини янада амин (омон) 
сақлаши, тасаввуфий хатти-ҳаракатларини мукаммал ҳолга кел-
тириши учун у зот соллаллоҳу алайҳи ва салламнинг ҳаёт ва 
фаолиятларини астойдил ўрганиши шарт. Ҳар бир киши ўрган-
ганларини имкони қадар ҳаётига татбиқ қилиши лозим. Бу эса у 
зотга қанчалик муҳаббат қўйгани, руҳониятларига яқинлиги 
нисбатида амалга ошади.

Расулуллоҳ соллаллоҳу алайҳи ва саллам пайғамбар бўлиш-
ларидан олдин ҳам тавҳид қамрови доирасида тоза ҳаёт кечир-
ганлар. Айниқса, пайғамбарлик вазифаси берилишига яқин қол-
ган вақтларда Аллоҳга янада яқин, ҳақиқий банда бўлишга 
интилар, Нур тоғидаги Ҳиро ғорида узоқ вақт узлатга чекиниб, 
теран тафаккурга шўнғир эдилар.

Бу узлатнинг боиси, зоҳиран олганда халқнинг залолатидан 
кўнглига тушган изтироб, бутун оламни қамраган мушфиқлиги, 
марҳамати эди. Ботинан эса инсониятга абадий машъала бўла-
диган Қуръони карим Аллоҳнинг ҳузуридан Расулуллоҳ соллал-
лоҳу алайҳи ва салламнинг қалби шарифлари орқали етказиб 
берилишига тайёргарлик ҳисобланарди. Зеро, ояти каримада:

“Айтинг (эй Муҳаммад!): «Ким Жаброилга душман 
бўлса12, (билиб қўйсинки) ахир, у уни (Қуръонни) қалбингизга 
Аллоҳнинг изни билан ўзидан аввалги (илоҳий китоблар)ни 

12. 97-оят. Яҳудийлар Жаброил (а.с.)ни ўзларига душман деб билишар эди. Зеро, 
у Муҳаммад (а.с.)га келтирган ваҳийларида, уларнинг сир-асрорларини фош 
қилар, уларга ёқмайдиган аҳкомларни келтирар эди. Ояти карима шунга ишо-
рат қиладики, ислом ақоиди бўйича фаришталарга нисбатан адоватда бўлиш 
худди пайғамбарларга нисбатан душманлик қилиш каби куфр ҳисобланади. 
Негаки, уларга нисбатан душманлик – бу, Аллоҳга нисбатан душманлик 
билан баробардир (Мд.).

тасдиқ этадиган, мўминларга ҳидоят ва хушхабар ҳолида 
нозил қилди-ку!” (Бақара сураси, 97оят) дейилади.

Бу тажаллий ва зуҳуриятлар сабабидан у зот соллаллоҳу 
алайҳи ва салламнинг қалблари ҳақиқий софликка эришиб, 
ваҳийни қабул қила оладиган бир даража топди. Ваҳийни қабул 
қилишга тайёр бўлган у муборак қалб олти ой мобайнида “чин 
рўёлар” сифатида намоён бўлган маънавий ишора ва илҳомлар 
билан ошно бўлди. У зотга шу тариқа маънавият оламининг 
сирли пардалари оз-оздан очилиб борди. Бу жараён ваҳийга 
ҳозир бўлиш, бошқа бандалар кўтара олиши имконсиз бўлган 
оғир юкни зиммага олиш салоҳиятининг юзага чиқиш мавсуми 
эди. Худди темир таркиби туфайли метинлашиб боргани каби...

Қисқаси, Пайғамбар соллаллоҳу алайҳи ва саллам ҳамма 
пайғамбарларнинг салоҳият ва вазифаларини ўз шахсият ва хат-
ти-ҳаракатларида мужассам этдилар. Насаб ва одоб афзаллиги, 
жамол ва камол саодати у зотда энг юксак даражада жам бўлди. 
Ҳукмларни баён қилдилар. “Соф қалб” ва “Пок нафс”ни таълим 
бердилар. Шаффоф кўнгил билан Ҳақ таолога қилинадиган қул-
лик ва дуоларни ўргатдилар. Энг гўзал хулқ билан яшаб, инсо-
ниятга мукаммал ўрнак бўлдилар.

Тасаввуфнинг асоси

Тасаввуф асоси жиҳатидан кўнгил оламимизнинг салим 
(тоза, шаффоф, соғлом) ҳолга келиб, маърифатуллоҳ (Аллоҳни 
қалб билан таниш) ва муҳаббатуллоҳдан улуш оладиган даража 
топиши, бу даражада илоҳий васлга мадор бўла оладиган савия-
га етишига хизмат қилади. Зеро, Пайғамбаримиз соллаллоҳу 
алайҳи ва салламга ваҳий нозил қилинишида берилган таълим 
қалб софлиги ва нафс поклигининг заминини ташкил этади.

Ҳали ваҳий нозил бўлмай туриб маълум қалбий ва руҳий 
даражага эришган Пайғамбаримиз соллаллоҳу алайҳи ва саллам 

самовий бир ҳаёт, юксак ахлоқ ичра эдилар. Лекин илоҳий таъ-
лимот ила Ҳиро ғоридан қайтганларида унгача бўлган ҳаётини 
бирма-бир одимлаб ўтиб, улуғ манзилга етишган эдилар. Шу 
зайл Робби билан кучли қалбий иртибот (боғланиш)га кириш-
ган, тавҳид ва маърифатуллоҳ нурини зарраларига қадар сингди-
риб, қуллик қилишда тақво ва ҳушунинг энг юксак даражасига 
эришган эдилар. Кечалари оёқлари шишиб кетгунига қадар 
кўзларида ёш билан ибодат қилар, кўзлари ухласа ҳам, қалблари 
ҳеч ухламас, Ҳақ зикри, тафаккур ва муроқабадан бир зумга ҳам 
ғофил қолмасди.

У зот Аллоҳнинг лутфи билан сазовор бўлган бу қалбий 
софлик ва камол ила башариятга ҳидоят улашиш иштиёқида 
аниқ-равшан бўлган динни ташвиқ қилар, ўзига юклатилган 
вазифани адо этиш йўлидаги ҳаракати Расулуллоҳ соллаллоҳу 
алайҳи ва салламни юксак мақомларга кўтарганди. У зот вази-
фасини бажаришга ғов бўладиган дунёвий таклифларни икки-
ланмай рад этиб, Ҳаққа қуллик қилишни ҳар нарсадан устун деб 
билар эдилар.

Аллоҳга ҳамд билан бошланиб, қалбни ёмон иллат, васваса-
лардан тозаловчи, махлуқотни ягона бўлган Роббига итоат ва 
ибодат қилишга ундаш билан поёнига етган Қуръони карим 
қиёматга қадар инсониятнинг маёғи бўлади. Одамларнинг феъ-
лий етакчиси эса Расулуллоҳ соллаллоҳу алайҳи ва саллам ва у 
зот ҳаётлари давомида таълим берган суннати санийяларидир.

Билгинки, муҳаббатуллоҳ дарёсига элтадиган бирдан-бир 
раҳмат ва муҳаббат чашмаси Расулуллоҳ соллаллоҳу алайҳи ва 
салламдир. Зеро, у зот соллаллоҳу алайҳи ва салламга муҳаббат 
Аллоҳга муҳаббат, у зотга итоат Аллоҳга итоат, у зотга исён эса 
Аллоҳга исён ҳисобланади. Шунга кўра Пайғамбар соллаллоҳу 
алайҳи ва салламнинг муаззам борлиқлари башарият учун 
“муҳаббат бошпанаси” мақомидадир.

Тасаввуф эса Расулуллоҳ соллаллоҳу алайҳи ва салламнинг 
муборак ҳаётлари билан зоҳиран ва ботинан уйғунлашиб, синги-
шиб, олий муҳаббатга етишишдан иборат. Чунки Расулуллоҳ 
соллаллоҳу алайҳи ва салламнинг ҳар ҳоли тасаввуф...

Бошқача айтганда, тасаввуф улуғ насиба ўлароқ ҳазрати 
Одам алайҳиссаломга руҳ киритилиши билан берилиб, охирза-
мон пайғамбари Набий соллаллоҳу алайҳи ва салламда камол 
топиб, муҳаббат тўла қалбларга топган шабнамлардан иборат-
дир.



Пайғамбар Ахлоқи

Маснавий: “Мен шундай бир Зотга ошиқманки, ҳамма 
нарса Уники, Унинг яратиқлари. Менинг ақлим ҳам, жоним ҳам 
Унинг Ҳабибига қурбондир” (3-ж. 4136).

Севиш даражасининг ҳадди аълоси “ишқ” деб аталади. 
Муҳаббат ҳадди аълода қачонки Ҳақ таолога нисбатан бўлсаги-
на ишқда камолига етади. Бунинг йўли бирма-бир “мажозий 
ишқ” аталмиш башарий муҳаббат босқичларини босиб ўтиш 
билан бўлади. Буларнинг энг файзли ва баракалиси Расулуллоҳ 
соллаллоҳу алайҳи ва салламга бўлган муҳаббатдир. Зеро, у 
зотни бутун борлиқнинг Холиқи бўлган Аллоҳ таоло оламларга 
раҳмат қилиб юборган.

Мавлоно ҳазратлари юқоридаги байтида Ҳабибуллоҳ бўл-
ган Расули акрам соллаллоҳу алайҳи ва салламга ақлини ҳам, 
жонини ҳам қурбон қила оладиган муҳаббатга эришганини баён 
қилмоқда. Бу севгининг энг мумтоз мисоли саҳобалар бўлиб, 
улар Расулуллоҳ соллаллоҳу алайҳи ва салламнинг энг кичик 
истаклари учун ҳам: “Жоним, молим, ота-онам фидо бўлсин 
Сизга, ё Расулуллоҳ!” дея ҳар ишга шай туришган.

Маснавий: “Эй инсонлар! Сизлар бирбирингизга сурув ва 
чўпон кабисизлар. Пайғамбар соллаллоҳу алайҳи ва саллам эса 
ҳаммамизнинг чўпонимиз, халқ у зотнинг сурувидир!

Чўпон суруви билан банд бўлади. Уларни иссиқдан, совуқдан 
ҳимоялайди. Чўпон сурувга ғазабланиб бақирсада, билгинки, бу 
унинг сурувни асрашга бўлган истаги, сурувга бўлган муҳаббати 
туфайлидир” (3ж. 41464148).

Мавлоно ҳазратларининг бу байтида одамларни “сурув” 
сўзи билан ифода этишлари уларни пастга уриш мақсадида 
эмас, балки жамият “бошқарилувчи” эканига эътибор қаратиш 
учундир. Зеро, ҳадиси шарифда: “Сизларнинг ҳар бирингиз 
чўпон кабисиз, ҳар бирингиз ўз қўл остидагилардан сўралади” 
(Имом Бухорий. “Жумъа”, 11, “Истиқроз”, 20; Имом Муслим. “Имора” 20) 
дейилган. Бу ҳадис маълум доирада ҳар бир кишининг бошқа-
рувчилик сифати бўлиши ва бундан келиб чиқадиган масъулият-
ни билдирмоқда.

Кўп ҳолларда кўрамизки, чўпон орқада қолган заиф, хаста 
ҳайвонни опичлаб олиб бўлса ҳам сурувдан қолдирмайди. 
Бошқарувчининг ҳам энг муҳим сифати марҳаматли, шафқатли, 
самимий бўлиш, ўзи масъул бўлган жамоани кўнгилдан идора 
этишдир.



Маснавий: “Қуръони карим пайғамбарларнинг ҳол ва 
сифатларидир. Уни ўқиб, татбиқ қилсанг, ўзингни пайғамбар
лар ва валийлар билан кўришдим, деб фараз қилавер! Қуръон 
ўқисангу амрларига риоя этмасанг, Қуръон хулқини яшамасанг, 
пайғамбарлар ва валийларни кўришингдан сенга не наф?!

Пайғамбарлар қиссаларини лойиғича ўқисанг, тан қафаси 
жон қушига тор кела бошлайди” (1-ж. 1516-1518).

Қуръони карим одамлар ҳидоятга кириб, дунё ва охират 
саодатига эришиши учун нозил қилинган. У бу мақсадни амалга 
оширишда иршодини турли услуб ва баёнларда, бир қанча мав-
зуларни қамраган ҳолда амалга оширади. Бу мавзулар ичида 
пайғамбарлар ва улар юборилган қавмлар билан боғлиқ қисса-
лар анча қисмни ташкил этади. Бу қиссаларни ўқиган кишилар 
Аллоҳ рози бўлган пайғамбарлар ва солиҳ кишиларга инъом 
этилган неъматлар ҳамда Унга исён қилган кофир ва золим 
жамоаларнинг ҳалок бўлганлари ҳақида кўп маълумот ва ибрат-
ларга эга бўлиб, ҳаётини шунга кўра дастурлаб олишади.

Қуръони каримда зикр қилинган пайғамбарларга оид қисса-
лардан етарлича хулоса чиқариш учун инсон ички оламини ҳам 
шунга муносиб тайёрлаши лозим. Қуръони карим оятларининг 
теран маънолари ҳақида фикр-мулоҳаза қилмаслик эса қалблар-
нинг занглаб, қулфланиб қолиши билан боғлиқ экани бундай 
баён этилади:

“Ахир, улар Қуръон (оятлари) ҳақида фикр юритмайди-
ларми?! Балки, дилларда «қулфлари»13 бордир?!” (Муҳаммад 
сураси, 24-оят).

Ояти кариманинг мазмун-моҳиятига кўра Қуръони каримни 
тушуниш, ҳис қилиш ва сирларидан воқиф бўлиш учун соғлом 
қалбга эҳтиёж бор. Чунки Қуръон ўзи сирларини фақат соғлом 
ва соф қалбга очади. Қуръони каримнинг энг улуғ муфассири 
Расулуллоҳ соллаллоҳу алайҳи ва саллам бўлганлари учун барча 
ҳадиси шарифлар Қуръоннинг тафсири ҳисобланади. Пайғамбар 
соллаллоҳу алайҳи ва салламдан кейинги олимлар ичида энг 
катта муфассирлар у зотнинг илми ва қалбларидан баҳраманд 

13. 24-оят. Бу ердаги баъзи мунофиқларнинг дилларида, эҳтимол, келажакда 
имон келтириш ниятининг ўзи йўқдир. Балким, уларнинг дилларига Аллоҳ 
“имон келтирмайди” деб муҳр босиб қўйгандир, дейилмоқда. Қуръон оятлари 
ҳақида фикр юритишга ҳам ўша муҳрланган қалбларда салоҳият бўлмаслиги 
мантиқ юзасидан барчага маълум.

бўлган валийуллоҳлардир. Бу ҳақда Мавлоно ҳазратлари айта-
ди:

“Қуръони каримни энг яхши англайдиганлар уни яшайдиган
лардир...”

Турли ёмон ишлар билан қорайган, занг босган қалблар 
учун Қуръони каримдан олинадиган насиба, улуш йўқдир. 
Чунки Исломни тадқиқ қилган ғарблик шарқшуносларда зоҳи-
рий илм бўлса-да, қалби уйғоқ (тирик) бўлмагани учун Қуръон 
уларга ҳидоят улашмайди, сирини очмайди. Аллоҳ таоло айта-
ди:

“(Улар) ҳар қандай мўъжизани кўрсалар ҳам, унга имон 
келтирмагайлар. Агар тўғри йўлни кўрсалар, уни (ўзларига) 
йўл қилиб олмагайлар. Мабодо нотўғри йўлни кўриб қолса-
лар, уни (ўзларига) йўл қилиб олгайлар. Бу(нинг сабаби) оят-
ларимизни ёлғонга чиқаришлари ва улардан ғофил бўлган-
ларидир” (Аъроф сураси, 146-оят).

Қуръон ўқишдан мурод унинг ахлоқидан хулқланишдир. 
Негаки, Пайғамбар соллаллоҳу алайҳи ва саллам вафот этганла-
ридан сўнг ҳазрати Оиша розияллоҳу анҳодан у зот ҳақида 
сўралганида: “Расулуллоҳнинг хулқлари Қуръон эди” (Имом Мус-

лим. “Мусофирин”, 139; Имом Насоий. “Қиёмул лайл”, 2) деган эдилар.

Қуръон эса ахлоқ жиҳатидан инсонни фариштадан ҳам 
юқори даражага кўтаришга омил бўладиган чақириқ ва ҳукмлар-
ни ўзида мужассам этган. Ҳазрати Мавлоно юқоридаги байтида 
Қуръонни англаган ҳолда ўқиш кишини пайғамбар ва валийлар 
хулқи билан хулқлантиришини айтган. Қуръондаги ахлоқ Расу-
луллоҳ соллаллоҳу алайҳи ва саллам томонидан “илоҳий ахлоқ” 
деб аталиб, у зот умматларига: “Аллоҳ таолонинг ахлоқи билан 
хулқланинглар” (Муновий. “ат-Таориф”, 564-с.) деб марҳамат қилган-
лар.

Мана бу ҳикоя Қуръоний хулққа нақадар гўзал мисолдир:

“Бир одам Ибн Аббосни ёмон сўзлар билан ҳақоратлади. 
Ибн Аббос розияллоҳу анҳу эса сукут сақлади. Ҳалиги одам 
ҳайрон бўлиб қолди ва ундан нега жавоб қайтармаганини сўра-
ди. Ибн Аббос бундай деди:

– Менда уч хислат борки, улар сенга муносиб жавоб қайта-
ришдан тўсди. Биринчиси, Каломуллоҳдан бир оят ўқиганимда 
“кошки мен ҳис қилган нарсани ҳамма кишилар ҳис қилганида” 
деб орзу қиламан. Иккинчиси, мусулмон бўлган бир ҳоким 
(бошлиқ)нинг адолат қилганини эшитганимда жуда қувонаман. 
Ҳолбуки, у ҳоким билан моддий-маънавий алоқадорлигим йўқ. 
Мен фақат Ислом гўзал талқин қилиниши, адолат қарор топга-
нидан севинаман. Учинчиси, мусулмонларнинг дала-даштига 
ёмғир ёғса ҳам жуда хурсанд бўламан. Ҳолбуки, у жойларда на 
бирон чорвам, на деҳқончилик қиладиган ерим бўлмайди. Мени 
диндош биродарларимнинг севинчи хушнуд этади. Кўнглим шу 
ҳолда экан, сенга муқобил жавоб қайтариш орқали қандай қилиб 
бир мусулмоннинг дилини хира қилишим мумкин?!” (Ҳайсамий. 

Мажмауз завоид” 9-ж. 284-с.).



Маснавий: “Пайғамбарларнинг қалбларида жонбахш оҳанг
лар борки, улар Ҳақни қидирганларга мислсиз ҳайрат бағишлай
ди” (1-ж. 1919).

Ҳаётнинг қадрланиши тўғри фикр ва ҳаракатлар билан 
қоимдир. Бу дегани, ҳақ ва хайрга етишишдир. Бунга етакловчи 
энг яхши йўлбошчи пайғамбарлардир. Чунки Ҳақ таоло уларни, 
хоссатан, Расулуллоҳ соллаллоҳу алайҳи ва салламни жами 
инсониятга намуна тимсоли ўлароқ юборган. Мавлоно ҳазрат-
нинг байтида ана шу ҳақиқат тараннум этилмоқда.

Пайғамбаримиз соллаллоҳу алайҳи ва салламнинг кишилар-
га таъсири ва намунали шахсияти ўз даврларидан то ҳозирга 
қадар ҳам бутун башариятни қамраб олган. Ҳатто у зотга ишон-
маганлар-да ахлоқ ва устун жиҳатларини тан олишга мажбур 
бўлишган. У зотга кўнгил қўйганлар эса ичларига тушган муҳаб-
бат ўтини, туйғу ва ҳисларини тараннум этишади. Асҳоби киром 
“молим, жоним, бутун борлиғим бажонидил Сизга қурбон бўл-
син, ё Расулуллоҳ!” дея таслимият ва фидойиликларини баён 
этишган. Қиёматга қадар туташган ишқ карвонлари у зотнинг 
муҳаббати ва ҳаяжони билан ҳаракатланмоқда. Олам унинг 
қуёшдан ҳам порлоқ бўлган нуридан ёришган. Имон лаззатига у 
зот билан эришилган. Фонийлар у зотни таърифлашдан ожиз 
қолишган. Чунки у зот хулқи ва яратилиши жиҳатидан коинот-
даги энг ноёб жавҳардир. Ошиқлар, адиблар, шоирлар у зотни 
мадҳ этишдан ҳеч чарчамайди. У зот ҳақ ошиқларининг ёниқ 
оҳангларидан муҳаббат тараннумлари ҳолида мисраларга кўча-
веради...

Асли насроний бўлган, ҳақиқати Муҳаммадияни идрок 
этиб, тотини ҳис қилгач, чин мўминликни топиб, Пайғамбар 
ошиғига айланган ва “Яман Бобо” (Yaman Dede) дея танилган 
яқин ўтмишдаги шоирнинг мисралари ҳам шулардан биридир:

Сувсиз қолсам, қайноқ чўлларда жон берсам алам қилмас,
Ёнартоғлар ёнар бағримда, уммонлар кўксимни нам қилмас,
Оловлар ёғса самодан, зарар гар масҳ айласам қилмас,
Ки жамолингиз ишқи ила ёндим, ё Расулуллоҳ!
Не давлатдир юмиб ишқингизла кўз, фироқингизда жон 

бермоқ,
Насиб бўлмасмикин Султоним, ҳарамгоҳингизда жон бер

моқ,
Сўнаркан кўзларим, осон бўлур оҳу воҳингизда жон бермоқ,
Ки жамолингиз ишқи ила ёндим, ё Расулуллоҳ!

Валийуллоҳлардан яна бири Муҳаммад Асад Арбилий ҳам 
Расулуллоҳ соллаллоҳу алайҳи ва саллам ишқларида ёнишини 
гўзал ифода этган (мазмуни):

“Эй Ҳабиб! Жамолинг тажаллийсидан баҳор, гул, булбул, 
сунбул, тикон ва ҳатто тупроқ ёниб, оловга айланмиш! 

Бари ошиқларни ёқаётган ул муборак юзинг нуридир... Шул 
сабабдин кўнгил, қалб, йиғлаётган кўз оловли...

Ишқ оташидан бу қадар қизиб ёнган ишқ шаҳидини қандай 
қилиб ювиш мумкин? Жасад оташ, кафан оташ, ҳатто шаҳид
ни ювадиган ширин сув ҳам оташ бўлиб турган эса!..”

Ҳар гўзаллик у зот соллаллоҳу алайҳи ва салламнинг гўзал-
ликларидан бир улуш олгандир, гўё. Бу хилқат (яратилиш) боғи 
у зотнинг нурли юзи қадар бир гул кўрмаган.

Фузулий “Сув қасидаси”да бу ҳақиқатни янада гўзал ифода-
лайди (мазмуни):

“Эй кўз, Расулуллоҳнинг муҳаббати ила кўнглимда аланга 
олган оловга кўзёшингдан тўкма! Чунки бу оташ ниҳоятда ҳаро
ратли бўлган ишқдан пайдо бўлган ва уни сув билан ўчириб бўл
майди. Билъакс, унга тўкилган томчилар янада аланга олдиради.

Боғбон бу гулзорни суғораман, деб бекорга заҳмат тортма
син. Зеро, у мингта гулзорни сувласа ҳам (ё Расулуллоҳ), Сенинг 
гўзал юзинг қадар бирон гул очилмайди!” 

Фузулий бу достонларга сиғмас ҳасратини бир байтга сиғ-
диришга уриниб:

Гулу рухсорингни деб кўзимдин оқар қонли сув,

Ҳабибим, гул фаслида бу оққан сувлар топилмасму? – 
дейди...

Маснавий: “Агар Пайғамбар соллаллоҳу алайҳи ва саллам 
билганларини бир киши билганида унинг кўнглида на ниёзу ёлво
риш, дуо қилишга, на танида намоз, рўзага кучқувват қолмаган 
бўларди...” (2-ж. 1913).

Расулуллоҳ соллаллоҳу алайҳи ва салламга билдирилган 
илмлар уч тоифага бўлинади:

Биринчи тоифадаги илмлар Аллоҳ ва  Расулининг ўртасида 
бўлган “абадий сир” бўлиб қолади. Пайғамбар алайҳиссалом 
улардан бир заррасини ҳам ҳеч зотга нақл қилмаганлар. Бу ҳақда 
ўзлари бундай деганлар:

– Аллоҳга қасамки, агар менинг билганларимни билганин-
гизда оз кулар, кўп йиғлар эдингиз. Ётоқларингизда аёлларин-
гизга майлингиз ҳам бўлмай қоларди. Йўлларда, чўлларда йиқи-
либ, (сизлардан балони даф этишини сўраб) Аллоҳга ёлворган 
бўлар эдингизлар” (Ибн Можа. “Зуҳд”, 19).

Чунки бу тоифадаги ҳақиқатлар фақат “нури нубувват” 
билан идрок этилади. У салоҳият эса Расулуллоҳ соллаллоҳу 
алайҳи ва салламдан бошқага берилмаган. Шунинг учун бу илм-
лар инсоният оламида мажҳул сирлигича қолган ва “маскутун 
анҳа” (ундан сукут қилинган)дир.

Пайғамбаримиз соллаллоҳу алайҳи ва салламга билдирил-
ган иккинчи тоифа илмлар одамлар орасидан махсус идрок ва 
изнга молик бўлган хос кишиларга “кўчиб” ўтади. Булар умум-
жамият учун эмас. Балки хос бўлган истеъдодли кишилар учун. 
Биз ҳазрати Абу Бакр ва ҳазрати Алининг хос кишилар бўлгани-
ни биламиз. Яна Расулуллоҳ соллаллоҳу алайҳи ва саллам Абу 
Ҳурайра ва Ҳузайфа ибн Ямонга ҳам баъзи сирларни айтганлари 
ҳақида биламиз, холос.

Расулуллоҳ соллаллоҳу алайҳи ва салламга Аллоҳ таоло 
томонидан билдирилган илмнинг учинчи тоифаси ҳамма инсон-

лар учундир. Булар асосан шаръий ҳукмлар бўлиб, уларни 
ҳамма билиши лозим. Чунки Пайғамбаримиз соллаллоҳу алайҳи 
ва саллам бир қавм ё маълум вақтга эмас, бутун башариятга 
раҳмат улашувчи қилиб юборилган. Шунинг учун у зотга бил-
дирилган учинчи тоифа илмдан то қиёматгача келадиган ҳамма 
инсонлар баҳраманд бўлиши мумкин. Улар “уммати Муҳам-
мад”дир. Аммо улар ҳам иккига бўлинади. У зот соллаллоҳу 
алайҳи ва салламнинг даъватларини қабул этганлар “уммати 
ижоба”, рад этганлар “уммати ғайри ижоба” дейилади. Даъват 
эса ҳамма учундир.

Мавлоно ҳазрат бу ҳақиқатни юқоридаги байтида ифода-
лаб, баён этилган биринчи тоифадаги илмдан воқиф бўлишга 
башариятнинг тоқати етмаслигига, инсон шу қадар ожиз эканига 
ишора қилган. 



Маснавий: “Пайғамбар соллаллоҳу алайҳи ва саллам: “Эй 
асҳобим! Эй умматим! Мен сизларга бир отадан ҳам кўра 
меҳрибон ва марҳаматлиман”, деганлар...” (3-ж. 1934).

Расулуллоҳ соллаллоҳу алайҳи ва салламнинг умматига 
бўлган муҳаббатлари, албатта, бир отанинг болаларига бўлган 
шафқатидан юз, минг чандон ортиқдир. Бу Сияр (Пайғамбар 
соллаллоҳу алайҳи ва салламнинг ҳаётлари ва ахлоқлари ҳақи-
даги) китобларида ҳам акс этган. Бу мавзуда минглаб мисоллар 
бор. У зот уммати оч қолганида емас, ичмас эдилар. Ҳатто 
қоринларига тош боғлаб, очликни унутишга уринган пайтлари 
бўлган. Намоз ўқиб берганларида бирон бола йиғлаганини эшит-
салар қисқа суралар ўқиб, намозни тезда тугатар эдилар. Энг 
машаққатли дамларда умматнинг олд сафида турардилар. Уҳуд-
да, Ҳунайнда қўшин парчаланиб, ҳар томонга пароканда бўлга-
нида ҳам у зот турган жойларини ҳимоя қилган, вақти-вақти 
билан душман қуршовида ҳам қолган эдилар. Баъзи ғазотларда 

эса ортда қолиб, аскарларнинг жамланишига, етишиб олишла-
рига ёрдам қилар эдилар. У зотнинг умматига мушфиқликлари 
Қуръони каримда бундай баён қилинган:

“(Эй Макка аҳли!) Ҳақиқатан, сизларга ўзларингиздан14 
(чиққан), қийинчиликларингиздан алам чекадиган, сизлар 
билан (ҳидоят топишингиз билан) қизиқувчи, мўминларга 
мушфиқ ва раҳмдил Расул келди” (Тавба сураси, 128-оят).

Ушбу оятда Аллоҳ таоло Расулига Ўзига хос бўлган “Рауф” 
ва “Раҳим” исмлари билан лутф кўрсатиб, тақдим этган.

Расулуллоҳ соллаллоҳу алайҳи ва саллам феъли, қавли 
(сўзи) ва хулқи билан жами инсонларга раҳмат, раҳнамо, йўл 
кўрсатувчи эдилар. Ҳидоят йўлидаги ҳар турли қийинчилик ва 
азоб-уқубатнинг каттаси у зотнинг елкаларига тушганди. У зот 
соллаллоҳу алайҳи ва саллам зиммаларига олган илоҳий вазифа-
ни мукаммал тарзда адо этар, бу борада шундай сабр ва матонат 
ичра эдиларки, баъзан ўзларини хароб этиб қўймасликлари учун 
илоҳий огоҳлантириш содир бўларди.

Одамлар саодатга эришишлари учун Пайғамбар соллаллоҳу 
алайҳи ва саллам кўрсатган юксак фазилат Қуръони каримдаги 
мана бу оятда яққол кўзга ташланади:

“(Эй Муҳаммад!) Эҳтимол, Сиз (Макка мушриклари) 
мўмин бўлмаганлари учун ўзингизни ҳалок қилмоқчидир-
сиз...” (Шуаро сураси, 3-оят).



14. 128-оят. Ибн Аббос (рз.): “Бирор араб қабиласидан чиққан пайғамбар 
йўқки, Муҳаммад (а.с.)нинг наслу насаблари билан туташмаса”, – деган. 
Ҳадисларида: “Менинг зоту насабимга жоҳилият одатлари аралашмаган. 
Ота-боболаримнинг ҳаммаси айнан исломдаги никоҳ қоидаларига мувофиқ 
равишда мени дунёга келишимга сабабчи бўлганлар”, – деганлар.



Пайғамбар Ахлоқи
(Иккинчи фасл)

Энг сўнгги дин бўлмиш Ислом тақдим 
этган ахлоқий юксак даража ила бутун инсо-
ниятга намуна бўлган зот Муҳаммад сол-
лаллоҳу алайҳи ва салламдир. Пайғамбар 
алайҳиссаломнинг қалбий ҳаётлари ва комил 
ахлоқларидан насиба ола билиш икки олам 
саодатининг ягона таъминотидир.

Инсонга хос яшашнинг шарти дин ва ахлоқдир. Имон, ҳидо-
ят ва ҳақиқий бандаликни ҳис этишда Ҳақ таоло томонидан 
башариятга тақдим этилган энг юксак ахлоқ намунаси бўлмиш 
пайғамбарларнинг имондан кейинги муҳим вазифаси мўминлар-
ни нафсоний гирдоблардан қутқариш, ахлоқи ҳамидага элтиш 
бўлган. Энг сўнгги дин бўлмиш Ислом тақдим этган ахлоқий 
юксак даража ила бутун инсониятга намуна бўлган зот эса 
Муҳаммад соллаллоҳу алайҳи ва саллам. Аллоҳ таоло  у зотга 
бундай марҳамат қилади:

“Албатта, Сиз буюк хулқ узрадирсиз!15” (Қалам сураси, 
4-оят).

Пайғамбар алайҳиссаломнинг қалбий ҳаётлари ва комил 
ахлоқларидан насиба ола билиш икки олам саодатининг ягона 
таъминотидир. Бу василага ноил бўлиш эса фақатгина у зотга 
муҳаббат, руҳониятларига яқинлаша билиш нисбатидадир.

Олам илоҳий муҳаббатнинг зуҳури, унинг жавҳари эса 
“Нури Муҳаммадий”. Дунё ва охират саодати Расулуллоҳ сол-
лаллоҳу алайҳи ва салламга бўлган муҳаббат сармояси ила қўлга 
киритилади. У зотга бўлган муҳаббат жавҳари билан зийнатлан-
ган пайтларимиз дунёнинг энг фазилатли, устун миллати бўлга-
нимизга тарих гувоҳ.

15. 4-оят. “Буюк хулқ”нинг маънолари ҳақида турли тафсирлар бор. Аввало хулқ 
бу ерда ўзининг асл маъносида ишлатилгани маъқул. Ҳадисда Расул (а.с.)нинг 
ўзлари: “Мен макорими ахлоқни такомиллаштириш учун юборилганман”, 
– деганлар. Ҳақиқатан, Муҳаммад (а.с.) биринчи даражадаги комил инсон 
эканларига асло шубҳа йўқ. Бошқача тафсир қилувчилар бу оятдаги “буюк 
хулқ”дан мурод – Қуръон ёки улуғ дин, яъни ислом дини деб изоҳлашга 
ҳаракат қилганлар.

Ўта нафислик, бадиий гўзаллик ва ҳадсиз истеъдод билан 
яратилган биз инсонлар охиратимизни фақат Аллоҳ жалла жала-
луҳуга қуллик ва Расулуллоҳ соллаллоҳу алайҳи ва саллам 
хулқлари, хатти-ҳаракатларидан олган улушимиз қадар муҳофа-
за қила оламиз.

Мавлоно ҳазрат саодат асрида инсонийлигини, виждонини 
йўқотган, туйғулари сўниб қолган, қўпол бир одам Расулуллоҳ 
соллаллоҳу алайҳи ва салламнинг файзлари, комил хулқлари, 
зариф ҳоллари ва ҳидоят услублари сабаб қандай имонга келга-
нини бундай ҳикоя қилади:

“Бир неча мушриклар оқшом чоғи масжидга келиб Расулул-
лоҳ соллаллоҳу алайҳи ва салламга:

– Эй, дунёдаги ҳамма инсонларни маънан меҳмон қилувчи 
киши! Биз ҳам сенга меҳмон бўлиб келдик. Еб-ичишга ҳеч нар-
самиз йўқ. Узоқ жойдан келяпмиз. Бу ерда бошқа танийдиган 
одамларимиз ҳам йўқ. Қани, карамингни, эҳсонингни кўрсат, 
фазилатингдан бизларга улаш. Биз ғарибларни севинтир, қалбла-
римизга масъудлик нурини олиб кир, – дейишди.

Пайғамбар соллаллоҳу алайҳи ва саллам саҳобаларига қара-
та:

– Эй дўстларим, бу мусофирларни битта-иккитадан қилиб 
уйларингизга олиб боринг ва меҳмон қилинг. Чунки сизлар феъл 
ва сахийликда мен билан бирсиз. Менинг ахлоқим билан 
хулқлангансиз, – дедилар.

Саҳобалар мусофирларни бўлишиб, уйларига олиб кетиш-
ди. Улар ичида жуда қўпол, баджаҳл бир одам бўлиб, жуссаси 
ҳам йирик эди. Бу филдай келадиган жоҳил кишини ҳеч ким 
олиб кетишга ботинмади. Косадаги шарбат қолдиғи каби 
масжидда ўзи қолди. Ҳеч ким олиб кетмаган у одамни Расулул-

лоҳ соллаллоҳу алайҳи ва саллам хонаи саодатларига олиб кет-
дилар. 

Ўшанда Пайғамбар соллаллоҳу алайҳи ва салламнинг етти 
бош соғиладиган эчкилари бўлиб, улар соғилиб, сути дастурхон-
га тортилди. Йирик мусофир одам дастурхонга тортилган таом-
ни ҳам, эчкиларнинг сутларини ҳам бир пасда еб-ичиб ташлади. 
Хонадон аҳиллари бу очофат кимсани хушлашмади. Чунки 
ҳаммасига етадиган егуликни у паққос туширган эди.

Саккиз-ўн одамнинг таомини бир ўзи еб, қорни мешдай 
бўлган одам ухлаш вақти бўлганида хонага кирди. Унга хизмат 
кўрсатган қиз бу бесўнақай одамни ёмон кўриб қолгани учун 
эшикни устидан қулфлаб қўйди. У ҳам бошқалар каби егуликсиз 
қолган, одамнинг лоқайдлигидан ғазабланган эди.

Меҳмон ярим тунда ташқарига чиқмоқчи бўлди. Тонгга 
қадар қорни оғриб, тезда ҳожат қилгиси келди. Чопиб эшикка 
борди. Аммо эшик ортидан қулфланган эди. Нима қилса ҳам 
эшикни очолмади. Жуда танг аҳволда қолиб, боши қотди. Зўрға 
чидаб, ухлашга уринди. Тушида ўзини бир вайронада кўрди. 
Хотирида бир хароба бор эди. Тушида ҳам ўша уйни кўрганди. 
Ўзини ўша ерда ёлғиз кўриб, таҳоратини ушатиб юборди. Уйғо-
ниб, ўзини хижолатли бир аҳволда топди. Уялганидан жинни 
бўлай, деди. “Тезроқ тонг отса-ю шу эшик тезроқ очилса” дея 
кута бошлади. Бу кутиши унинг ўз ҳолидан хижолатдалиги, 
эшик очилиши билан худди ўқ камондан отилганидек қочиб 
чиқиб кетишни кўзлаганидан эди.

Тонгда Расулуллоҳ соллаллоҳу алайҳи ва саллам келиб 
эшикни очдилар ва аҳволни илғашлари билан меҳмонга йўл 
бериб, ўзларини панага олиб турдилар. Меҳмон чиқиши билан 
қочиб кетди. 

Уйни тозалашга кирган аҳли байтдан бири гўё “Меҳмонин-
гиз қилиб кетган ишга қаранг” дегандай, ифлос бўлган тўшакни 

Расулуллоҳ соллаллоҳу алайҳи ва салламнинг ҳузурларига кел-
тирди. Шунда оламларга раҳмат бўлган зот табассум билан 
боқдилар ва:

– Менга тоғора ва сув келтиринглар, ўзим юваман, – деди-
лар.

У ерда ўтирганларнинг бари уялганларидан сакраб туриб 
кетишди ва:

– Жонимиз Сизга фидо бўлсин, ё Расулуллоҳ! Бу ишни 
бизга қўйиб беринг. Бу қўл иши, кўнгил иши эмас. Биз Сизга 
хизмат қилиш учун яшаяпмиз-ку, ахир. Сиз хизмат қиладиган 
бўлсангиз, биз ким деган одам бўламиз? – дейишди.

Пайғамбар соллаллоҳу алайҳи ва саллам:

– Менга бўлган муҳаббатингизни биламан. Аммо бу нажас-
ни мен ювиб кетказишимда бир ҳикмат бор, – дедилар.

Пайғамбар соллаллоҳу алайҳи ва салламнинг бу гапларини 
эшитгач, бу иш ортидаги сир, ҳикмат юзага чиқиши учун инда-
май кута бошлади. Расулуллоҳ соллаллоҳу алайҳи ва саллам у 
ифлос бўлган чойшабни юва бошладилар. Аллоҳнинг амри шун-
дай эканини муборак кўнгиллари тасдиқлар, гўё “сен юв” дер 
эди. Албатта бу ишда қат-қат ҳикматлар мужассам эди.

Ҳалиги қочиб кетган имонсиз мусофирнинг бир бути ва бир 
тумори бўлиб, доим ўзи билан олиб юрарди. Шошганда ўша 
нарсалари қолиб кетганини билгач, ўзига:

– Ундай қийматли илоҳни ўша ётган жойимда қолдирган 
бўлсам керак, – деб ўйланиб қолди. 

Албатта қилиб қўйган ишидан уяларди, бироқ йиллар даво-
мида ўрганиб қолган тумори ва бутчасини ташлаб кетолмасди. 
У қандай чопиб кетган бўлса шундай чопиб қайтиб келди ва 
бутини Расулуллоҳ соллаллоҳу алайҳи ва саллам ёнида кўрди. 

Яна ўзи булғаб кетган ўринни оламларга раҳмат қилиб юборил-
ган Расулуллоҳ соллаллоҳу алайҳи ва саллам ўз қўллари билан 
юваётганларини ҳам кўрди... Шу дамда кўзи ярқ этиб очилди. 
Қалбидаги бут парчаланиб, илоҳий жазба қамради. Енгу ёқаси-
ни йиртиб, юзига, бошига, бошини эшик ва деворларга уриб, “эй 
ақли йўқ бош, эй сен нодон, виждонсиз” дея ўзини айблаб бақи-
ра бошлади. Сўнг саждага йиқилди:

– Эй энг шарафли ва азиз бўлган инсон! Сенинг фидойили-
гинг эвазига қилган ишимдан, ғафлатимдан уялиб кетяпман, – 
деди. Сўнг изтиробга тўла дил билан ерга юзланди:

– Эй ҳикматга тўла бўлган ер юзи! Сен Аллоҳнинг амрига 
сўзсиз бўйсуниб, Унинг ишқи билан айланиб турасан. Мен эса 
сенинг устингдаги неъматларга эга бўла туриб ўз нафсимга 
мағлубман. Йўлдан озиб юрибман. Сен Аллоҳнинг ҳузурида 
ҳақир, итоатлисан. Уни титраганча зикр қиласан. Мен эса Унинг 
амрларига қарши бўлиб юрган эканман. Минг афсус!..

У юзини Расулуллоҳ соллаллоҳу алайҳи ва салламдан олиб 
қочар, самога қараган куйи Пайғамбар алайҳиссаломга:

– Эй оламнинг Нури! Кўзингга қарашга юзим чидамайди! 
– деб фарёд қилар эди. 

Унинг бу жазба ҳоли тобора кучайиб боравергач, ҳазрати 
Муҳаммад Мустафо соллаллоҳу алайҳи ва саллам куфрдан қуту-
лишни истаётган у бечорани жон саройининг паноҳига олдилар 
ва ҳузур-ҳаловатга етказдилар. Унинг вайрон бўлган кўнглини 
тикладилар. Унга нафис, таъсирли, асрорли сўзлар сўзладилар.

Шу тариқа олдинига топинаётган бутининг забун “қули” 
бўлиб юрган ғофил банда шу пайтгача танимагани – ҳассос ва 
комил хулқли кўнгил қаршисида ғафлат “тўни”ни ечиб, у билан 
дўстлашди. Пайғамбар соллаллоҳу алайҳи ва салламнинг гўзал 
лутфлари, тавозелари олдида лол бўлиб қолди.

Пайғамбар соллаллоҳу алайҳи ва саллам:

– Бу ёққа кел, – дедилар.

Ҳали одам уйқудан уйғонгандай бўлди, чақирилган томонга 
келди ва:

– Эй Аллоҳнинг бирлигига шоҳид зот, менга калимаи шаҳо-
датни ўргат... Аллоҳнинг бир экани, сенинг Расулуллоҳ эканинг-
ни тасдиқ этиб, мен ҳам саодат карвонига қўшилай. Ортиқ бун-
дай залолатдаги ҳаётимдан безорман. Имоннинг ҳадсиз саҳроси-
да йўлчи бўлай, – деди.

Пайғамбар алайҳиссалом унга калимаи шаҳодатни ўргатди-
лар. “Ла илаҳа иллаллоҳу Муҳаммадур расулуллоҳ” дейиши 
билан унинг “тугун”лари ечилди. Расулуллоҳ соллаллоҳу алай-
ҳи ва саллам унга:

– Бу оқшом ҳам хонадонимиз, ҳам кўнглимиз меҳмони бўл, 
– дедилар. 

У бундай деди:

– Валлоҳи, қаерда бўлмайин, энди сизнинг меҳмонингиз-
ман. Мен ўлик эдим, қайта тирилишимга сабабчи бўлдингиз. 
Шундай экан, бундан кейин сизнинг озод қулингизман, эшикбо-
нингизман. Зеро, дунё ҳам, охират ҳам сизнинг шафоат дастур-
хонингиз меҳмонларидир...

Ўша кеча бадавий яна Расулуллоҳ соллаллоҳу алайҳи ва 
салламнинг меҳмони бўлди. Бир эчкидан соғиб олинган сутнинг 
ҳам бир қисмини ичгач, шукр айтиб дастурхондан чекинди. 
Пайғамбар алайҳиссалом унга:

– Тортинмасдан еб-ич, – дедилар. Янги мўмин бўлган киши:

– Валлоҳи, тўйдим. Тортинганим ҳам, уялганим ҳам йўқ. 
Сизнинг файзингиз ила тўйинган бир луқма юз луқманинг ўрни-

ни босди. Ҳатто кеча тўйганимдан ҳам кўпроқ егандай бўлдим, 
– деб жавоб берди.

Аҳли байт бир-бирларига:

– Шундай говдали одам бир томчи зайтун ёғи ё бир қултум 
сут билан қандай қилиб тўйиб қолиши мумкин? Абобил қуши-
нинг озуқаси бўлгулик нарса филдай катта одамни тўйдирарми-
кин? Ўзи филдай бўлиб пашшадай еб-ичмоқда! – деб ҳайратла-
нишди.

Хуллас, бир кофир ҳирси ва залолатидан қутилгач, аждарҳо-
дай ошқозони чумолининг озуқаси билан тўйинди...”

Мавлоно ҳазрат нозик услуб билан баён этган бу ҳодиса бир 
неча ҳикматни қамраб олган. Аввало, Ҳақ йўлида етакчи бўлган, 
йўл бошловчи кишиларга гўзал бир дастуриламал беради. Бу 
дастурни бевосита ўзлари қўллаган Пайғамбар соллаллоҳу алай-
ҳи ва саллам ҳеч ким қабул қилишни истамаган бесўнақай ва 
қўпол кишини уйларига олиб бориб, иззат-икром билан меҳмон 
қилдилар. Ҳатто унга ўз улушларини ҳам бердилар. Сўнг у меҳ-
мон мажбурликдан қилиб қўйган нажасни ўз қўллари билан 
ювиб тозаладилар. Кофирни ҳайратда қолдирадиган хулқларини 
кўрсатдилар. Ахир хизматчилар ҳам қилишга малолланадиган 
ишни бажариб, матони тозаладилар. Бунда ҳеч кимни айблама-
дилар. Бирон кўнгилни ранжитмадилар. Натижада ебтўймас 
улкан тана, ғафлат босиб ётган бир қалбни уйғотиб, пайғамбар 
ахлоқидан насибадор этиб, олдинги одат ва иллатларидан қути-
лишига сабабчи бўлдилар. Мана, пайғамбар ахлоқи қандай 
бўлади!..

Бу ахлоқ кофирни мўмин, очкўзни қаноатли, исёнкор ва 
йўлдан озган жонларни итоаткор ва ҳидоят топувчи, шафқатсиз 
юракларни раҳмат дарёсига айлантиради.

Бу ахлоқ жоҳил оломонни башариятнинг энг маданиятли 
жамиятига айлантирди. 

Бу ахлоқ кўнгилларни бир даргоҳ этиб, ғамнокларнинг 
бошпанаси, меҳрли қучоғига дўндирди. 

Бу ахлоқ ёмон иш ва иллатларни бартараф этишда ўзини 
масъул деб биладиган одамларни етиштирди.

Бу ахлоқ инсонларни кашф этиб, ҳол ва қоли ила ҳидоят 
йўлбошчиси бўлиб, жамиятларни одам исрофидан халос этган 
қанча комил, хос зотларни етиштирди.

Бу ахлоқ ёмонликни яхшилик ва эҳсон билан ўзгартириш, 
гўзаллаштиришни ўргатди. Зеро, кишилар яхшилик ва эҳсон 
олдида мағлуб, яъни, улар туфайли душманликлар йўқолиб, 
дўстлик пайдо бўлади.

Ояти карималарда бундай марҳамат қилинади:

“Сиз (улар қилаётган) ёмонликни гўзал (сўзлар) билан 
даф этинг!16” (Муъминун сураси, 96-оят).

“Яхшилик билан ёмонлик баробар бўлмас. Сиз (ёмон-
ликни) гўзалроқ (муомала) билан даф этинг! (Шунда) бирдан 
сиз билан ўрталарингизда адоват бўлган кимса қайноқ 
(қалин) дўстдек бўлиб қолур” (Фуссилат сураси, 34-оят).

Бу ахлоқ Пайғамбар соллаллоҳу алайҳи ва салламни икки 
олам султони айлади. Демак, бу ахлоқ Аллоҳни хушнуд этувчи 
юксак даражадаги хулқдир. 

Бу ахлоқ: “Албатта, Сиз буюк хулқ узрадирсиз!” (Қалам 
сураси, 4-оят) дея Аллоҳ таоло томонидан эътироф этилгандир.

16. 96-оят. Бу оятни салаф муфассирлари турлича тафсир қилганлар. Масалан: 
“Мушрикларнинг ширкига нисбатан тавҳид калимаси, фаҳш гапларига 
нисбатан салом билан, гуноҳ ишларига нисбатан насиҳат билан жавоб қай-
таринг!” – деб буюрилмоқда, деганлар.

Шундай улуғ ахлоқдан насибадор бўла олганлар нақадар 
ҳам бахтли!

Аллоҳим! Бизнинг хулқимизни Расулуллоҳ соллаллоҳу 
алайҳи ва салламнинг гўзал ахлоқлари билан сифатлантир. У 
зотнинг яхшилик тўла хатти-ҳаракатлари, суннати санийялари 
билан зийнатланишни барча имон аҳлига муяссар қил!

Омин!



Ранжитмаслик ва 
Ранжимаслик

Маснавий: “Бу кўнгил уйида ким бор эканини билсангиз, 
кўнгил соҳиби эшигининг олдида одобсизлик қилишга қандай 
журъат этасиз? Аҳмоқлар инсон бино қилган масжидга эҳти
ром кўрсатадию, Аллоҳ таоло бино этган кўнгил соҳибларига 
бегона бўлиб, уларнинг қалбларини оғритади” (2-ж. 3108-3109).

Қалб Аллоҳнинг назаргоҳидир. Нафснинг энг катта жиноя-
ти кўнгил синдириш саналади. Шунинг учун Мавлоно ҳазрат 
бошқа бир байтида:

Каъба бунёди Халили Озар аст,
Дил назаргоҳи Жалили Акбар аст, дейди.

Яъни, Каъба Озорнинг ўғли Иброҳим Халилуллоҳ томони-
дан иншо этилган. Кўнгил эса улуғлар улуғи бўлган Аллоҳ тао-
лонинг ижоди ва назаргоҳидир. Демак, илоҳий назаргоҳ бўлган 
кўнгилни синдириш Каъбани бузишдан ҳам катта гуноҳ ҳисоб-
ланади. Юнус Эмро ҳам:



РАНЖИТМАСЛИК ВА РАНЖИМАСЛИК    

107

Оқ соқолли пир хўжа,
Билмайди ҳоли неча.
Заҳмат қилмасин ҳажга,
Ким кўнгилни синдирса, дея шунга ишора қилган.

Инсон шарафли махлуқ, яъни яратилганларнинг энг мукам-
мали. Чунки унинг қалбига Худо назар солади. Ҳадиси қудсийда 
айтилганидек, Ҳақ таоло: “Еру осмонга сиғмайман, аммо бир 
мўмин (бандам)нинг қалбига сиғаман” деган (Ажлуний. “Кашфул 

ҳафо” II, 195). Буларнинг бари инсоннинг улуғ мавқеини ифода-
лайди. Уни ранжитиш нақадар оғир жиноятлигига ишора қила-
ди.

Кўнгли синган, мазлум инсон Аллоҳ таолонинг ҳузурида 
юксак эътибор ва мавқеда бўлади. Илоҳий ризога эришмоқчи 
бўлганлар синиқ дилларни тиклаб, хушнуд этишлари лозим. 

“Бир куни Мусо алайҳиссалом:

– Ё Раббим! Сени қаердан излай? – деб сўради.

Аллоҳ таоло:

– Мени қалби яраланган (мазлум, маҳзун)ларнинг ёнидан 
қидир! – деди” (Абу Нуайм. “Ҳиля”, 2, 364).

Абу Ҳурайра розияллоҳу анҳудан ривоят қилинган қудсий 
ҳадисда Пайғамбар соллаллоҳу алайҳи ва саллам бундай деган-
лар:

“Албатта, Аллоҳ азза ва жалла қиёмат куни бандаси билан 
бундай саволжавоб қилади: 

– Эй Одам боласи, бемор бўлдим, кўргани келмадинг?! 

– Эй Роббим, қандоқ қилиб Сени кўргани бораман? Сен Роб
бул Оламийн бўлсанг?

– Билмадингми? Бандам фалончи бемор бўлди. Сен уни кўр
гани бормадинг. Билмадингми? Агар сен уни кўргани борга
нингда, Мени унинг ҳузурида топган бўлар эдинг. Эй Одам бола
си, сендан таом сўрадим, Менга таом бермадинг?!

– Эй Роббим, қандоқ қилиб Сенга таом берайин? Сен Роб
бул Оламийн бўлсанг? 

– Билмадингми? Бандам фалончи сендан таом сўради. Сен 
унга таом бермадинг. Билмадингми? Агар сен унга таом берга
нингда, ўшани Менинг ҳузуримда топган бўлар эдинг. Эй Одам 
боласи, сендан сув сўрадим, Менга сув бермадинг?!

– Эй Роббим, қандоқ қилиб Сенга сув берай? Сен Роббул 
Оламийн бўлсанг?

– Фалончи бандам сендан сув сўради. Сен бермадинг. Агар 
сен унинг чанқоғини қондирганингда ўшани Менинг ҳузуримда 
топган бўлар эдинг” (Имом Муслим. “Бирр”, 43).

Имон аҳлидан бўлса-бўлмаса, зулм кўрган ҳар банданинг 
дуоси Ҳаққа етиб боради ва қабул қилинади. Зеро, мазлумнинг 
дуоси билан Аллоҳнинг ўртасида бирон тўсиқ бўлмайди. Пай-
ғамбаримиз соллаллоҳу алайҳи ва саллам саҳобаларга мазлум-
нинг баддуосидан сақланишни буюриб:

“Мазлумнинг баддуосидан сақланинглар. Зеро, унинг дуоси 
билан Аллоҳ таолонинг ўртасида парда йўқдир” деганлар (Имом 
Муслим. “Имон”, 29).

“Уч тоифа кишининг дуоси рад этилмайди. Улар: Рўзадор
нинг оғзини очгунича қилган дуоси, одил имом (раҳбар)нинг 
дуоси, мазлумнинг дуоси” (Имом Термизий. “Дуовот”, 48; Ибн Можа. 
“Дуо”, 2).

Аллоҳ таоло бандаларининг хўрланиши, зулм кўриши ва 
қадрсизланишига рози бўлмайди. Бу қуйидаги ҳадиси шарифда 
гўзал ифодасини топган:

Расулуллоҳ саллаллоҳу алайҳи ва саллам айтдилар: “Бир 
киши: 

– Аллоҳнинг номи билан қасам ичиб айтаманки, фалончини 
Аллоҳ таоло кечирмайди, деди. 

Шунда Аллоҳ таоло: 

– Ким у Менинг номимдан фалончини кечирмаслигимга 
қасам ичаётган. Билиб қўйки, Мен уни кечирдим ва сенинг амал
ларингни бекор қилдим, деб айтди” (Имом Муслим. “Бирр”, 137).



Маснавий: “Ҳақнинг бирон дўсти, яъни пайғамбар ё вали
йуллоҳларнинг дили ранжимагунича Аллоҳ таоло ҳеч бир қавмга 
ғазаб қилмаган” (2-ж. 3112).

Бу байт қавмларнинг балога дучор бўлишларида катта 
сабаб лардан бири пайғамбарлар, валийуллоҳларни ранжитиш 
экани, Аллоҳ наздида ҳурматли бўлган бир бандага эҳтиром 
кўрсатганлар эса шарафлари ортиши орқали мукофотланишига 
ишора қилинмоқда.

Қудсий ҳадисда бундай дейилган: 

“Ким менинг валийимга душманлик қилса, Мен унга қарши 
уруш очаман. Бандам учун Менга Ўзим унга фарз қилган нарса 
ила яқинлашишидан кўра маҳбуб яқинлашиш йўқ. Бандам Менга 
нафллар ила яқинлашишда унга муҳаббат қилгунимча бардавом 
бўлур. Бас, Мен унга муҳаббат қилсам, унинг эшитар қулоғи, 
кўрар кўзи, ушлар қўли ва юрар оёғи бўлурман. Ва у Мендан сўра
са, албатта унга берурман. Мендан паноҳ сўраса, албатта, 
унга паноҳ берурман” (Имом Бухорий. “Риқоқ”, 38).

Бунга тарихдан мисол: Фиръавннинг сеҳргарлари Мусо 
алайҳиссаломнинг ҳақ пайғамбар экани, руҳиятларидаги илоҳий 
қудратни ҳис этиб:

– Эй Мусо, биринчи бўлиб Сиз асойингизни ташлайсизми ё 
биз ташлайлик? – дея сўрашди.

Шу зайл Ҳақнинг дўстига эҳтиром ва илтифот қилганлари 
учун Аллоҳ таоло уларга ҳидоятни насиб этди. Аммо бир пай-
ғамбарга қарши мусобақа қилишга киришганлари учун жазога 
тортилишди. Тарихдан ҳам маълум бўлганидек, улар Фиръавн-
нинг амри билан қийноққа солиниб, сўнгра қўл-оёқлари бир-
ма-бир кесилиб, шаҳид этилди.

Шу куннинг ўзида пайғамбарга қарши чиқишдек куфрдан 
Фиръавнга тик боқиш ва итоат қилмасликдек қарама-қарши 
икки қутбни “кўрган” сеҳргарлар ниҳояда шундай бир имонга 
мушарраф бўлишдики, Фиръавн уларга қанча зулм ва таҳдид 
қилмасин, боқий ҳаётни фонийсига алмаштирмадилар.

“(Фиръавн) айтди: «Мен изн бермай туриб, унга имон 
келтирдингизми?! Шубҳасиз, у сизларга сеҳр ўргатган кат-
тангиздир. Бас, энди (мен), албатта, оёқ-қўлларингизни 
қарама-қаршисига (ўнг қўл, чап оёғингизни ёки аксинча) 
кесурман ва сизларни хурмо шохларига осурман, (ўшанда) 
қайсимизнинг (яъни менинг ёки Мусонинг худоси) азоби қат-
тиқроқ ва боқийроқ эканини билиб олурсиз». Улар дедилар: 
«Бизлар ўзимизга келган ҳужжатларни ва бизларни яратган 
зотни (Аллоҳни) қўйиб, сира сени танламаймиз. Бас, қилади-
ган ҳукмингни қилавер! Сен фақат шу дунёдагина ҳукм 
қилурсан. Бизлар эса хатоларимизни ва сен бизларни маж-
бур қилган сеҳргарликдан иборат (гуноҳимизни) кечириши 
учун Раббимизга имон келтирдик. Аллоҳ (нинг савоби) яхши-
роқ ва (азоби) боқийроқдир»” (Тоҳо сураси, 71-73-оятлар).

Яна бир ояти каримада бундай келади:

“Улар дедилар: «Зарари йўқ. Зеро, биз Раббимизга қай-
тувчидирмиз” (Шуаро сураси, 50-оят).

Фиръавн уларни азобларкан, улар имонларини бой бериб 
қўйишдан қўрқиб, Аллоҳга бундай дуо қилиб ёлворишар эди:

“Эй Раббимиз! Устимизга сабр (ёмғирини) ёғдир ва бизни 
мусулмонлик ҳолимизда вафот эттир!” (Аъроф сураси, 126-оят).

Мавлоно Жалолиддин Румий қуддиса сирруҳу юқоридаги 
ҳодисани бундай таҳлил қилган:

“Малъун ва золим Фиръавн сеҳргарлар имон келтиргани 
учун ғазабланиб, уларга азобли ўлим билан таҳдид қилиб:

– Қўлингиз ва оёғингизни қарама-қаршисига кестириб, сўнг 
остираман, – деди. 

“Қасамки, (бир) қўлларингиз ва (бир) оёқларингизни 
тескаричасига кесдириб ташлайман17, сўнгра ҳаммангизни 
(дорга) осиб юбораман!” (Аъроф сураси, 124-оят).

Ўшанда Фиръавн сеҳргарлар қўрқиб, титраб ўзига итоат 
қилиб қолишларини кутган эди. Аммо у кўрдики, сеҳргарлар 
қўрқув ва хавотирдан қутулиб, илоҳий сир ва ҳақиқатлардан 
воқиф бўлишибди. Энди улар ҳавончада юз марта тугилиб, 
тегирмонда янчилиб ун ҳолига келтирилсалар ҳам йўлларидан 
қайтмайди. Чунки улар сояларини ўзларидан айира олиш ирфо-
ни ва басиратига ноил бўлишганди”.

Яъни руҳ асл, жасад эса соя эканини англаб, сояни фидо 
қилиш эвазига “фанофиллоҳ” мақомига эришган эдилар.

Эй инсон, бу дунё бир уйқу ва рўёдан иборат. Сен ундаги 
дабдаба ва ялтироқ нарсаларга алданиб қолма. Бу тушда қўлинг 
кесилса ё вужудинг нимталанса ҳам, қўрқма! Зеро, Расулуллоҳ 
соллаллоҳу алайҳи ва саллам ҳам:

17. Яъни ўнг қўл билан чап оёқ ёки чап қўл билан ўнг оёқ. Шу тарзда кесилганда 
одам роса тўмтоқ бўлиб қолишини билган. Лекин Фиръавн сеҳргарларга шу 
жазони берган ёки бермагани аниқ эмас.

“Бу дунё бир тушдан иборатдир” деганлар.



 Маснавий: “Баъзилар пайғамбарлар билан жанг қилишга 
журъат этишди. Чунки улар пайғамбарларнинг зоҳири, жисм
ларини кўриб, уларни оддий инсон деб ўйладилар” (2-ж. 3113).

Пайғамбарларни фақатгина ўз ҳамжинси санаб, улардаги 
илоҳий тажаллий, ҳикмат ва насибани кўра билмаганлар нафсла-
рини ҳурматсизликлари туфайли келадиган балодан қутқара 
олишмайди. Бундай ҳаракатларнинг оқибати тарих давомида 
доим шундай бўлиб келган. Пайғамбарларни, илоҳий маъмури-
ятни ва уларнинг натижаси бўлган маънавий оламни идрок эта 
олмаганлар итоат ва таслимиятга эришолмай, густоҳликлари 
сабабли залолатга кетишади. Абу Жаҳл, Абу Лаҳаблар Расулул-
лоҳ соллаллоҳу алайҳи ва салламни ўзлари каби жасаддан ибо-
рат деб билганлари учун йўлдан тойиб, ҳалок бўлишди.

Пайғамбаримиз соллаллоҳу алайҳи ва салламни яқиндан 
таниган саҳобалар эса у зотни ҳайрат билан кузатишди. Айниқ-
са, ҳазрати Абу Бакр розияллоҳу анҳу Расулуллоҳ соллаллоҳу 
алайҳи ва салламнинг ёнларида бўлатуриб ҳам соғинар, икки 
олам Сарварига мубтало бўлган эди.

Расулуллоҳ соллаллоҳу алайҳи ва салламнинг муаззини, 
Пайғамбар масжиди булбули ҳазрати Билол розияллоҳу анҳу-
нинг у зотга боғланишлари-чи?! Расули акрам соллаллоҳу алай-
ҳи ва саллам бу оламни тарк этганларидан сўнг у гўё тилини 
ютиб юборди. Оғзини “пичоқ билан очиб” бўлмади. Шундай 
катта Мадина шаҳрига сиғмай қолди. Халифа ҳазрати Абу Бакр 
унга қайта-қайта азон айтишини илтимос қилса-да, Пайғамбар 
ошиғи бўлган Билол розияллоҳу анҳу:

– Эй Абу Бакр! Мендан сўрасанг, Расулуллоҳ соллаллоҳу 
алайҳи ва салламдан сўнг ҳеч ҳам азон айтишга тоқатим қолма-
ган. Илтимос, мени мажбурлама. Ўз ҳолимга қўй! – деди.

Ҳазрати Абу Бакр розияллоҳу анҳу эса Расулуллоҳ соллал-
лоҳу алайҳи ва саллам ҳасратига чидай олмай, ҳеч бўлмаса у 
зотнинг даврида айтилган азонни эшитгиси келиб:

– Бу уммат Расулуллоҳдан айрилгани камлик қилгандай, у 
зотнинг муаззини Билолдан ҳам маҳрум бўлиб қолдими?.. – деб 
уни азон айтишга ундади.

Ноилож қолган ҳазрати Билол тонг чоғи азон айтиш учун 
бўйни эгик, кўзлари ёшли ҳолда минора (том)га чиққан бўл-
са-да, бўғзига тиқилган ўксиниш туфайли азон айтолмай қайтиб 
тушди. Ҳазрати Абу Бакр энди уни ўз ҳолига қўйди.

Билол розияллоҳу анҳу ҳар қадамда Расулуллоҳ соллаллоҳу 
алайҳи ва салламни эслатувчи Мадина кўчаларида юра олмай 
қолди ва бомдод намозидан сўнг йўлга тушди. У Шомда яшаб, 
Расулуллоҳ соллаллоҳу алайҳи ва салламга тезроқ етишиш ния-
тида муҳорабаларда қатнашар, аммо ҳар сафар шаҳид эмас, 
ғозий бўларди. Шу тарзда йиллар ўтди.

Бир кеча у тушида Расулуллоҳ соллаллоҳу алайҳи ва сал-
ламни кўрди. У зот ҳазрати Билолга:

– Эй Билол! Бу жафо нечун? Менинг зиёратимга келадиган 
вақт етмадими? – дедилар.

Ҳазрати Билол уйғониши билан туясига минди ва чўл қўй-
нига сингиб кетди. Бир неча кун йўл юриб, муборак ва нурли 
Мадина шаҳрига кириб келди. Дарҳол Расулуллоҳ соллаллоҳу 
алайҳи ва саллам қабрларини зиёрат қилишга борди. Қабр усти-
га ўзини ташлаб, юз-кўзларини мозорнинг тупроқларига суриб, 
йиғлаб:

– Келдим, ё Расулуллоҳ! Келдим! – деди.

Шу пайтда Расулуллоҳ соллаллоҳу алайҳи ва салламнинг 
набиралари ҳазрати Ҳасан ва Ҳусайн розияллоҳу анҳумо келиб 
қолди. Уларни кўрган ҳазрати Билол ўрнидан туриб:

– Оҳ! Расулуллоҳнинг нуридийдалари! – дея бир-бир бағри-
га босди.

Бобосининг ҳасратида кўзи ёшланган ҳазрати Ҳасан рози-
яллоҳу анҳу:

– Эй Билол! Сиздан бир нарса илтимос қилсам, бажарасиз-
ми? – деди.

Ҳазрати Билол розияллоҳу анҳу:

– Айт, жонимнинг жони, айт! – деди.

– Расулуллоҳнинг масжидларида айтадиган азонинг ҳасра-
тидамиз. Ўша азонни эшитишни жуда соғиндик. Айтасанми?

Ҳазрати Билол розияллоҳу анҳу:

– Сизлар учун бўлса, айтаман, – деди.

Пешин вақти кирганида ҳазрати Билол Масжидун Набавий-
да илгари азон айтадиган жойига чиқди. Дардли, соғинчли овоз 
билан “Аллоҳу акбар, Аллоҳу акбар” дея азон айта бошлади. 
Бутун Мадина аҳли Расулуллоҳ соллаллоҳу алайҳи ва салламни 
хотирлаб, соғинчдан титраб йиғлай бошлади. Тоғу тошлар бу 
мунгли садо аксидан ингранди...

“Ашҳаду аллаа илааҳа иллаллоҳ”... Мадина гўё чайқалди.

“Ашҳаду анна Муҳаммадан расулуллоҳ” дейилганида бутун 
халқ кўчаларга оқиб чиққан: “Расулуллоҳ қайтадан дунёга кел-
дими?” дея бир-бирларидан сўраб, йиғлаб-сиқтаб масжид томон 
кела бошлади.

Бу ёқда ҳазрати Билол бўғзига тиқилган фарёдни босиб, 
Муҳаммадий азонни охирига етказишга ҳаракат қилар эди. 

Бироқ, бу осон кечмас, аъзойи баданини бир соғинчли олов 
қамраб, куйдириб келарди. У ўзини тутиб туролмади. Турган 
жойида йиқилди...

Расулуллоҳ соллаллоҳу алайҳи ва салламнинг севикли қиз-
лари, жаннат аёллари саидаси ҳазрати Фотима розияллоҳу анҳо 
ҳам оталари Пайғамбар алайҳиссаломнинг фоний айрилиғидан 
шу қадар ҳасрат чекди. Дедики:

– Фахри коинот бақо оламига кўчишлари билан менга шун-
дай бир мусибат етдики, у қоронғуликка тушганида унинг ран-
гини ўзгартириб юборган бўларди...

Роббимиз қалбларимизни Расулуллоҳ соллаллоҳу алайҳи ва 
саллам, у зотнинг изларидан юрган саҳобаи киромлар ва авли-
ёуллоҳларнинг муҳаббати ила нурлантирсин! Пайғамбар сол-
лаллоҳу алайҳи ва салламни яқиндан таниш, хулқ ва шахсиятла-
ридан баҳраманд бўлишни насиб айласин. У зотга бўлган муҳаб-
батимизни қалбларимизга туганмас озиқ қилсин! Омин...



Маснавий: “Сен жаҳл отига миниб кўнгилларни вайрон қил
ган, уларга олов қўйган бўлсанг, у олов эртага сен учун жаҳан
нам оташининг тутатқиси бўлади. Сендаги ғазаб олови бу 
дунёда ҳам ўзингни ёқади, залолатга дучор қилади. Ундан пайдо 
бўладиган дўзах оташи эса бу залолатнинг натижаси ўлароқ 
сени охиратда ҳам абадий куйдиради. Сенинг қаҳринг олови бу 
ерда одамларни бир муддат ёқса, қасдинг туфайли пайдо бўл
ган дўзах олови сени охиратда абадий ёндиради” (3-ж. 3472-3474).

Комил инсон шундай мукаммал хулқ ва хуштабиатли бўла-
дики, Аллоҳ учунгина ғазабланади, бошқа ҳеч нарсага жаҳл 
қилмайди, ҳеч кимсадан хафа ҳам бўлмайди. У мана бу оятнинг 
моҳиятини теран англаган бўлади:

“Улар (мазкур тақводорлар) фаровонлик ва танглик кун-
ларида ҳам хайр-садақа қиладиган, ғазабларини ютадиган, 
одамларни (хато ва камчиликларини) афв этадиганлардир. 
Аллоҳ эзгулик қилувчиларни севар” (Оли Имрон сураси, 134-оят).

Ривоят қилинишича, Жаъфари Содиқнинг бир қули бўлиб, 
у зотнинг хос ишларини бажарарди. Бир куни қул келтирган 
шўрвасини бехосдан ҳазрати Жаъфарнинг устига тўкиб юборди. 
Уст-бошига шўрва тўкилган Жаъфар ғазабланиб қулининг юзига 
қаради. Шунда қул:

– Хожам, Қуръонда “ғазабларини енга олганлар тақдир-
ланади” деб айтилмаганми? – деди.

Шунда ҳазрати Жаъфар:

– Ғазабимни енгдим! – деди.

Қул дарҳол:

– Яна ўша оятда: “инсонларнинг айбларини кечирувчи-
лар ҳам тақдирланади” дейилган, – деди.

Жаъфари Содиқ:

– Сени кечирдим, – деди.

Қул яна:

– Оят сўнгида: “Аллоҳ эҳсон ва яхшилик қилувчиларни 
яхши кўради” дейилган, – деб эслатди.

Шунда ҳазрати Жаъфар:

– Боравер, сени Аллоҳ учун озод қилдим, энди ҳурсан, – 
деди.

Ҳаёт китобининг қаҳр-ғазаб фасли фожеа саҳифаларидир. 
Бу фаслдан қутулишнинг чораси ёқимсиз ва ғазабни келтиради-

ган вазиятларда биродарлик ва сабрни қўллаш, мувозанатдан 
чиқиб кетмасликка жаҳд қилиш, сокинликни маҳкам тутишдир.

Абу Дардо розияллоҳу анҳу Пайғамбар соллаллоҳу алайҳи 
ва салламдан:

– Мени жаннатга олиб кирадиган бир амал ўргатинг, – деб 
сўради.

Он ҳазрат соллаллоҳу алайҳи ва саллам унга:

– Ғазабланма, – деб жавоб бердилар (Имом Бухорий. “Адаб”, 76; 
Имом Термизий. “Бирр”, 73).

Яна бир киши Расулуллоҳ соллаллоҳу алайҳи ва салламдан:

– Ё Расулуллоҳ! Кўп амал қилишга қодир эмасман. Мени 
саодатга элтувчи қисқа ва лўнда бир амал ўргатинг, – деди.

Пайғамбаримиз соллаллоҳу алайҳи ва саллам унга ҳам:

– Ғазабланма, – деб жавоб жавоб бердилар (Имом Бухорий. 
“Адаб”, 76; Имом Термизий. “Бирр”, 73).

Бошқа ҳадиси шарифларда: “Аллоҳ таоло ғазабини беркит-
ганнинг айбини  беркитади” (“Иҳё”, 3, 372);

“Аллоҳнинг розилигини топишда банданинг ўз ғазабини 
ютишидан кўра савоблироқ ютум бўлмайди!” (“Иҳё”, 3, 392);

“Билаги зўр, ҳамманинг курагини ерга теккизувчи киши 
қаҳрамонмас, балки ғазаби келган пайтда ўзини бошқара олган 
киши қаҳрамондир” дейилган. (Имом Бухорий. “Адаб”, 102; Имом Тер-
мизий. “Бирр”, 106-108).



Маснавий: “Ер юзида бирон заиф, бечора (мазлум) Аллоҳ
дан ёрдам сўраса, осмон қўшини (фаришталар)га бир ҳайқириқ 
тушади” (1-ж. 1315).

“Эй инсон, бировлар томонидан кўрган зулм, ёмонликлар ўз 
хулқингнинг уларда аксланиши, кўринишидир” (1-ж. 1318).

Ҳадиси шарифда мазлумнинг баддуосидан сақланишга 
чақирилган. Унинг оҳи Аллоҳнинг ҳузурида тез қабул бўлиши, 
ҳеч нарса тўсиқ бўлолмаслиги айтиб ўтилган. Шундай экан, 
зулм қилишдан тийилиш лозим. Зулм кўрган киши ҳам бунга 
бир жиҳатдан ўзи сабаб экани, хулқидаги нуқсонлар акс этган 
бўлиши мумкинлигини ўйлаб кўриши керак. Зеро, Мавлоно ҳаз-
ратлари инсоннинг ички ва ташқи оламидаги ҳузур ё ҳузурсиз-
ликни бошқа бир байтида бундай ифода этган:

“Агар сенга бир тикон кирган бўлса, билгинки, у тиконни 
ўзинг экдинг. Агар ҳарир ва юмшоқ матолар ичра бўлсанг, уни 
ҳам ўзинг (хулқинг туфайли) тўқибсан. Ўз табиатингнинг туби
га туша олсанг, сенга етган дардситам ёмонлигинг, ахлоқсиз
лигинг туфайли эканини англардинг. Атрофга Аллоҳнинг нури 
билан қарай олганингда ёмон ишлар борасида бировни айбламас, 
ғафлатга тушиб қолмас эдинг?” 

Аммо бир одам дучор бўладиган бало ва ёмон муома-
ла-муносабатлар доим ҳам ўзининг хатоси туфайли бўлмай-
ди. Унда маъсум бўлган пайғамбарлар ҳеч қандай мусибатга, 
ёмонликка йўлиқмаган бўлишар эди. Бу бало-офатлар баъзан 
имтиҳон олами бўлган бу дунё ҳаётининг тақозоси, баъзан 
кишининг маънавий юксалишига сабаб қилинган бўлади.

Бироқ, инсон дуч келадиган ёмонликларнинг бир қисмига 
ўзи боис бўлади. Шунинг учун киши ўзини тез-тез ҳисобга тор-
тиб туриши керак. Сўзлашдан олдин оғзимиздан чиқадиган 
гап-сўзга диққатли бўлайлик. Зеро, мақсадимиз қалбларга тикон 
санчиш эмас, балки қалбларни қалбимизда сақлашдир. Хат-
ти-ҳаракатимиз ҳам сўзимизга монанд бўлиб, биздан атрофга 
гўзаллик, хушлик таралиши лозим.

Маснавий: “Инсонни ранжитганлар Аллоҳни ранжитгани
дан хабарсиздир. У билмайдики, бу хумнинг суви Ҳақ ирмоғининг 
сувидан олинган” (1-ж. 2520).

Аллоҳнинг бир махлуқига озор етказадиган ҳар қандай муо-
мала у яратиқдан ҳам олдин Аллоҳ таолонинг ғазабини келтири-
шини унутмаслик керак. Чунки Ҳақ таоло махлуқотига муҳаб-
батлидир. Шу боис ҳатто гуноҳкор, яъни Роббига осий бўлган 
банданинг хато ва гуноҳини эслаш, тилга олишдан қайтариб, у 
банда эшитган тақдирда ранжийдиган гап гапиришни “ғийбат” 
атаб, катта гуноҳлардан деб эълон қилган.

Аллоҳ таоло: “Бас, уни тиклаб, ичига Ўз (даргоҳимдаги) 
руҳимдан киритганимда...” (Ҳижр сураси, 29-оят) дея Ўзига яқин 
бўлиши учун инсонга лаёқат берган. Уни энг гўзал шаклда, 
“аҳсани  тақвим” сири ила яратган. Шу боис Яратган қулининг 
хўрланиши, хор қилинишига, ҳатто ранжитилишига ҳам рози 
бўлмайди. 

Ривоят қилинишича, Муҳйиддин Арабий ҳазрат бир соҳил-
дан ўтаётиб, шаробни меши билан кўтариб ичаётган йигитни 
кўриб қолди. У шароб ичиш билан бирга ёнидаги аёлга шилқим-
лик ҳам қилиб ўтирарди. Муҳйиддин Арабий хаёлига: “Одам 
яратиқлар ичида ўзини энг тубанда деб билиши керак. Тавозели 
бўлиши лозим. Аммо ҳарҳолда мен мана шу гуноҳкордан кўра 
яхшироқдирман. Шароб ичмайман, ахлоқсизлик қилмайман” 
деган ўй келди. Шу пайт денгиздан:

– Чўкяпмиз, ёрдам беринг! – деган чақириқ эшитилди.

Ҳалиги шароб ичиб ўтирган йигит бир зумда сувга сакраб, 
кўп ўтмай тўрт кишини қутқарди. Бўлиб ўтган ишларни кўрган 
Арабий ҳазрат бироз олдин хаёлидан ўтказган гапларига муно-
сиб жавобни олди ва ўзига: “Қара, сен назарингга илмай, 
гуноҳкор ва ҳақир санаган йигит тўрт одамни қутқарди. Хўш, 

сен нима қила олдинг? Ҳатто битта одамни қутқарганинг йўқ...” 
деди.

Қиссадан ҳисса, биз ташқи кўриниши ё тутумига қараб баҳо 
берган баъзи кишиларда биз кўрмаган “жавҳар”лар бўлиши 
мумкин. Пайғамбарлардан бошқа ҳеч кимнинг сўнгги нафаси 
қандай чиқишига кафолат йўқ. Шунинг учун тасаввуф аҳли 
Аллоҳнинг ҳар қандай бандасини паст кўриш, ранжитишни қал-
бий жиноят деб қабул қилишган.



Маснавий: “Ҳар заҳматга ғазабланиб, ҳар бир тарбиясизга 
адоват қиляпсан. Бу ҳолда жилолана олмайсан. Жилоланмасанг, 
қандай қилиб ойнага айлана оласан?” (1-ж. 2980).

Инсонни машаққат ва маҳрумиятлар камолга етказади. 
Ҳар синовдан қочиш танбаллик, худбинлик ва иродасизликдир. 
Тўғри йўл эса бошга тушган синов ва мусибат билан у туфайли 
юзага келган натижа ўртасида мувозанат бор-йўқлигига эъти-
борли бўлишдир. Шунга кўра, ўзига нисбатан нолойиқ муома-
ла-муносабатга дуч келган киши нафсини ҳисобга тортиб, асли-
да шу муносабатга лойиқ ё ундай эмаслигини идрок этиши 
лозим. Шундай вазият ўзига боғлиқ бўлмаган ҳолда содир 
бўлса, бунга сабр, ҳатто шукр қила билиш осон эмас. Бундай 
қила олиш ҳақиқий паҳлавонлар, эранлар ишидир.

Заиф, фақир, мискин, якка-ёлғиз кишиларга ачиниш ва 
ўзини яқин тутиш кишининг марҳаматидан. Бироқ, мазлумни 
ингратган золимга, фоний ва ялтироқ салтанат, молу давлатга 
асир бўлиб қолган руҳи ночорлар, худбинларнинг разил ҳолига 
кўпроқ ачиниш керак. Чунки улар оқибатда, яъни абадий бўлган 
охиратда энг катта зиён кўрувчи бўлишади.

Ёсин сураси, нинг 13–27-ояти карималарида келган Ҳабиби 
Нажжор ҳодисаси бунга бир мисолдир. Ҳабиби Нажжор халқи-

ни ҳаққа чақиргани учун тошбўрон қилиниб, шаҳид этилди. 
Қуръоний лафзлар ила ҳаётдан кўз юмар экан, пардалар кўтари-
либ, унга Аллоҳнинг лутфи кўрсатилди: 

“(Сўзларига боқмай уни қатл қилишгач, унга) «Жаннатга 
кир!» – дейилди. (У жойдаги ноз-неъмат ва иззат-икромни кўр-
гач) у айтди: «Қани эди, қавмим билса мени Раббим мағфи-
рат этганини ва мени мукаррам кишилардан қилганини!»” 
(Ёсин сураси, 26–27-оятлар).

Ҳаққа дўст бўлишнинг нишонаси ўлароқ у ўзини шаҳид 
қилган қавмининг ғафлатига, заволига ачинди.



Маснавий: “Энг муҳими, бу оламда гулдек бўла олиш. Яъни 
бу олам боғида тиконларни кўриб, улардан етган озорлар 
туфайли ўзи ҳам тиконга айланиш эмас, орага қишдай совуқ 
уқубатлар кирса ҳам, уларга баҳорий кайфиятда қучоқ очиш, 
гулдай ифор ва кайфият улашиб яшашдир” (3-ж. 3259).

Инсоннинг гул бўлиши “маҳзи хайр” ҳолига бурканиши-
дир. Бундай зотлар илонга назар қилсалар, уни сокинлаштира-
ди18. Чунки валийуллоҳлар Аллоҳнинг ҳеч бир махлуқига 
нафрат билан қарамайди. Ёмонликларга нисбатан табиий ҳолда 
пайдо бўладиган ғазаб ва нафратлари ҳам Аллоҳ учун бўлиб, бу 
“Аллоҳ учун ғазабланиш” дейилади.

18. Абдулқодир Жийлоний ҳазратга дуч келган илон билан боғлиқ машҳур ривоят 
бор: бир куни Жийлоний ҳазратлари масжидда ибодат қилаётганида олдидан 
бир илон чиқиб келади. Ўнг-чап томонидан айланиб юриб, сўнг ғойиб бўлади. 
Масжиддагилар эса қочиб қолишади. Жийлоний эса ибодатини бузмайди. 
Шунга ўхшаш яна бир қисса Маҳмуд Самий ҳазрат билан боғлиқ. У киши 
Мадинада яшаганида хонасига кирган илон ҳаммани қўрқувга солган, ҳаз-
рат эса хотиржамлик билан бу илон зарар бериш учун келмаганини айтади. 
Ҳақиқатан, илон бироз у ёқдан бу ёққа ўзини ургач, келган тешигига қайтиб 
кириб кетади. 

Бироқ бу оламда содир бўладиган воқеа-ҳодисалар қарши-
сида доим бирдай хайрихоҳ бўла олиш, ҳисларини бирдай 
тутиш осон эмас. Бу даражага етиш учун “нафси аммора”дан 
йўлга чиқиб, “нафси комила”га қадар бўлган машаққатли бир 
йўлни босиб ўтиш лозим бўлади.

Мавлоно ҳазрат гул ҳақида гапира туриб бундай дейди:

“У гул бундай гўзаллик ва ифорни тикон билан хушмуомала 
қилгани учун топди. Буни унинг ўзидан эшитинг: 

“Ҳаётим тикон билан туташган экан, бундан нечун ғам 
чекай?! Аллоҳнинг менга ёзган тақдирига нега рози бўлмай? 
Ахир мен атрофга кулиб қарашни у зиён берувчи тикон билан 
бирга бўлганим учун ўргандим. Унинг ситамларига сабр қилга
ним эвазига оламга гўзаллик ва ифор таратиш бахтига эриш
дим...”

Мўмин киши ҳамсуҳбатига таъсир қила олиш учун ҳолда 
ҳам, тилда ҳам бир даража ҳосил қилган бўлиши лозимки, ҳатто 
бошқаларнинг хатоларида ўзини айбдор санай олсин. Шифокор-
нинг вазифаси беморга жаҳл қилиш эмас, балки уни даволаш 
чораларини кўриш, ширин сўзи ва давоси билан касални туза-
тиш. Тасаввуф аҳли ҳам гуноҳкор, хатокор кишиларни – қаноти 
синган қуш мисолларни кўнгил саройларига олиб, худди шифо-
кор мисол уларни “даволайди”. Гуноҳ ишга бўлган нафратини 
гуноҳкорга намоён қилишмайди.





Ранжимаслик ва 
Ранжитмаслик

(Иккинчи фасл)

Ранжитмаслик нисбатан осонроқ. Аммо 
ранжимаслик қийин иш. Чунки бу кўнгил 
иши. Бунга фақатгина фонийлардан келиб 
қалбга қадалган заҳарли ўқлар таъсирига 
тушмаслик билан эришиш мумкин. Бундан 
оладиган улуш эса нафсни поклаш ва қалбни 
жилолаш бобидаги савия (даража) нисбатига 
кўрадир.

РАНЖИМАСЛИК ВА РАНЖИТМАСЛИК

Пайғамбар соллаллоҳу алайҳи ва салламнинг муаззинлари-
дан бири Абдуллоҳ ибн Умму Мактум розияллоҳу анҳу вақти-
вақти билан Расулуллоҳ соллаллоҳу алайҳи ва салламнинг ёнла-
рига келар ва:

– Ё Расулуллоҳ! Аллоҳ Сизга билдирган нарсалардан менга 
ҳам ўргатинг, – дер эди. 

Пайғамбаримиз соллаллоҳу алайҳи ва саллам у содда ва 
тоза қалбли саҳобасини ранжитмас, саволларига мулойимлик 
билан жавоб берар эдилар.

Бир куни Қурайшнинг катталаридан бир неча киши Расу-
луллоҳ соллаллоҳу алайҳи ва салламнинг ҳузурида эди. Он ҳаз-
рат: “Балки улар имонга келса, жамоаси ҳам бирга ҳидоят 
топар” дея умидланиб тушунтирар эди. Шу пайт туғма кўр бўл-
ган Абдуллоҳ Умму Мактум келиб қолди. Табиийки, Расулул-
лоҳ соллаллоҳу алайҳи ва салламнинг ёнида кимлар борлигини 
билмади ва ҳар доимги илтимосини қилди. Ҳузурида бошқалар 
борлиги учун Расулуллоҳ соллаллоҳу алайҳи ва саллам унинг 
келиши ва савол беришини мавридсиз деб билдилар ва жавоб 
бермай ундан юз бурдилар. Бу ҳолни сезган Умму Мактум бироз 
ранжиди. Шунда Абаса сураси, нинг бошидаги икки оят нозил 
бўлди:

“(Муҳаммаднинг) қовоғи уюлди ва юз ўгирди. Зеро, унинг 
ҳузурига кўзи ожиз одам келган эди19” (Абаса сураси, 1–2-оятлар).

19. Бу келган одам Абдуллоҳ ибн Умму Мактум исмли кўзи ожиз киши эди. У 
Расул (а.с.)нинг банд эканларини сезмай, ўзининг саволларига жавоб олишга 
ҳаракат қилади. Ундан малолланган Пайғамбаримиз (а.с.)нинг кайфиятлари 
бузилиб, саволларига жавоб ҳам бермайдилар. Бу муомала Ҳақ таолога хуш 

Ушбу ҳодисадан сўнг Расулуллоҳ соллаллоҳу алайҳи ва 
саллам Абдуллоҳ ибн Умму Мактумни ҳар кўрганларида:

– Эй, Аллоҳдан менга танбеҳ олиб берган зот, марҳабо! – 
деб кутиб олар эдилар (Воҳидий. “Асҳоби нузулул Қуръон”, 471-с.).

Шубҳасиз, бу ҳодиса умматни иршод қилиш учун айнан 
Расулуллоҳ соллаллоҳу алайҳи ва салламнинг шахслари мисо-
лида содир бўлган. Бу билан имон аҳли бўлган ҳар қандай киши-
га шундай вазиятларда қандай йўл тутиши кераклиги кўрсатил-
ган. Айниқса, валий зотлар бировни ранжитмаслик бобида жуда 
эҳтиёт бўлишган. Ҳар кўнгилни Худонинг назаргоҳи, маънавий 
Каъбатуллоҳ деб билишган. Зеро, ким кўнгил каъбасига тош 
отса, унинг асл Соҳибини ранжитган бўлади. “Аллоҳ кўнгли 
синиқлар билан биргадир” деб бежиз айтилмаган.

Ҳадиси  шариф: “Бир куни Мусо алайҳиссалом:

– Ё Раббим! Сени қаердан излай? – деб сўради.

Аллоҳ таоло:

– Мени қалби яраланган (мазлум, маҳзун)ларнинг ёнидан 
қидир! – деди” (Абу Нуайм. “Ҳиля”, 2, 364).

келмади ва мазкур оятлар билан танбеҳ берди. Танбеҳни ҳам: «қовоғинг 
уюлди» демасдан, «қовоғи уюлди», - деб учинчи шахс шаклида айтди. Бу эса 
унча қаттиқ ботмайди. Пайғамбарнинг ўзлари олий хулқ эгаси бўлатуриб, 
кўзи ожиз одамга шундай совуқ муомала қилдиларми, деган савол туғилиши 
мумкин. Йўқ, асло! Биринчидан, ўзлари Макка зодагонларини ҳидоят сари 
йўналтира олармиканман, деб ҳаракат қилиб турганларида биров келиб 
бундан чалғитган ҳолатни тасаввур қилиб кўринг. Бошқа ҳар қандай одам 
ул зотнинг ўрнида бўлганида уни жеркиб ташлаган бўлур эди. Лекин Расул 
(а.с.) юзларини буриштириш билан кифояландилар. Буни у киши пайқагани 
ҳам йўқ. Лекин улуғларнинг озгина саҳву хатоси ҳам бошқаларга нисбатан 
катта нуқсон ҳисобланади. Бинобарин, Ҳақ таоло ўз ҳабибини огоҳланти-
риб қўйди. Чунончи, тасаввуфда бир ибора бор: «Оддий яхши одамларнинг 
савобли ишлари Аллоҳга яқин зотларнинг гуноҳлари билан баробардир». 
Яъни улар буюк амалларни қилишлари матлуб.

Мавлоно ҳазрат нақл қилган қуйидаги ҳикоят ҳам нақадар 
гўзал тавсиф:

“Бир кемада на юки, на бирон ашёси бўлмаган дарвеш ҳам 
бор эди. Аммо хушмуомала, мард ва инсонпарвар ўлароқ танил-
ганди. Бир вақт кемада ҳамён тўла олтин йўқолди. Дарвеш ухлаб 
ётарди. Ҳамма текшириб, олтин топилмагач, излаётганлардан 
бири дарвешни кўрсатиб:

– Келинглар, шу фақирни ҳам бир тинтиб кўрайлик, – деди.

Пули йўқолган одам саросима билан уни турткилаб уйғот-
ди. Маъсум дарвешга шубҳали нигоҳини қадаб:

– Кемада бир ҳамён тўла олтин йўқолди. Ҳаммани тинтиб 
кўрдик. Чиқмади. Битта сен қолдинг. Қани, уст-бошингни еч-да, 
шубҳамиз кўтарилсин, – деди.

Дарвеш:

– Ё Раббий! Маъсум қулингдан шубҳаланишмоқда. Ҳатто 
айбдордек муомала қилишмоқда. Ҳолимни Ўзингга арз қилдим, 
– деди.

Кемадагилар дарвешнинг дилини оғритган, унга қўпол 
муносабатда бўлган эди. У соф кўнгилнинг ҳақиқий соҳиби, 
яъни Аллоҳ таоло эса севикли бандасининг ранжишига рози 
бўлмай, балиқларга денгиз тубидаги энг қиммат дурлардан 
териб чиқишни буюрди. Бир зумда денгизнинг ҳамма жойидан 
оғзида йирик инжу кўтарган ҳисобсиз балиқ бош чиқарди. Ҳар 
бирининг оғзидаги инжу бир мамлакатни сотиб олишга етарли. 
Аллоҳ уларни валий бандаси учун лутф қилиб чиқарди. Бошқа 
ҳеч кимнинг ҳаққи йўқ эди.

Дарвеш балиқлар оғзидан бир неча инжуни олиб кемага 
ташлади. Ўзи эса ҳавога кўтарилиб, худди подшоҳлар тахтда 
ўтиргандек муаллақ ўтириб олди. Кема унинг олдида кетарди. У 
лол бўлиб қолган кемадагиларга:

– Қани, энди кетинглар. Кемангиз ўзингизга буюрсин. 
Менга Аллоҳ етарли вакилдир. У мени на ўғриликда айблайди, 
на айбларимни ошкор қилувчи бир қулига ташлаб қўяди, – деди.

Кемадагилар:

– Эй улуғ зот! Сенга бундай даража қайси амалинг учун 
берилди? – деб сўрашди.

Дарвеш:

– Маъно султонлари (валийуллоҳлар)га эҳтиром кўрсатга-
ним, йўқсиллар ҳақида ҳеч ёмон гумон қилмаганим учун. Зеро, 
Абаса сураси, фақирлар ҳақида нозил бўлмадими?! Уларнинг 
фақирлиги дунё ва унга оид нарсаларга дил бермагани, Ҳақдан 
бошқа ҳеч нарсаси бўлмаганидандир, – деди”.

Шоир айтади:

Ким фақир бошини ноҳақдан эгар,
Ўзининг кўксига Ҳақдан ўқ тегар.



Бу қиссадан ҳисса чиқарган ҳазрати Мавлоно бундай дейди:

“Инсонни ранжитган киши, аслида, Аллоҳни ранжитгани
дан хабарсиз. У билмайдики, бу хумнинг суви Ҳақ ирмоғининг 
суви билан бирлашиб кетган.

Илмсиз ва жоҳил бўлганимиз туфайли Ҳақнинг валийларини 
ранжитмоқчи, хорламоқчи бўламиз. 

Мубтало, балога учраш касаллик кабидир. Бошига мусибат 
тушган кишига ачинишади. Бироқ аҳмоқлик шундай касалликки, 
ундан бошқалар ҳам азият чекади, яраланади, ранжийди.

Аҳмоқлар инсон қўли билан бунёд қилинган масжидга ҳур
мат сақлашадию Аллоҳ таоло яратган кўнгил каъбасини 
бузишга, синдиришга ҳаракат қилишади.

Бу кўнгил уйининг ичида ким борлигини билсангиз унинг 
эшиги олдида нега тарбиясизлик қиласиз? Ҳолбуки, Аллоҳнинг 
бир дўсти, яъни пайғамбар ё валий кўнгли вайрон қилинмаса 
Аллоҳ бирон қавмни балога дучор қилмасди”.

Тасаввуф ранжитмаслик баҳсида зиёдаси ила собит. Ҳатто 
ранжимаслик даражасида...

Маҳмуд Самий ҳазрат Дорулфунуннинг Ҳуқуқ факультети-
ни энди битирган эди. Унинг самимияти, соф сийратини кўрган 
бир валийуллоҳ:

– Болам, бу ўқишинг ҳам яхши, аммо сен асл таҳсилни 
камолига етказ. Агар истасанг сени ирфон мактабига ёздириб 
қўямиз. У ерда кўнгил илми ва охират сирларини ўрганасан!.. У 
мактабда қай йўсинда таълим берилиши, нимани қандай ўргати-
шини билмайман. Билганим шуки, бу таҳсилнинг биринчи дарси 
ранжитмаслик, охирги дарси ранжимасликдир... – деди.

Ранжитмаслик нисбатан осонроқ. Аммо ранжимаслик қийин 
иш. Чунки бу - кўнгил иши. Бунга фақатгина фонийлардан келиб 
қалбга қадалган заҳарли ўқлар таъсирига тушмаслик билан эри-
шиш мумкин. Бундан оладиган улуш эса нафсни поклаш ва  
қалбни жилолаш бобидаги савия (даража) нисбатига кўрадир. 

“Ҳазрати Пайғамбар соллаллоҳу алайҳи ва саллам Тоифда 
тошбўрон қилиниб, ҳақорат қилинганганида фаришталар келиб:

– Ё Расулуллоҳ! Истасангиз, мана бу икки тоғни бир-бирига 
уриб бу золим қавмни (орасида қолдириб) ҳалок қиламиз, – дей-
ишди.

Аммо оламларга раҳмат қилиб юборилган Расулуллоҳ сол-
лаллоҳу алайҳи ва саллам фаришталарнинг бу таклифини қабул 
этмадилар. Шафқат ва марҳамат туйғулари ила Тоиф томон 
юзланиб, Аллоҳдан уларнинг ҳидоятини сўраб дуо қилдилар” 
(Имом Бухорий. “Баъдул халқ”, 7; Имом Муслим. “Маърака”, 111).

Пайғамбар соллаллоҳу алайҳи ва салламнинг ошиқларидан 
бири Мансур Халлож тошбўрон қилинганида ҳам:

– Аллоҳим, булар билмаганларидан шундай қилишмоқда. 
Мендан олдин уларни афв эт, – деб дуо қилган.

Бу асл таҳсил билан, яъни маънавий тарбия натижасида 
эришилган салим қалбга оид бир ҳолдир.

Абул Қосим Ҳакимдан қалби салимнинг сифатлари ҳақида 
сўралганида бундай деган:

“Салим қалбнинг уч сифати бор: ранжитмайди, ранжимай-
ди ва ҳар ишини Аллоҳнинг розилиги учун қилиб, бошқалардан 
эваз кутмайди. Зеро, мўмин киши ҳеч кимга азият етказмаса, 
Ҳақнинг ҳузурига варо билан, қалбини Аллоҳга буриб, ҳеч ким-
дан ранжимаса, вафо билан, солиҳ амалларига бирон фонийни 
қўшмаса, ихлос билан боради...”

Шоир айтганидек:

Жаҳон боғида эй оқил, будир махлуқи инсу жин,
На бировдан ранжигин, на кимса сендан ранжисин.

Ранжитмаслик ва ранжимасликда энг муҳим хусусиятлар-
дан бири қусур ва айбларни беркитишдир. Бу гўзал ахлоқни 
татбиқ қилиш учун Балх машойихи ҳазрати Ҳотам гарчи қулоғи 
соғлом бўлса-да, “асом”, яъни “кар” лақабини олади. Унинг 
ҳикояси бундай:

Бир куни ҳазратнинг олдига бир аёл келиб дардини айта 
бошлади. Шу пайт ожиза беихтиёр ел чиқариб юборди. Ёқимсиз 
овоздан аёл шундай уялдики, шам мисоли эриб кетай деди. 
Шунда ҳазрати Ҳотам аёлни бу хижолатдан қутқариш учун гўё 
ҳеч нарса эшитмагандай, қўлини қулоғига қўйиб:

– Эгачи, қулоғим яхши эшитмайди, қаттиқроқ гапир. Гапла-
рингни эшитмадим, – деди.

Аёл эса ихтиёрсиз ҳолда содир бўлган ишни шайх эшитмаб-
ди, деб ўйлаб хотиржам бўлди. Масалани баланд овозда такрор-
лай бошлади.

Ана шу воқеадан кейин ҳазрати Ҳотам “Ҳотамул асом” (Кар 
Ҳотам) номи билан танилди.

Ушбу мисолдаги инжалик ва гўзал ахлоқни фақат китоблар-
даги маълумотлар билан ҳаётга татбиқ этиш имконсиз. Ҳазрати 
Ҳотамнинг фаҳми ва ранжитмаслик хусусияти Аллоҳнинг Раҳ-
мон (марҳаматли) ва “Сатторул уюб”, яъни “Айбларни берки-
тувчи” сифатларидан олган ҳиссасини ахлоққа айлантиргани 
билан изоҳланади. Тасаввуфда бундай тутумлар “Ҳақнинг хулқи 
билан хулқланиш” деб таъбирланади.

Ранжитмаслик бобида ҳадиси шарифда бундай дейилади:

“Мусулмон кишининг гуноҳкор бўлишига мусулмон биро-
дарини писанд этмаслиги кифоя қилади” (Имом Муслим. “Бирр”, 
32).

Ранжимаслик бобида ҳам ҳадис бор:

“Сизга яхшилик қилганга яхшилик билан жавоб қайта-
риш, ёмонлик қилганга ёмонлик қилиш жўмардлик эмас. Асл 
жўмардлик сизга ёмонлик қилганга ҳам яхшилик қила олиш-
дир” (Имом Термизий. “Бирр”, 63).

Аллоҳ таоло марҳамат қилади:

“Раҳмоннинг (суюкли) бандалари ерда камтарона юра-
диган, жоҳил кимсалар (бемаъни) сўз қотганда «Саломатлик 
бўлсин!» деб жавоб қиладиган кишилардир” (Фурқон сураси, 
63-оят).

Бундай улуғ даража фаҳм ила топилади. Йўқса одам ўзи 
билиб-билмай қанча кўнгил ойналарини синдиради. Демак, 
бунинг асоси фаҳм-фаросатдир...

Фаросат нима?

Фаросат пайғамбарларнинг сифатларидан бир жуздир. 
Нозик фаҳм билан ҳамсуҳбатининг савиясига кўра сўзлаш, ҳара-
катланишдир. Зеро, бир кишини қувонтирган сўз ё ҳаракат 
бошқа бир кишини хафа қилиши, унга малол келиши мумкин. 
Шунинг учун инсоннинг тарбияси унинг психологиясини яхши 
ҳис қилиш, жараённинг кейинги босқичларини кўра билишга 
бевосита боғлиқ.

Фаросатнинг муҳим қисми ўлим жумбоғини ечишга ғайрат 
қилиш билан бошланади. Чунки фоний оламда сирлар ва 
ҳақиқатга кира олиш фақат “ўлмасдан бурун ўлиш” орқалигина 
бўлади. Яъни нафсоний ва дунёвий истаклардан воз кечиш 
лозим. Ҳақнинг дўстлари бу хусусида қуйидаги дастурларга 
риоя қилади:

“Икки нарсани унутма: Аллоҳ ва ўлимни. Икки нарсани 
унут: сенга қилинган ёмонлик ва ўзинг қилган яхшиликни”.

Бизларга қилинган ёмонликларни кечириб юбориш ва уну-
тиш янада улуғ фазилатдир. Чунки банда кечира-кечира илоҳий 
афвга сазовор бўлади. Зеро, ояти карималарда бундай деб кела-
ди:

“Афвни (қабул қилиб) олинг20, яхшиликка буюринг, 
жоҳиллардан эса юз ўгиринг!” (Аъроф сураси, 199-оят).

20. 199-оят. Оятдаги “афв” сўзининг тафсири турлича келган. Баъзи муфассирлар 
у – бағри-кенглик билан ўзгаларнинг узрини қабул қилиш, оғирликни ўзига 
олиб, бошқаларга енгиллик бахш этиш десалар, бошқалари закот вожиб 
қилинмасдан олдин бойлардан олинадиган садақалар деб изоҳлаганлар. 
Лекин биринчи тафсир маъқулроқдир. Шу оят нозил бўлгач, Муҳаммад (а.с.) 
Жаброил (а.с.)дан уни шарҳлаб беришни сўраган эканлар. Ул зот жумладан: 
“Аллоҳ таоло Сизга буюриб айтмоқдаки, Сизга зулм қилган кишини Сиз афв 
этинг, Сизга бермаган кишига Сиз беринг, Сиздан узилиб кетган кишига Сиз 
яқинлашинг!” – деган эканлар (Тб.). 

“Яхшиликни ошкора қилсангиз ҳам, пинҳона қилсангиз 
ҳам ёки ёмонликни афв этсангиз ҳам, албатта, Аллоҳ афв 
этувчи ва қудратли зотдир” (Нисо сураси, 149-оят).

“... балки уларни афв қилиб, кечирсинлар! Аллоҳ сиз-
ларни мағфират қилишини истамайсизми?!21” (Нур сураси, 
22-оят).

Ибн Умар розияллоҳу анҳумо айтади:

“Бир одам Расулуллоҳ соллаллоҳу алайҳи ва салламнинг 
ёнларига келиб:

– Хизматчимни неча марта кечиришим мумкин? – деб сўра-
ди.

Пайғамбар соллаллоҳу алайҳи ва саллам индамадилар. У 
одам такрор савол берди. Шунда он ҳазрат соллаллоҳу алайҳи ва 
саллам (киноя билан касратан):

– Ҳар куни етмиш марта кечиргин! – дедилар” (Абу Довуд. 
“Адаб”, 123-124/5164; Имом Термизий. “Бирр”, 31/1949).

Расули акрам соллаллоҳу алайҳи ва саллам бу оламга видо 
айтаётганларида айтган сўнгги сўзлари нақадар маънодор:

“Намоз! Намозга эътиборсиз бўлманг! Қўл остингиздагилар 
(қуллар, аёллар ва болалар) борасида Аллоҳдан қўрқинг!” (Абу 
Довуд. “Адаб”, 123).

Бошқа ҳадиси шарифда Расулуллоҳ соллаллоҳу алайҳи ва 
саллам бундай деб марҳамат қилганлар:

21. Бу оят Абу Бакр (р.а.) хусусида нозил бўлган. Ойша онамиз тўғрисида бўҳтон 
тўқиганларга қўшилиб кетганлардан бири Абу Бакр (р.а.)нинг холаваччаси 
Мусаттаҳ эди. У Бадр жангида қатнашган бўлиб, ўзи мискинликда яшарди. 
Абу Бакр (р.а.) унинг бу ишидан кейин зинҳор моддий ёрдам бермасликка 
қасам ичади. Пайғамбар (а.с.) оятни унга ўқиб берганларида ундаги саволга: 
“Йўғ-е, Аллоҳнинг мағфират қилишини истайман”, – деб яна қариндошига 
ёрдам беришни давом эттирган экан (Мд. Хз.).

“Одамларга қарз бериб турадиган сахий киши бор эди. У 
хизматкорига:

– Биздан қарздор бўлган (фақир)ларга қарзни сўраб борга-
нингда улар бера олмаса, ўша қарзимиздан воз кеч ва унга бах-
шида қил! Умид қиламанки, Аллоҳ ҳам бизни афв этади, – дер 
эди.

У одам вафот этганида Аллоҳ уни (гуноҳларини) афв этди” 
(Имом Бухорий. “Анбиё”, 54; Имом Муслим. “Мусоқот”, 31).

Мана шу фурсат бўлади. Бизлар ҳам шундай йўл тутишимиз 
учун оламларга раҳмат қилиб юборилган зот томонидан қалбла-
римизга ҳавола қилинган улуғ бир ҳолдир у. Бу ҳолга эришган-
лар валийуллоҳ бўлишади. Зотан, аҳмоқлар Аллоҳга дўст бўлол-
майди. Аллоҳнинг дўстлари эса аҳмоқ бўлмайди.

Пайғамбар соллаллоҳу алайҳи ва салламга бир кишини 
мадҳ этганларида:

– Унинг ақли қандай экан? – деб сўрар эдилар.

Аллоҳ таоло ояти карималарда тез-тез: “Ақл юритмайсиз-
ларми? Тафаккур қилмайсизларми?” деб марҳамат қилади. 
Яъни Ҳақ таоло бандаларига қалбга боғлиқ ҳолда ақлларини 
ишлатишни буюрмоқда.

Энг фасиҳ фаросат – истиқбол жумбоғини еча билишда. 
Уни еча билган киши ҳеч бир фонийдан ранжимайди, ҳеч ким-
сани ранжитмайди. Ҳар бир ҳодисадаги илоҳий муродни, азал- 
абад сирини ҳис қилади. Аллоҳ рози бўладиган ишни қилади.

Холид Бағдодий ҳазратлари айтади: “Роббинг ҳузурида 
экансан, доим шунга муносиб одоб сақла. Ҳар қандай иш Ҳақ-
нинг иродаси билан содир бўлишини унутма. Орада восита бўл-
ган нимаики бор – бирор изофий сабаб, холос”.

Кўнгил аҳли бундай дейди: “Одамлар орасида ўзини (ҳад-
дини) билганлар уч хусусиятга эга бўлишади:

1. Улар ҳатто шамолни ҳам ранжитмасликка ҳаракат қили-
шади.

2. Ўз от ва сифатларини айтишдан андиша қилишади.

3. Холиқнинг махлуқотига марҳамат ва шафқат назари ила 
боқишади”.

Хулоса шуки, ранжитмаслик ва ранжимаслик борасида қал-
бий савиямиз: “Сени ўлдиришга келган сенда тирилсин” деган 
дастурни амалга оширадиган даражада бўлиши лозим.

Аллоҳ таоло бундай улуғ ҳол, яъни зариф ва дақиқ кўнгилга 
эга бўлишни ҳаммамизга насиб айласин. Омин...



Кибр Хасталиги

Маснавий: “Ер юзи осмонга таслим бўлиб: “Мен бир асир
ман, нима истасанг, ёғдиравер” демоқда”. (3-ж. 452).

“Қуёшдан унинг устига олов ёғса, ер юзи у оловга юз тут
ган. Ундан қочиш у ёқда турсин, юзини тўшаб, у оловга жимги
на таслим бўлган” (3-ж. 450).

“Эй одам фарзанди! Сен ҳам ер юзининг бир парчасисан. 
Унинг устида яшайсан. Шундай экан, сен ҳам Аллоҳнинг амрла
рига, қазо ва қадарига қарши бўлма!.. “Сизларни тупроқдан 
яратдик” деган оятни эшитдинг. Демак, Аллоҳ сенинг тупроқ 
каби, ер каби бўлишингни истайди. Бунга қарши борма...

Аллоҳ таоло айтади: “Эй инсон! Диққат билан қара. Сенинг 
тупроқдан яратилган вужудингга руҳимдан бир уруғ қададим ва 
сенинг даражангни улуғ қилдим. Сен бу тупроқнинг бир чанги 
экансан, сени яратиқларимнинг гултожи қилдим. Сенга ақл ва 
ишқ бердим. Энди сен бир ғайрат қилу тупроқни, яъни тавозени 
ўзингга сифат эт. Мен сени барча яратиқларимга султон 
қилай” (3-ж. 353-456).

Мавлоно юқоридаги байтларида тавозе инсонлар учун асл, 
ҳатто фитрий бўлишини баён этмоқда. Инсоннинг танаси 
тупроқдан ҳосил бўладиган озуқалар билан ривожланар экан, 
унинг асли тупроқдир. Руҳ эса Аллоҳнинг амрларидан бир 
“амр”, яъни иш ва феълга кўра Аллоҳдандир. Инсонни бутун 
махлуқотдан устун этиб, ер юзида Аллоҳнинг халифаси ўлароқ 
улуғлаган омил унинг танасига илоҳий нафас ила уфурилган 
руҳдир. Одам боласи вужудининг манбаи бўлган тупроқ каби 
ҳокисор бўлиши лозим. Жисмининг асли бўлмиш ердаги сифат-
ларга уйғун бўлиш фитрий талабдир. Аммо бу фитрий майллар 
“ақл” ва “ирода” деб аталмиш икки неъматдан тўғри фойдалан-
маслик туфайли бузилади. Инсон эса тавозедан узоқлашиб, 
шайтоннинг сифати бўлган “кибр” билан омихта ҳолга кела 
бошлайди. Натижада у асл табиати билан видолашиб, шарафига 
зид бўлган йўлда ҳаракатлана бошлайди.

Осмондан нима ёғса, ҳам ер уни жимгина қабул қилади. 
Чунки унда ирода йўқ. Инсон ҳам илоҳий тақдир олдида шундай 
бўлиши, тупроқ сингари таслим ҳолда яшаши, ер самога таслим 
бўлгани каби қадарга бўйсуниши, Ҳақдан келган ҳар ишга рози-
лик мақомида туриши лозим. Шундагина яратилиш ғоясининг 
чўққисига чиқа олади. Камолга етиб, ер юзида ўзи учун айтил-
ган “халифатуллоҳ” сифатига лойиқ даражага етади.

Маснавий: “Ҳар меванинг уруғи олдин ерда бўлади. У ерга 
киради ва секинаста бош чиқариб, юксалади. Барча неъмат
ларнинг асли самодан ерга ёғди. Тупроқ остига кирди. Сўнгра 
покиза жонларга озиқа бўлди” (3-ж. 459-460).

Жонли-жонсиз борлиқларнинг вужуди жавҳар эътибори ила 
тупроқдир. Тупроқнинг ўзгариб, шаклдан шаклга кўчиши жонли 
борлиқни пайдо қилади. Ҳақ таоло дунёмизнинг тўртдан уч қис-
мини сув, бир қисмини қуруқлик қилиб яратди. Шу тўртдан бир 
қисм қуруқликнинг ҳам, балки, тўртдан бир қисмининг 30 сан-
тиметрлик юзаси ўсимликлар ўсиши учун яроқлидир. Бу дегани 

дунёнинг ўн олтидан бирини ташкил этувчи қисмида мавжуд 
бўлган тупроқ дунёга келган, келадиган инсону ҳайвон, набото-
ту бошқа мавжудотлар учун туганмас хазина вазифасини ўтаб 
туради. Ҳақ таоло уни ниҳоясиз бир ўзгариш қонунига тобе 
қилган, саноқсиз яратиқлар, вужудлар учун ягона манба этиб 
яратган. Агар азалдан абадга қадар дунёга келадиган наботот ва 
ҳайвонот бир варакайига бу оламга келганларида на макон, на 
озуқа етган бўларди. У бир дарахт бўлсин ё фил бўлсин... Инсон 
учун ҳам шундай. Агар ҳамма инсонлар бир вақтда оламга кел-
ганида озуқа тугул қадам босишга имкон бўлмасди. Шунинг 
учун Аллоҳ таоло махлуқотини асли тупроқ бўлган бир “сармо-
я”ни ишлатган ҳолда илоҳий низом асосида навбат билан дунёга 
келтиради. Ҳар бир жонли яратиқнинг ҳаёти тупроқ ила бошла-
ниб, тупроқ ила тугайди.

Инсон тупроқдан яратилгани боис унинг хусусиятларини 
ўзида ташийди. Тупроқ вақти-вақти билан қурийди, иссиқда 
қақраб, сувга муҳтож бўлади. Яна мавсуми билан қишнинг 
“жафо”сига чидайди. Сўнг баҳор ёмғирлари ила қайта жонлана-
ди. Минг бир гўзаллик, ранг ва ифорлар ила илоҳий қудрат 
аксларини намоён этади. Инсон ҳам шундай. Ҳаёт эҳтироси 
гирдобларида саҳродаги қум бўронлари каби тўзиб, тинади. 
Нафснинг истаклари туфайли саргардон ва ғамгин бўлади. 
Фақатгина нафсини жиловлай олганида камолга етади. Худди 
тупроқ баҳор ёмғирларидан ҳаёт топгани сингари у ҳам файз ва 
раҳмат тажаллийларига ноил бўлиб, худбинликдан қутилади. 
Шу зайл ўзига берилган неъматларни мисоли баҳор баракасини 
гўзаллик ва сахийлик ила, Аллоҳ розилиги учун улашган ҳосил-
дор тупроқлардай ён-атрофига эҳсон қилади.

Мавлоно ҳазратлари айтган уруғ янглиғ, у уруғдан ҳосил 
бўлган ўсимлик ё тўғридан-тўғри, ё бошқа бир босқичларни 
босиб ўтиб яна тупроққа қайтгани каби, бошқа яратиқлар ҳам бу 
қонуниятдан ташқарида эмас. Бу мисол коинотдаги ҳад-ҳисоб-

сиз азамати илоҳийнинг тажаллийларидан биридир. Тафаккур 
соҳиблари нақадар бахтли!.. Ояти каримада бундай дейилган:

“Энди инсон ўзининг таомига (ибрат кўзи билан қуйидаги 
неъматларимизга бир) боқсин: Биз (осмондан) сувни мўл 
ёғдирдик. Сўнгра ерни (гиёҳлар унсин, деб) ёрдик. Сўнгра 
Биз унда донларни ундирдик, узум ва кўкатларни, зайтун ва 
хурмоларни, қалин дарахтзор боғларни, меваю гиёҳларни 
ҳам. (Буларни) сизларнинг ва чорва ҳайвонларингизнинг 
истеъмоли учун (яратдик)” (Абаса сураси, 24-32-оятлар).



Маснавий: “Оқил ва солиҳ инсон биладики, фақат ўз ақлза
косига ишониб ҳаёт кечириш иблиснинг йўли. Шайтон сингари 
ақлзакога суянганлар гўё океанда сузаётганга ўхшайди. Ҳар 
қанча кучли бўлмасин, улкан уммондан сузиб ўтмоқчи бўлган 
кимса манзилга етиши, нажот топиши имконсиз. У маълум бир 
жойга етиб, албатта, чўкади. Ўз ақлига ишониб, шариат кема
сига минмаганлар ҳам оқибатда шундай ҳалок бўлишади.

Сен сузиб ўтаман, деб уринма. Худбинликдан воз кеч. 
Гинаадоватларни тарк эт. Сузиб ўтмоқчи бўлганинг дарёмас, 
уммон. У асли қазо ва қадар уммонидир!” (4-ж. 1402-1404).

Ҳазрати Мавлоно гарчи ақлни шайтонга хос сифат дея зикр 
қилаётган бўлса-да, бунда ақлнинг (ваҳий билан) тарбия қилин-
маган (ваҳший) ҳоли назарда тутилган. Чунки ақл тўғри йўнал-
тирилса, Ҳаққа ва яхшиликка етишиш йўлида бир воситадир. 
Лекин у эгасини Ҳаққа ва хайрга етказиш учун етарли “сармоя” 
эмас. Шунинг учун Исломда у “ақли ноқис”, яъни камчилиги 
бўлган ақл, деб аталади. Ақлнинг камоли ўзининг кифоя қил-
маслигини тушуниб, ваҳийга боғланиш, яъни таслимият билан 
юзага келади. Зеро, ақл Аллоҳ бизга ато этган улуғ неъматдир. 
Фақат бу неъмат Қуръон ва суннат ичрагина қийматини топади. 

Акс ҳолда эгасини нафсига асир бўлиб, ҳалокатга кетишдан тўса 
олмайди.

Мавлоно ҳазратлари воқеликни бир океанга қиёслаб, одам 
боласини унда чўкишга маҳкум ажамий сузувчига ўхшатган. 
Башарий ақл ва иродага ишониб, қадарга қарши туришга ури-
ниш эса аҳмоқликдан бошқа нарса эмас. Чунки ақл ва ирода 
қадарга, яъни муроди илоҳийга тўла таслим бўлмагунча ҳеч 
қандай хайрли натижага эришилмайди.

Қадар эса мутлоқ маънода мажҳулдир. Шунинг учун инсон 
кучи нисбатида сабабларга васила қилиб, иродасини қўллагач, 
қолганига таслимият кўрсатиши нажот топиш ва йўлдан адаш-
масликнинг асосидир.

Экин экмай туриб ҳосил кутилмаганидек, уруғни қадаб қўй-
ишнинг ўзи ҳам кифоя қилмайди. Балки қўлидан келадиган 
чораларни ҳам қўллайди. Умуман олганда эса, уруғ қадаш бан-
данинг, уни ундириш, унга ҳаёт бағишлаш Аллоҳнинг иши, 
тақдир ва қадарига боғлиқ. Инсон уруғни экиш орқали сабаблар-
га васила қилиши, ўз кучи ва иродасига боғлиқ бўлмаган шамол, 
ёмғир, вақт ва шу каби унсурларда қадарнинг ва оламларнинг 
Робби бўлган Аллоҳга таваккалу таслим бўлиши лозим.



Маснавий: “Илоҳий ишқ танланган мўминлар учун бир кема 
кабидир. Бу кемага минганлар балоофатларга кўпам дучор 
бўлавермайди. Кўп ҳолда нажот топишади.

Эй, Ҳақ йўловчиси! Сен ақлзакони сотиб бўлсада, асирлик
ни, мухлисликни сотиб ол! Чунки ҳамма нарсани ақлзако билан 
ўлчаш бир ёмон гумонга олиб боради. Мухлислик эса Ҳақнинг 
қудрати, гўзаллиги, санъатини кўра билиш, унга шайдо бўлиш
дир! Шунинг учун ақлни Муҳаммад Мустафо соллаллоҳу алайҳи 

ва саллам ҳузурларида қурбон этиб: “Менга Аллоҳ етарлидир” 
де” (4ж. 14061408).

“Ақлзако сенга кибр ва ғурур беради” (4-ж. 1406-1408).

“Ақлни дўст муҳаббати йўлида қурбон қил! Чунки ҳамма 
ақллар дўст бўлган томонда. Зеро, руҳларнинг ҳам, ақлларнинг 
ҳам борар жойи Ҳақдир! Шундай экан, ақлни Ҳақ йўлида фидо 
эт!

Ақлли бўлганлар ақлларини Дўст бўлган жойга “жўнатади
лар”. Бу дунё учун ишлатилган ақл эса муҳаббатдан насибсиз, 
севмаган, севилмаган нодон ақлдир” (4-ж. 1424-1425).

Юқоридаги байтлар изоҳида ҳам айтиб ўтилганидек, ақл 
тўғри ишлатилиши унинг илоҳий амрлар, ҳикмат ва насиҳатлар-
га уйғунлигини, яъни Қуръон ва суннат доирасидаги ҳикматлар-
ни қамраб олишидир. Ақлни ҳадсиз қувватга, қамровга эга деб 
билиш чумолини от деб билишдай ахмоқликдир.

Ҳазрати Мавлоно “ақлни ҳазрати Мустафо ҳузурларида 
қурбон қил” деганда унинг воситасида воқе бўлган илоҳий амр-
ларга таслимиятнинг аҳамиятини назарда тутган. Ақл шу тариқа 
гўё ёввойи от жиловланиб, қўлга ўргатилганидек, нозил қилин-
ган “тизгин”лар билан тизгинланмаса, соҳибини ҳадсиз иддао-
лар ва уларнинг оқибати бўлган ҳалокатларга улоқтириб кетади.

Инсон ақлини Аллоҳнинг коинотдаги илоҳий санъат ва 
қудрат белгиларини англашга ундовчи ҳайрат ва шайдолик туй-
ғуларига йўналтирса, ҳам комил имонга етишади, ҳам улар 
сабабли ақлининг қиёфасизлигини янада тиниқ мушоҳада қила-
ди. Лекин бу шайдоликка буткул “ғарқ” бўлганлар башарий 
ҳаётда зарурий имконни қўлдан чиқаргани учун мажзуб (ақлини 
йўқотган) бўлади. Бу эса ҳайрат ва шайдоликнинг муаззам 
файзи, баракасига тўйинган ҳол бўлишига қарамай мардуд (рад 
этилган)дир. Чунки башарий ҳаётнинг одатий талаблари учун 

заиф сабаб ҳисобланади. Шу боис динда мажзуб (солики мажзуб) 
бўлгандан кўра жозиб (мажзуби солик) бўлган матлуб ва афзал-
дир. Зеро, жозибда ҳайрат ва шайдолик ила “Аллоҳ бандасига 
кифоя қилувчидир” деган ҳукмга етишилса-да, бунда тамкин 
(ҳаёт кечириш учун зарур имкон) қўлдан бой берилмаган бўла-
ди. Мавлоно таъриф ва тавсиф этган ишқ ва истиғроқ (ғарқ 
бўлиш), шубҳасиз, тамкин билан безанган муҳаббатдир.



Маснавий: “Нафсини жиловлаган киши нақадар бахтли!.. 
Ўзини тоғ каби баланд ва устун санаган кимсанинг ҳолига вой. 
Шуни яхши билки, бу кибр, ўзини ҳаммадан устун кўриш ўлди
рувчи заҳардир. Бу заҳарли шаробни ахмоқларгина ичиб, сархуш 
бўлишади” (4-ж. 2746-2747).

Мўмин киши бир қанча инсоний фазилатларга эга бўлса-да, 
нафсига тавозе тожини кийдириши лозим. Токи комиллик йўли-
да илдам юра олсин. Зеро, ўзини мукаммал деб билганлар кам-
чиликларини ислоҳ қилишга киришмайди. Чунки улар ўз нуқ-
сонлари борлигини қабул этишмайди. Шунинг учун бу иш нуқ-
сонини идрок этиб, ўзини кибрдан, мақтанишдан сақлай билган-
ларга насиб этади. Ҳадиси шарифда бундай дейилган:

“Ким Аллоҳ таоло ризоси учун бир даража тавозе кўр-
сатса (камтарин бўлса), Аллоҳ шу сабабдан уни бир даража 
баландга кўтаради. Агар ким Аллоҳ таолога бир даража кибр 
қилса, Парвардигор уни шу сабабли бир даража пастлатади, 
шу тарзда уни асфаласофилинга улоқтиради” (Ибн Можа. “Зуҳд”, 
16).

Ояти каримада Аллоҳ таоло камтарин бандаларини бундай 
таърифлайди:

“Раҳмоннинг (суюкли) бандалари ерда камтарона юра-
диган, жоҳил кимсалар (бемаъни) сўз қотганда «Саломатлик 

бўлсин!» деб жавоб қиладиган кишилардир” (Фурқон сураси, 
63-оят).

Бошқа ояти карималарда эса инсонга кибр ва манманликдан 
сақланиш амр қилинади:

“Ер юзида кибрланиб юрма! Чунки сен (оёқларинг билан) 
зинҳор ерни теша олмайсан ва узунликда тоғларга ета 
олмайсан” (Исро сураси, 37-оят);

“Одамларга (кибрланиб) юзингни буриштирмагин ва 
ерда керилиб юрмагин! Чунки Аллоҳ барча кибрли, мақтан-
чоқ кимсаларни суймас” (Луқмон сураси, 18-оят).

Шунга эътиборли бўлинг – ҳокисорлик қул учун сифат 
бўлиши баробарида Аллоҳ ўзига лутф қилиб берган неъматлар-
ни йўқ деб ўйлашга олиб келмаслиги керак. Бу ердаги нозик 
нукта у неъматларни идрок этиш баробарида уларни ҳақ таоло-
дан деб билишда. Бу динимизда “таҳдиси неъмат”, яъни неъмат 
Ҳақ таолога оид ҳолда мавжуд эканини фаҳмлаб, Аллоҳга шукр 
айтиш, дейилади. Бу ҳол кибрланиш эмас. Кибрланиш – ўша 
неъматга ўзини нафси туфайли эришган деб билишдир. Қорун-
ни нафси етагида ҳалокатга олиб бориб, ернинг тубига юттирган 
ўша “мен”лик, худбинликдир. Мавлоно ҳазратларининг ақл, 
ирода, тавозе, кибр ҳақидаги сўзлари шу нуқтаи назардан тушу-
нилиши лозим.



Маснавий: “Бир подшоҳ иккинчи подшоҳни мағлуб этса, уни 
ё ўлдиради, ё зиндонга ташлатади. Бирон ярадорни, бечора 
дардмандни кўрган киши ярасига малҳам қўяди, унга марҳамат 
кўрсатади.

Ўзини устун санаш, подшоҳ бўлгани учун кибрланиш заҳар 
бўлмаганида ўша ғолиб бўлган шоҳ мағлуб бўлганини айби бўл
маса ҳам, ўлдирармиди? 

Бир бечорани кўрганлар, гарчи у бирон хизмат кўрсатмаган 
бўлса ҳам, унга яхшилик қилмоқчи. Бу икки ҳолни кўриб кибрнинг 
қандай заҳар эканини англаш мумкин” (4-ж. 2750-2754).

Ҳазрати Мавлононинг юқоридаги байтларида келтирган 
мисоли тавозе ва кибрдан ҳосил бўладиган иродий натижаларни 
баён этмоқда. Ҳақиқатан, ярадор бир кишини кўрганда унинг 
кимлигини, яхши-ёмонлигини билмаса ҳам, ҳамма ёрдам бериш-
га шошилади. Чунки унинг изтиробли ҳоли кўрганларда раҳм-
шафқат ва ёрдам бериш туйғуларини уйғотади. Кибрли одам эса 
қаршисида турган инсонга нисбатан рақобат кўзи билан қарай-
ди. Иши ва кучини намойиш этгиси келади. Шундай қилади ҳам. 

Демак, тавозе, хокисорлик башарий дардларга даво, ожиз-
ликка чора топиш борасида соҳиби учун улуғ неъмат экан. Кибр 
эса бу неъматни “ўз қўллари билан” йўқ қилади. Хулоса шуки, 
тавозе ва ожизият Аллоҳнинг ҳам, қулнинг марҳаматини жалб 
этади...



Маснавий: “Хизр алайҳиссалом кемани ёмон кишилар қўли
га тушмасин, дея тешиб, нуқсонли қилиб қўйди. Модомики, 
синиқ, букик, эгик, паришон бўлганлар нажот топар экан, сен 
ҳам хокисор ва итоатли бўл. Нажот ва омонлик “йўқлик”да. 
Сен ҳам менликдан, “борлиқ”дан қутулиб “йўқлик” сари интил.

Бағрида бироз олтин ё кумуш маъданлари бўлган тоғ қази
лавериб парчапарча бўлиб кетади... Қилич бўйни бор (бош 
кўтарган)нинг бўйнини узади. Соя эса ерга “тўшалиб” кетган. 
Унинг бўйни ва танаси бўлмагани учун на ярадор бўлади, на 
бўйни узилади...” (4-ж. 2756-2759).

Мавлоно ҳазратлари юқоридаги байтларида ҳақиқатни 
бошқа жиҳатдан ифода қилмоқда. Яъни, мутакаббир кимса 
ўзида бор деб ҳисоблаган фазилатни ҳам ён-атрофга муболаға 

ила намойиш этгани учун бошқаларнинг ихлосини қайтариб, 
хусуматларини ўзига жалб қилади. 

Машҳур зарбулмасалда: “Булбулнинг азоби тилининг 
офатидан” дейилган. Бу, ўша булбулнинг гўзал нағмаси бўлма-
ганида ҳеч ким уни қафасга солмаган бўлар эди, деганидир. 
Ҳақиқатан, ҳеч замонда қарғанинг қафасда боқилгани кузатил-
ган эмас.

Бу ерда чиқадиган хулосага шуни ҳам қўшиб айтиш керак-
ки, фазилатли кишига душман бўлиш дунёда ҳам манфий (хуш 
кўрилмаган) иш (қоида)дир. Ҳатто ундай инсон пайғамбарлар 
каби яхшилик ила васф қилинган бўлса ҳам... Бу ҳақда шоир:

Адоват аҳли бизга ноаҳилдир,
Ҳар Аҳмадга бир Абу Жаҳлдир, дея гўзал қиёс қилган.



Маснавий: “Эй, дунё моли учун талпинган, дунёга топинган 
ғофил!.. Фиръавн ахлоқи сенда бор экан, сен ҳам кибрлисан, худ
бинсан. Чунки сен ҳам мол ва шаҳват ортидан чопмоқдасан. 
Фақат сенинг аждаринг, яъни нафсинг ожизлик, йўқсиллик 
қудуғига тушиб қолганидан Фиръавн каби ёвузлик қилолмаяпти.

Бу гаплар сенинг феълинг, ҳолинг ҳақида айтилмоқда. Бироқ 
сен буларни Фиръавннинг устига ағдаряпсан. Чунки сенинг ёмон 
феълинг, иллатларинг ҳақида гапирилса, нафсингга хуш ёқмай
ди. Қачонки бошқалар ҳақида сўз очилса, сенга бир эртакдай 
туюлади...” (3-ж. 971-973).

Ҳар бир инсонда “нафсоният” ва “руҳоният” тамойиллари 
мужассам. Зеро, Қуръони каримда: “...нафс ва (У яратиб) тикла-
ган зотлар (инсонлар) билан. Дарвоқе, унга (нафсга) фисқ-фу-
журини ҳам, тақвосини ҳам (У) илҳом қилиб қўйган” (Шамс 

сураси, 7–8-оятлар) деб марҳамат қилинади.

Фисқ-фужур ва тақво инсонга доимий ҳолда “шивирлаб” 
туради. Шунинг учун инсон мисоли яхшиликка чорловчи руҳо-
ният (раҳмоният) билан ёмонликка ундовчи нафсоният ўртасида 
кечадиган кураш (уруш) майдонидир.

Одам боласи нафсини енгган тақдирда фаришталардан ҳам 
устун мақомда, унга енгилиб, тобе бўлганида эса ҳайвондан ҳам 
қуйида ҳисобланади. Фаришта мақомидан устун дейилишига 
сабаб, фаришта яхшилик, Ҳаққа итоат ва ибодат қилишда “нафс” 
аталмиш тўсиққа учрамаслиги, инсон эса ана шу тўсиқни енгиб 
ўтишидир. Ҳолбуки, ҳар бир инсонда “Фиръавн бўлиш” майли 
бор. Лекин ҳамма ҳам керакли шарт ва имконларга бирдай эга 
бўлмаганидан кимдадир бу майллар кичик ниҳоллар ҳолида 
бўлади. Яна кимдадир имкон ортгани туфайли у ниҳоллар ҳад-
дан зиёд каттариб, тарвақайлаб кетади.

Мавлоно ҳазратлари ана шу нуқтага эътибор қаратиб, тарих-
да ўтган машҳур Фиръавнни тинмай ёмонлайдиган кишилар ўз 
нафсида ҳам кичик бир “Фиръавн” мавжудлигини унутмасли-
кларини уқтиради. Зеро, бу кичик “Фиръавн” тарихдаги Фиръ-
авнда бўлган шарт-шароитга эга бўлмагани учун “қобиғи”ни 
ёриб чиқмаган. Агар у ҳам Фиръавн сингари ҳамма нарсага эга 
бўлганида ундан қолишмаган бўлар эди...

Ҳазрат Мавлоно бошқаларни танқид қилувчи, қораловчи-
ларнинг аксари танқиддан ўз нафсларини “асраб” қолишларига 
ишора қилиб, улар ўзларини алдаётгани, бу ҳол кибр келиб 
чиқиши боиси эканини баён этмоқда.

Яна шундай маънони ифодалаган бошқа байтларида бундай 
деганлар:

“Кибр, ўзини бошқалардан устун деб билиш тинимсиз 
мавқемартаба, молмулк топишни талаб қилади. Чунки гулхан 
тезак билан алангаланади. Бу “энага”, яъни мақом ва мол одам

ни семиртиради. Ичини ёғ, гўшт, кибр ва худбинлик билан тўл
диради”.



Маснавий: “Кибр йўлида йўлбошловчи иблисдир. Чунки ман
манлик, мавқе тузоғига биринчи бўлиб тушган у эди” (5-ж. 1950).

“Кибр иблиснинг касаллигидир. Иблис манманлик қилиб: 
“Мен Одамдан устунман” деди. Аслида бу касаллик ҳар бир 
махлуқнинг, ҳар одамнинг нафсида яшириндир” (1-ж. 3216).

“Эй, хокисорлик, тавозе пардаси остида худбинлик касал
лигини яширган киши!.. Биров сени синаш учун жаҳлингни чиқар
са, ичингда тиниб ётган балчиқ суви чайқалиб, ифлослиги ва 
бадбўйи юзага чиқади” (1-ж. 3218).

Махлуқот ичида фақат инсонлар ва жинлар нафс билан 
“жиҳозланган”. Шайтон ҳам Аллоҳга осий бўлишдан олдин 
фаришталарга устоз мақомида турар, бироқ, жин тоифасидан 
бўлгани учун ўшанда ҳам нафсга молик эди. Шунинг учун Ҳақ 
таолонинг Одамга сажда қилиш ҳақидаги амрига бошқа 
фаришталар ҳеч бир тараддудсиз итоат қилгани ҳолда шайтон 
ўзининг оловдан, Одам эса тупроқдан яратилгани, демакки ўзи-
нинг устунлигини даъво қилиб, сажда қилишдан бош тортди ва 
осий бўлди. Ҳолбуки Аллоҳ таоло шайтондан: “Қайси бирингиз 
устун?” деб сўрамаган, балки сажда қилиш амрига итоат этиши-
ни буюрган эди. Шайтон Аллоҳнинг бу амрига жавобан манман-
лик қилди. Биз инсонлар ҳам Роббимиз буйруқларидан турли 
баҳоналар билан бўйин товлашга, қочишга йўл қидириб қола-
миз. Ноқис ақлимиз билан илоҳий қайтариқ ва чақириқларни 
муҳокама этиб, шайтон тушган фалокат ва зиён чоҳига дучор 
бўламиз. Масалан, рибо (фоиз)дан бойиб, шу топганига хайр-эҳ-
сон қилмоқчи бўлганлар сингари...



     ОБИ ҲАЁТ ҚАТРАЛАРИ

148

Юқорида зикр қилинганидек, нафс тузоғига илиниб, илоҳий 
амрга қарши чиққан шайтон бўлгани учун бу тақлиддаги ҳамма 
хатти-ҳаракатлар манбаини ташкил этган такаббурлик шайтонга 
бориб тақалади. Бу турдаги амаллар эса “шайтоний ишлар” деб 
қабул қилинади. Мавлоно ҳазратлари кибри туфайли Ҳақдан юз 
ўгирганларни шайтонга тобелар, деб баён қилади. Шайтонга 
тобе бўлганлар эса худди у каби мардуд (рад этилиш) ва мақҳур 
(қаҳрга учраш)дан омонда бўлишмайди.

Кибр Хасталиги
(Иккинчи фасл)

“Мен”лик ва “иддао” пайдо бўлган жойда 
обрў-эътибор “бутпараст”лиги бошланади. 
Ундай жойда ҳеч қачон раҳмат зуҳур қил-
майди. Чунки манманлик ва иддао қилиш 
руҳоний ҳаётнинг кушандасидир.

Кичкина сичқон улкан туянинг жиловини қўлга киритиб, 
туртина-суртина уни етакламоқчи бўлди. Табиатан итоаткор 
бўлган туя унга эргашиб юра бошлади. Шунда ўзининг кичик ва 
заифлигини унутган сичқон:

– Мен нақадар кучли паҳлавон, ҳатто туяларни судраб кета-
диган эр йигит эканман, – дея мақтаниб кетарди.

Бора-бора бир дарёнинг қирғоғига келдилар. Дарёни кўрган 
сичқон юролмай қолди. Унинг кибрини, мақтанишини кузатиб 
келаётган туя тагдор қилиб:

– Эй тоғу қирда менга етакчилик қилиб келган дўстим, нега 
туриб қолдинг? Нега шахдинг сўнди? Қани, мард бўлиб дарёдан 
олиб ўт. Ахир менинг жиловдорим, етакчим эмасмисан? Йўл 
ярмида бундай туриб қолиш сенга ярашмайди, – деди.

Хижолатда қолган сичқон тутила-тутила жавоб берди:

– Дўстим! Бу сув жуда шиддатли ва чуқур. Чўкиб кетишдан 
қўрқяпман...

Шунда туя сувнинг ичига кириб:

– Эй сичқон! Бу сув бор-йўғи тиззадан келади. Нега қўрқа-
сан? – деди.

Сичқон эса чорасиз қолди ва ожизлигини тан олди:

– Эй улкан туя! Бу дарё сен учун чумоли, мен учун аждарҳо 
каби. Чунки тиззалар тиззалардан фарқлидир. Менинг тиззам 
каби юзта тиззани устма-уст қўйсак сенинг бир тиззангча бўлар...

Сичқоннинг бу гапидан кейин оқил туя унга насиҳат қилди:

– Шуни тушунган бўлсанг, такаббурлик билан бошқа бун-
дай одобсизлик қилма. Ҳаддингни бил. Сенга бўлган яхши 
муносабат туфайли ўзингдан кетма. Чунки Аллоҳ мақтанчоқлар-
ни хуш кўрмайди. Энди бориб ўзинг каби сичқонлар билан бўй-
лашиб ўйна!..

Ҳақиқатни тушуниб, уялиб қолган сичқон:

– Тавба қилдим, пушаймонман. Аллоҳ учун мана шу сувдан 
мени олиб ўтиб қўй, – деб ялинди.

Туянинг унга раҳми келди:

– Майли, кел. Ўркачимга чиқиб ол. Сувдан сени ё бошқа-
ларни олиб ўтиш менинг ишим. Вазифам сен каби юз минглаб 
ожизларга хизмат қилишдир, – деб сичқонни дарёдан ўтказиб 
қўйди...

Мавлоно ҳазратлари “Маснавий”сида келтирган ушбу 
масалдаги сичқон – ўзини ҳар ишга қодир санаб, бошқалардан 
устун биладиган кишининг тимсоли. Туя эса сабрли, тажрибали, 
ҳунарли комил инсон рамзидир.

Румийнинг бу масални нақл қилишдан мақсади ундан кўп 
ибратли хулоса, фикр-мулоҳазалар чиқаришга ундашдир. Ҳар 
жумласини бир ирфон ўлароқ айтадиган Мавлоно ҳазратлари бу 
ерда чиқарилиши керак бўлган хулосага ҳам тўхталиб ўтади:

“Иблис илгари фаришталар орасида улуғланмиш, ўзини 
устун санашга ўрганиб қолган эди. Шунинг учун такаббурлик 
қилди ва Аллоҳнинг азаматини ҳис этмади. Одам алайҳиссалом
ни ўзидан паст кўрди. Натижада ўзи хорлардан хор бир ҳолга 
тушди...

Билгинки, мис то “олтин”га айланмагунча мислигини бил
майди. Кўнгил ҳам маънавий қиёмга (маромга) келмагунча хато
ларини билмайди, нуқсонли эканини англамайди. Эй кўнгил! 
Нафснинг кибр ва ғурур чоҳидан қутулиб, мис каби қаттиқ 

жиддужаҳд қилиб жавҳарга айлан. Кўнгилларни қамраб олган 
севгилига хизмат қил!.. У севиклилар кўнгил соҳибларидир. Кеча 
билан кундуз бирбиридан қандай чекиниб, ажралиб турса, улар 
ҳам дунёдан шундай чекиниб, ажралиб туришади...”

Бу гаплар шуни кўрсатадики, “мен”лик ва “иддао” пайдо 
бўлган жойда обрў-эътибор “бутпарастлиги” бошланади. Ундай 
жойда ҳеч қачон раҳмат зуҳур қилмайди. Чунки манманлик ва 
худбинлик руҳий ҳаётнинг кушандасидир.

Манманлик ва худбинликнинг манбаи эса инсоннинг 
илоҳий қудрат олдида такаббурлик қилишидир. Аслида катта 
саҳрода бир қум зарраси қадар бўлмаган ожиз одам ўз ҳаддини 
билмасдан, қўлидаги Аллоҳ унга эҳсон қилган омонат имкон-
ларга алданиб, ўзини буюк санайди ва кибрланади. Кибр эса, 
шубҳасиз, инсонни ўзига боридан кўра кучли, қобилиятли, 
ҳунарлироқ қилиб кўрсатади. Ҳолбуки, маҳлуқотнинг қайси 
бирида қанча куч, ақл, салоҳият бўлса, ҳаммаси Ҳақ таолонинг 
берган эҳсонидир. Ким буни идрок қилолмаса ҳолига войдир. 
Чунки Фиръавн, Намруд каби ҳатто илоҳлик даъвосини қилиш-
гача борган такаббурлар алалоқибат илоҳий интиқомга дучор 
бўлганлари маълумдир.

Шунинг учун Расулуллоҳ соллаллоҳу алайҳи ва саллам 
асҳобига, айниқса, катта зафарлардан сўнг доимо тавозе ва тас-
лимиятни эслатиб, уларни кибр ва мақтаниш “касал”лигига 
чалинишдан огоҳлантириб, эҳтиётлаб турганлар. Ислом рав-
нақида жуда муҳим ўрин тутган Бадр жанги ғалабасида мўмин-
ларга, уларнинг ихлосларига кўра олдинига минг, кейин уч 
минг, сўнгра беш минг фаришта ёрдам учун юборилгани эслати-
либ:

“Уларни сизлар ўлдирмадингиз, балки уларни Аллоҳ 
ўлдирди. Отганингизда Сиз отмадингиз (эй Муҳаммад!) 

балки Аллоҳ отди” (Анфол сураси, 17-оят) деган оят нозил қилин-
ган.   

Бу улуғ илоҳий тарбия натижасида Расулуллоҳ соллаллоҳу 
алайҳи ва саллам ва саҳобаи киром эришган ҳоллар бутун 
умматга абадий ўрнак бўлди. Расули акрам соллаллоҳу алайҳи 
ва саллам Маккани фатҳ этган пайтлари шаҳардан кўра кўпроқ 
кўнгилларни фатҳ этган эдилар. У муборак шаҳарга кирар экан-
лар, ғолиб бир нигоҳ билан эмас, шукр ҳислари ичра, туялари 
устида сажда қилган ҳолда киргандилар. Буларнинг бари: 
“Ўзини таниган Роббини танийди” (Ажлуний. “Кашфул Ҳафо” 2, 361) 
деган дастурни таълим беради.

Ўз ҳоли ва ўрнини билган банда шунга кўра яшайди. Яъни 
Яратувчиси ва Унинг амрларини идрок этиб, ҳаётига татбиқ 
қилади. Акс ҳолда юқоридаги масалда келтирилган сичқоннинг 
туя қаршисида мақтаниб, сўнг уялиб қолганидек ноқулай вази-
ятга тушади. Сичқон ўзининг ожиз ва ночорлигини билгач, туя-
нинг кучини англади. Агар бир чумоли фил билан кураш туша-
ман, деса бу унинг ожизлигини билмагани туфайлидир. Инсон 
ҳам, агар Роббига қуллик қилмаса, кибр ва манманлик ботқоғи-
да бўлса, у ҳам ҳаддини билмаган, ўзи ҳақида фикр қилиб кўр-
маган бўлади. Демак, энг муҳим масала ўзини танишдир. Ким 
ўзини таниса, Роббини танийди...

Ўзини таниганлар ҳеч қачон кибр қилмайди. Аксинча, 
камтар ва ҳокисор бўлишади. Шундай улуғ зотларга бир мисол 
сифатида ҳазрати Ҳусайн розияллоҳу анҳунинг бошидан ўтган 
воқеа нақадар ибратлидир:

Бир куни Ҳусайн розияллоҳу анҳу йўлдан ўтаётганида нон 
ушоқларини еб ўтирган фақирларга дуч келди. Улар:

– Эй Аллоҳнинг қули! Кел, ўтир, – деб даврасига таклиф 
қилишди.

Ҳазрати Ҳусайн розияллоҳу анҳу кибрли бўлмагани, такаб-
бурларни хуш кўрмагани учун дарҳол отидан тушди. Улар 
билан бирга ўтириб нон ушоқларини териб ея бошлади. Ушоқлар 
тугаб қолгач, Расулуллоҳ соллаллоҳу алайҳи ва салламнинг 
севикли набираси уларга:

– Сизларнинг чақириғингизга биноан даврангизга келдим. 
Энди мен сизларни даъват қиламан – қани, юринглар бизникига! 
– деб фақирларни хонаи саодатга бошлаб келди ва биргаликда 
таомланишди.



Ўзини таниганлар давомли равишда шукр ва сажда қилиб 
яшашади. Улар абадий саодатга ҳозирлик кўришади. Ўзини 
таниганлар Аллоҳга, Расулуллоҳ ва аҳли байтларига дўст бўлган 
ҳолда сўнгсизлик карвонига дохил бўлишади.

Ўзининг яратилиш ҳикматидан хабарсизлар эса ана шу 
масъудликдан, гўзаллик ва фароғатдан бебаҳрадир. Шайх Саъ-
дий айтганидек: “Ўзини ичида ёнғоқ мисоли бир мағз бор, деб 
билган кимса пиёз каби қат-қатлардан иборат бўлиб чиқади...”

Бундай кимсаларни Мавлоно ҳазратлари огоҳлантиради:

“Эй ғофил инсон! Модомики пайғамбар эмассан, сенга ваҳий 
келмаслиги аниқ экан, ортингдан эргашувчилар ҳам йўқдир. 
Шундай экан, ҳаддингни бил, ўз доирангдан чиқиб, йўлдан ада
шиб кетма! Ҳақиқат йўлида улуғ бир валийнинг этагидан тут
гинки, бир куни нафс қудуғидан чиқиб, Юсуф алайҳиссалом 
сингари маъно подшоҳи бўласан.

Модомики Ҳақда фоний бўлиб Ҳақнинг “лисони” бўлолма
динг, ҳеч бўлмаса “қулоқ”қа айлан!.. Бирон гап гапирсанг, савол 
шаклида гапирки, сўзинг бир нарса ўрганишингга ярасин. Под
шоҳлар Подшоҳига ҳеч вақоси бўлмаган фақир ва муҳтождай 
мурожаат қил!

Кибр ва адоватнинг бошланиш нуқтаси ҳар турли нафсо
ний орзуистаклар, Қорунники сингари молмулкка, дунёвий 
истакларга бўлган ҳирсли севгидир. Бу истакларнинг кўнгилга 
ўрнашиб олиб илдиз отиши одат ва ўрганиб қолишдандир.

Ёмон хулқ одатланиб қолиш билан қувватлангач, сени ундан 
қутқармоқчи бўлганларга жаҳл қиласан, адоват сақлайсан. 
Ҳатто бутга сиғинганлар буни одат қилиб олганлари туфайли 
бутлари атрофида тўпланиб, уларни бу ботил ишдан қайта
ришга уринганларни ўзларига душман ҳисоблашади...”

Бундай такаббурлик бир жиҳатдан нафрат уйғотса, бошқа 
жиҳатдан ачиниш ҳиссини ҳам уйғотади. Зеро, марҳаматнинг 
бир қанча турлари бордир. Шулардан бири заиф, фақир ва ғари-
бларга ачиниш баробарида такаббур ва манман кишига ҳам 
ачинишдир. Чунки кибр ва худбинлик тузоғига илиниб, нафси-
нинг асирига айланган, кўнглини паришон этган, бандалик бах-
тидан мосуво бўлган кимса иблис ҳамроҳ бўлган бир бечорадир. 
Юнус Эмро бундай ёзади:

Кўнгил кирни ютолмайди
Гар кибру кин йўқолмайди
Иқрор бутун бўлолмайди
Эр Ҳақ назарин ололмайди.

Аллоҳ таоло бизларни кибр ва манманлик офатларидан 
сақласин! Нафсини таниб, Роббига қуллик ва ибодат ила яшаб 
ўтадиган солиҳлардан қилсин! Омин.





Қалбдаги чипқон  
Кибр ва Ужб

Кибр – ўзидан бошқаларни паст ва 
ҳақир деб билиш. Ужб – ўзига маҳлиё бўлиш, 
ўзини ҳаммадан устун ва бошқача деб ҳисо-
блаш. Кибр ва ужб бир-бири билан боғланиб 
кетган икки ёмон иллат. Уларнинг натижа-
си дунёда ҳузурсизлик, охиратда эса илоҳий 
азобга дучор бўлишдир.







159

Қалбдаги чипқон  
КИБР ВА УЖБ

Аллоҳ таоло бу оламни бир имтиҳон майдони ўлароқ, 
инсонни яхшиликка ҳам ёмонликка ҳам мойил бўладиган қилиб 
яратган. Ҳар бир банданинг ички дунёси ҳақ ва ботил, яхшилик 
ва ёмонлик майллари ўртасида кечадиган кураш майдонидир. 
Ҳақ таоло бандаларининг бу мужодалада ғолиб чиқиб, жаннатга 
ноил бўлишлари учун уларга пайғамбарлар, ҳидоятга бошловчи 
валийларини лутф қилгандир.

Бу илоҳий ёрдамга қарамай, инсонларнинг кўпчилиги 
ғафлатдан қутула олмаганлари учун яратилишларида уларга 
жойланган нафсларининг асирига айланиб, йўлдан адашиб кета-
дилар. Бундай кимсаларда кўзга ташланадиган икки катта иллат 
кибр ва ужбдир.

Кибр – ўзидан бошқаларни паст ва ҳақир деб билиш. Ужб 
– ўзига маҳлиё бўлиш, ўзини ҳаммадан устун ва бошқача деб 
ҳисоблаш. Кибр ва ужб бир-бири билан боғланиб кетган икки 
ёмон иллат. Уларнинг натижаси дунёда ҳузурсизлик, охиратда 
эса илоҳий азобга дучор бўлишдир. Бу жирканч иллатлар киши-
нинг қалби билан гўзал ахлоқ ўртасига тортилган маънавий 
офат пардасидир.

Кибр ва ужб “касали”га чалинган кимса ҳаммани ўзидан 
паст санаш иллатига мубтало бўлгани учун ғазаб, адоват, ёлғон, 
бўҳтон сингари турли нафсоний ёмон ишларга ҳам қалбидан 
жой беради. Оқибатда унинг руҳи заҳарланади. Бир ёндан булар-
нинг зидди бўлган камтарлик, марҳамат, самимият, тўғрисўзлик, 
қаноат каби инсоний гўзал хислатлари бор бўлса, уларни ҳам 
ёмон иллатлари шиддати нисбатида бой беради. Чунки жаннатга 

киришга монелик қилувчи, дўзахга олиб борувчи ёмонликлар 
ахлоқий фазилатлар билан бир жойда жам бўлмайди.

Асҳоби киромдан бўлган Жобир розияллоҳу анҳу айтади:

“Бир куни Расулуллоҳ соллаллоҳу алайҳи ва салламнинг 
ҳузурларига бориб эшикларини тақиллатдим. У зот соллаллоҳу 
алайҳи ва саллам:

– Ким у? – дедилар.

– Менман, – дедим.

Шунда Расулуллоҳ соллаллоҳу алайҳи ва саллам:

– Менман, менман!.. – деб такрорладилар. Жавобимдан 
хушланмаганларини англадим...” (Имом Бухорий. “Истеъзон”, 17)22.

Орифлар султони ҳазрати Мавлоно қуддиса сирруҳу бу 
ҳадиси шарифдаги нозик нукталарни кўнгил лисони ила бундай 
шарҳлайди:

“Бир киши келиб дўстининг эшигини тақиллатди. Дўсти 
ичкаридан:

– Эй ишончли киши, кимсан? – деди. У:

– Менман, – деб жавоб бергач, ичкаридаги дўсти эшикни 
очмасдан:

– Ундай бўлса кетавер. Сен учун ичкарига кириш вақти 
етмабди. Бу ердаги маънавий неъматлар дастурхони атрофида 
хом кишига жой йўқ, – деди.

Хом кишини айрилиқ ва фироқ алангасидан бошқа нима 
ҳам пишириши мумкин?! Нифоқдан, иккиюзламачиликдан уни 
нима қутқара оларди? Бечора одам очилмаган эшик олдидан 

22. Шориҳлар бу ҳадис шарҳида Расулуллоҳ соллаллоҳу алайҳи ва саллам ҳазрати 
Жобирнинг “мен” деганига рози бўлмаганларини айтадилар. Чунки “мен” 
сўзида манманлик, кибр ва ўзини устун кўриш ҳам бўлади...

қайтди. Бир йил йўлларда сарсон-саргардон, дўсти фироқида 
куйиб-ёниб юрди. Айрилиқ оташида пишиб етилди. Сўнг яна 
дўстининг уйи атрофида айлана бошлади. Оғзидан дўстини ран-
житадиган бирор сўз чиқмасин, деган минг андиша, юз одоб ила 
тағин эшикни оҳиста тақиллатди. Дўсти ичкаридан:

– Эшикни тақиллатган ким? – деди.

Ҳалиги киши:

– Эй кўнглимнинг шоҳи! Мен эшигинг ортида турган сен-
ман... – деди.

Шунда дўсти:

– Модомики энди сен менга айланган экансан, ичкарига 
киравер! Билгинки, бу уй жуда тор ва унда иккита “мен”га ўрин 
йўқ. Игнадан ўтказилиши керак бўлган ип иккига бўлинса, яъни 
уч тарқоқ бўлса у игнанинг кўзидан ўтмайди. Сен пишиб, (эши-
либ) бир бутунга айланган экансан, кел, игнанинг кўзидан ўт! – 
деди”. (1-ж. 3056-3064).

Демак, севган севилганнинг ҳоли билан ҳолланиб, у билан 
“бирлашиб” кетмагунча ҳақиқий дўст бўлолмайди. Шу сабабли 
ҳалиги киши кейинги келган чоғи ичкаридан берилган: “Ким у?” 
деган саволга: “Бу шундай бир менки, бошдан-оёқ сендир” дея 
дўст билан ҳамҳол бўлганини билдирди. 

Мавлоно ҳазратлари давом этади:

“Эй нафсидаги “мен”ини яксон қилган киши! Кел, ичкари 
кир. Сен энди гулзордаги тиконлар каби гулнинг зидди эмассан. 
Сен энди гуллар шоҳисан.

Нафсини жиловлаган киши нақадар бахтли!.. Ўзини устун 
санаган кимсанинг ҳолига вой. Шуни яхши билки, бу кибр ва 
ужб, яъни ўзини ҳаммадан устун кўриш ўлдирувчи заҳардир. Бу 

заҳарли шаробни аҳмоқларгина ичиб, сархуш бўлишади ва ўзла
рини “борлиқ” деб ҳисоблашади.

Бахтсизлар бу заҳарли “шароб”дан ичиб, бошини чайқаша
ди. Аммо бироз ўтиб одамийлик билан хайрлашиб, разил бўли
шади.

Эй ҳушёр киши! Шуни унутма – қилич бўйни бор (бош 
кўтарган)нинг бўйнини узади. Соя эса ерга “тўшалиб” кетган. 
Унинг бўйни ва танаси бўлмагани учун на ярадор бўлади, на 
бўйни узилади.

Эй йўлдан озган кимса! Такаббурлик қилиш, ужбга берилиш 
– ўтинга олов қўйишдай гап. Сен қандай қилиб ўзингни оловга 
ташлаяпсан?! Диққат билан қарачи, соялар ҳеч замонда ўққа 
дучор бўладими?..

Ҳаққа бош кўтариб, ўзини “борлиқ” санаган, манманлик 
қилган киши эса ўқларга нишон бўлади. Ўқлар уни илматешик, 
тормор қилади”.

Ояти карималарда бундай эслатма берилади:

“Одамларга (кибрланиб) юзингни буриштирмагин ва 
ерда керилиб юрмагин! Чунки Аллоҳ барча кибрли, мақтан-
чоқ кимсаларни суймас. (Юрганингда) ўртаҳол юргин ва 
овозингни паст қилгин!” (Луқмон сураси, 18-19-оятлар).

“Ер юзида кибрланиб юрма! Чунки сен (оёқларинг билан) 
зинҳор ерни теша олмайсан ва узунликда тоғларга ета 
олмайсан” (Исро сураси, 37-оят).



Расулуллоҳ соллаллоҳу алайҳи ва саллам бундай деганлар:

“Қалбида хардал уруғи (донаси)чалик имони бўлган одам 
жаҳаннамга кирмайди (яъни унда абадий қолмайди). Қалбида 

хардал уруғидек кибри бўлган киши эса жаннатга кирмайди” 
(Имом Муслим. “Имон”, 148-149).

Абадий саодатга эришиш учун қалбдаги имон нақадар аҳа-
миятли бўлса, ундан айрилиб қолишда инсон руҳиятини заҳар-
ловчи кибр шу қадар хатарлидир.

“Набий соллаллоҳу алайҳи ва саллам: «Қалбида зарра оғир-
лигида кибриёси бор киши жаннатга кирмайди», дедилар. 
Шунда бир одам:

– Эй Аллоҳнинг расули! Киши кийими гўзал бўлишини, 
пойафзали гўзал бўлишини ёқтиради-ку? – деди. Он ҳазрат сол-
лаллоҳу алайҳи ва саллам:

– Албатта, Аллоҳ гўзалдир ва гўзалликни севади. Кибр 
ҳақни инкор қилиш ва одамларни ҳақир санашдир, – дедилар”.  
(Имом Муслим. “Имон”, 147; Имом Термизий. “Бирр”, 61).

Шунингдек, Расулуллоҳ соллаллоҳу алайҳи ва саллам қалби 
қаттиқ, қўпол, хасис (зиқна) кишилар билан ўтириб-турадиган 
кибор кимсалар ҳам жаҳаннам аҳлидан эканини айтиб23: “Либо-
сини кибр ила осилтириб, ерда судраб юрувчи кимсага Аллоҳ 
раҳмат назари билан қарамайди”, деганлар (Имом Муслим. 
“Либос”, 42).

Кибр ва ужб нақадар катта журум (гуноҳ) экани бошқа 
ҳадиси шарифларда ҳам баён этилган:

“Вақтики, бир одам ўзини жуда яхши кўриб, жилодор 
либосларини кийиб, сочини тараб, кибрланиб юрар эди. Аллоҳ 
таоло уни ернинг тубига киргизиб юборди. Энди у қиёматга 
қадар оёқлар остида қолиб, ерни тубига киришда давом этади” 
(Имом Бухорий. “Анбиё”, 54; Имом Муслим. “Либос”, 49-50).



23. Имом Бухорий. “Айман”, 9; Имом Муслим. “Жаннат”, 46.

“Жаннат ва дўзах мунозара қилди. 

Дўзах:

– Менда зўравон, золим ва такаббурлар бор, – деди.

Жаннат:

– Менда йўқсил, заиф ва бечоралар бор, – деди...

Аллоҳ таоло уларнинг баҳсини бундай деб якунлади:

– Эй жаннат! Сен Менинг раҳматимсан. Истаганимга сен 
билан марҳамат қиламан. Эй жаҳаннам! Сен менинг ғазабим
сан. Истаганимга сен билан азоб бераман. Ҳар иккингизни ҳам 
тўлдираман” (Имом Муслим. “Жаннат”, 34).



“Бир киши кибрланаверса, оқибатда золимлар жамоаси
дан, деб ёзилади. Золимларга бериладиган жазо унга ҳам бери
лади” (Имом Термизий. “Бирр” 61).



Кибр ва ужбнинг тарихи иблисдан бошланиб, Намруд, 
Фиръавн, Қорун, Абу Жаҳл каби қанча аҳмоқларнинг оламга 
ибрат бўлувчи оқибатларини кўрсатади. Бу бечоралар силсиласи 
санаб тугатилмайдиган даражада узун ва кўпдир.

Қуръони каримда биринчи такаббурлик қилган яратиқ 
иблис экани айтилган. У “Одамга сажда қил!” деган амрга итоат 
қилмай, ўзини одамдан устун санади. Натижада кибри уни 
куфрга олиб борди (Бақара сураси,нинг 34-оятига қаралсин). 
Аллоҳ таоло иблиснинг бу исёнига (яратиқлари учун) ойдинлик 
киритиб:

«Эй Иблис! «Қўлим» билан яратган нарсага сажда 
қилишдан сени нима ман этди?! Кибр қилдингми ёки сен 
(Одамга нисбатан) олий (зот)лардан эдингми?!» дея савол 

берди. “У айтди: «Мен ундан яхшироқдирман. Мени оловдан 
яратгансан, уни эса лойдан яратдинг» (Сод сураси, 75-76-оятлар).

Шу тариқа Аллоҳ таоло иблиснинг асли “олий зот” эмасли-
ги, балки кибри туфайли сажда қилишдан бош тортганини бил-
дирди. Демак, “мен” даъвоси маънавий камолот йўлининг 
кушандасидир. У туфайли фаришталарнинг устози мақомида 
бўлган иблис абадий зиён кўрувчи бўлиб қолди.

Намруд ҳам Иброҳим алайҳиссаломнинг тавҳидга чақи-
риғини эшитиб, кибр билан:

– Мен Иброҳим айтган оламларнинг Роббига уруш эълон 
қиламан, – деган эди. Бу такаббурлиги билан атрофидагиларга 
мақтанаман деб, куч-қудратини эмас, балки аҳмоқ ва нодонли-
гини намоён этди.

Абу Жаҳл ва ҳамтовоқлари эса Расулуллоҳ соллаллоҳу 
алайҳи ва салламнинг нубувватларини ақлан идрок этсалар-да, 
нафслари сабабли инкор этишди. Чунки имон келтириб, ўша 
пайтда аксари заиф ва қуллар бўлган мўминлар билан бир сафда 
бўлишга уларнинг кибр ва ғурурлари йўл қўймади. Қайсарлик 
ила рад этишга киришиб кетишди ва:

“Яна улар: «Бу Қуръон икки шаҳар(нинг бири)дан бўл-
ган улуғ одамга нозил қилинганида эди», – дедилар24” (Зухруф 

сураси, 31-оят). Шу тариқа улар кибр ва ужб тўрига қаттиқроқ 
уралиб боравердилар.

Пайғамбар соллаллоҳу алайҳи ва салламни, у зот келтирган 
хабарларни миннатдорлик билан қабул қилиш ўрнига кибр ва 

24. Икки шаҳар – Макка ва Тоиф шаҳарлари. Макка мушриклари ўзларининг 
бузуқ эътиқодларига кўра, агар Қуръон ҳақиқатан Аллоҳ томонидан нозил 
қилинган бўлганида эди, маккалик Валид ибн Муғира ёки тоифлик Урва ибн 
Масъуд ас-Сақафий каби бой-бадавлат, машҳур зодагонлардан бирига нозил 
қилинган бўлур эди, деб шак ва шубҳада бўлар эдилар (Мд.).

қайсарликлари боис ўзлари учун абадий зиён, юзлари қора бўла-
диган йўлдан кетишди.

Фиръавн ҳам вазири Ҳамонга:

– Ғишт пишириб менга баланд бир бино қилки, устига 
чиқиб Мусонинг Роббини қидириб кўрай, – деган гапни айтиш 
даражасида аҳмоқ бўлди.

Бу нодонларнинг яқин тарихдаги давомчиси рус космонав-
ти Юрий Гагарин бўлиб, унинг:

– Самода Худони учратмадим, – деган гапи ҳам ана шундай 
аҳмоқликнинг такрорланишидан бошқа нарса эмас.



Кўнгилларнинг имон ҳаловати ва ахлоқий фазилатлар билан 
зийнатланиши кибр ва ужбдан покланиши орқали бўлади. Кел-
ган ва борадиган жойи ҳақида тафаккур қилмасдан, ўзига турли 
неъматлар ато этган Аллоҳ таолонинг амрларига зид иш тутиб, 
кибрланиш нақадар аянчли ғафлат, нақадар қўрқинчли охират 
зараридир. Такаббур Кисроларни ернинг тубига киргизган, 
золим Қайсарларни ҳалокат тўфонларига гирифтор қилган, 
Фиръавнларни азоб денгизининг ўртасида чорасиз ва ожиз қол-
дирган кибр ва ужбнинг бошқаларни ҳам шундай аянчли зарарга 
дучор қилишини унутмаслик керак.

Дунё ва охират ҳаётига шу қадар катта зарар берадиган 
кибр ва ужбни ҳам мутлақ бўлмаса-да, бошқа иллатлар каби 
маълум бир назоратда ушлаб, секин-аста бартараф этиш мум-
кин. Токи Аллоҳнинг амр ва наҳийларига кўнгилдан, муносиб 
амал қилинсин. Зеро, Ислом фақат ужб ва кибрни эмас, бошқа 
манфий нарсаларни ҳам бартараф этиш, мусбатларини риво-
жлантириш борасидаги муолажа дастурларининг энг мукамма-
лига эга. Уларни ҳаётга татбиқ этиш учун Расулуллоҳ соллал-
лоҳу алайҳи ва салламнинг намунали тимсоллари, ҳол ва тутум-

лари энг комил ва бой феълий мезондир. Яъни, Аллоҳ рози 
бўладиган ҳаёт тарзини яшаш учун у зот соллаллоҳу алайҳи ва 
салламга қўлдан келганча тақлид қилиш, бор имконни Ҳақ 
таоло розилигини топишга сафарбар этиш шарт. Бу эса ишнинг 
зоҳирий қисми. Яна ботиний, яъни маънавий жиҳат ҳам борки, 
у Ҳақдан гўзал хулқли бўлиш борасида доимий дуо қилиб сўраш 
баробарида ҳаромлардан сақланишга баҳоли қудрат ҳаракат 
қилишдир. Чунки ҳаром озуқа ва ғофил хатти-ҳаракатлар сал-
бий қувват бериб, ақл-идрокни хиралаштиради (сўндиради).

Бундан ташқари, руҳнинг маънавий юксак даражага эриш-
ган зотлар билан бирга бўлишига диққат қаратиш керак. Токи 
кишининг руҳи уларнинг руҳиятидан истифода эта олсин. Бу 
маънавий мезонларга риоя қилинган тақдирда бартараф этиб 
бўлмайдиган манфий тўсиқнинг ўзи қолмайди. Солиҳ ва содиқ 
кишилар билан ҳамнафас, йўлдош бўлиш ҳам ниҳоятда аҳамият-
ли. Зеро, ҳоллар кўчувчи, юқувчидир. Киши муҳаббат қўйган 
одамидан манфий ё мусбат “улуш” олади. Шу боис инсон ким 
билан дўстлашаётганига эътиборли бўлиши лозим.

Аллоҳ таоло ояти каримада:

“Эй имон келтирганлар! Аллоҳдан қўрқингиз ва (имон-
да) содиқ кишилар билан бирга бўлингиз!” (Тавба сураси, 119-
оят) деб буюради. Чунки содиқлар билан бирга бўлиш уларнинг 
ҳоллари билан ҳолланишга имкон беради.

Бошқа томондан қараганда, инсонда фитрий “сармоя” ўла-
роқ пайдо бўлган кибр туйғусини пичоқ мисоли яхшиликка ҳам, 
ёмонликка ҳам хизмат қилдирса бўлади. Мақбул бўлгани – уни 
мутлақо йўқотиш эмас, балки назоратда ушлаб, яхшиликка хиз-
мат қилдиришдир. Чунки баъзи ўринларда кибр тамойилини 
ишга солиш жоиз, ҳатто лозим бўлади. “Такаббурга қарши кибр 
қилиш садақадир” (Муновий. “Файзул қодир”, 4, 366/5299-с.) 
деган зотлар ҳам бор.

Исломга тажовуз қилинаётган ҳолларда кофир ва фосиқлар-
га қарши, Ислом динининг иззат ва шарафини ҳимоя қилиш 
мақсадида қилинган кибр мақбул кўрилади. Зеро, бундай пайтда 
у ўрнида қўлланган ҳисобланиб, “виқор” номини олади. Виқор 
эса тавозе сингари гўзал ахлоқлар сирасидан. Зеро, Аллоҳ таоло 
Ўзи рози бўладиган қулларини васф этаркан:

“Улар (Раҳмоннинг суюкли бандалари) ёлғон гувоҳлик 
бермаслар ва беҳуда (сўз ё иш) олдидан ўтган вақтларида 
олижаноблик билан (ундан юз ўгирган ҳолда) ўтарлар” (Фурқон 
сураси, 72-оят).

Камтарлик ва тавозе қилиниши керак бўлган ўринда кибр-
ланиш қанчалик ёқимсиз иллат бўлса, кибр қилиш (виқор) жоиз 
бўлган ўринларда тавозе кўрсатиш ҳам шунчалик ёқимсиз ва 
ёмондир. Яъни инсон яратилишида ўзига жо қилинган ҳар бир 
нарсани ўз ўрнида, керакли даражада ишлатиши, Ислом белги-
лаб берган ҳадлар доирасида қўллаши лозим. Ҳаётни бир хил 
рангларда кўриб, таъсирсиз яшаш на Ислом нуқтаи назаридан 
мақбул кўрилган, на бошқалар орзу қилган ҳол эмас. Зеро, ўрни 
келганда заҳар ҳам шифодир...

Хулоса шуки, абадий саодатга эришиш учун ҳаётда сўнгсиз 
илм соҳиби бўлган Аллоҳ таолонинг амр ва қайтариқларига 
амал қилиб яшаш, уларнинг маъно-мазмунини англашга ури-
ниш тўғри тутум бўлади.

Аллоҳ таоло илоҳий интиқом ва қаҳрини жалб қиладиган 
иллатлардан паноҳ берсин. Бизларни Исломнинг иззат ва виқо-
рини акс эттирувчи, Ўзининг илоҳий қудрати ва азамати қарши-
сида эса “ҳеч”лигини идрок этувчи, ҳаддини билган бандалари 
қаторида қилсин. 

“Раҳмоннинг (суюкли) бандалари ерда камтарона юра-
диган...” (Фурқон 63) ояти каримасидан ҳиссадор бўлган қуллари-
дан айласин! Омин!



Ғафлатдан Уйғониш

Маснавий: “Коинотдаги ҳамма яратиқлар Унинг муҳабба
тига асир бўлгани учун ҳатто бир итнинг увиллаши ҳам Ҳақ
нинг жазбаси, яъни Унинг истаги туфайлидир. Чунки ҳар қан
дай нарсага рағбат қилиб, интилганнинг олдида бир йўлдан 
урувчи, бир тўсиқ бор. Яъни итнинг вазифаси – уйни қўриқлаш, 
сурувни ҳимоя қилиш. Агар унга бу вазифалари тўсқинлик қилма
ганида итлар ҳам Ҳақнинг жазбаси ила тоғу тош, чўлу биёбон
га чиқиб, бирон “Мажнуни илоҳий”га айланиши мумкин эди... 
Худди “Асҳоби Каҳф”нинг ити каби. Чунки у жазба туфайли 
лош (ўлимтик) ейишдан қутулиб, султонлар Султони ёзган 
дастурхон атрофидан жой олди. Энди у ит “Ғор аҳли”ни дўст 
тутиш, улар билан бирга бўлишнинг фойдасини, завқини сезгани 
учун ғорда ҳам қиёматга қадар раҳмат сувини ичиб, марҳамат 
егулигини еб ётади...

У итнинг терисини ёпинган, яъни у каби ҳақир бўлган қанча 
одамлар борки, парда ортида Асҳоби Каҳфнинг итига ато 
этилган ишқ қадаҳидан ичиб, Ҳақ ишқида “сархуш” ётишади.

Ўғлим, сен у қадаҳни қўлга киритиш пайида бўл! Нафс 
билан курашмай, бошингга тушган синовларга сабр қилмай 
бирон натижага эришиб бўлармиди?

Бу ишқ майидан ичиш учун сабр қилиш, ғамташвишни 
бошдан кечириш жуда катта меҳнатмашаққат ҳисобланмай
ди. Сен ҳам сабр қил, балосиновларга сабот кўрсат. Сабр хур
сандчиликнинг калитидир.

Дунё тузоғидан, яъни вужудга оид орзуистаклар учун сабр 
қилиш, ғамташвишларга чидашдан ва эҳтиёт бўлиб ҳаракат 
қилишдан ҳеч ким четда қолмади. Чунки сабр эҳтиётнинг қўл 
оёғи кабидир” (3-ж. 207-213).

Пайғамбар соллаллоҳу алайҳи ва саллам: “Киши севгани 
билан бирга бўлади” деганлар (Имом Бухорий. “Адаб”, 96; Имом Мус-
лим. “Бирр”, 165). Ишқ ва унинг натижаси бўлган биргалик ҳамҳол-
ликни талаб этади. Чунки ҳол сироят этувчидир. Унинг “оқим” 
воситаси эса муҳаббатдир.

Ота-боболаримиз “қалбдан қалбга йўл бордир” дейишган. У 
йўл қалбдан қалбга ҳолнинг оқишини таъминловчи бир муҳаб-
бат ирмоғидир. Ёмонлар билан улфат бўлганлар уларнинг ҳол-
лари билан ҳолланганлари каби, Аллоҳнинг севган бандалари 
билан дўстлашганлар, уларга муҳаббат қўйганлар ҳам валийул-
лоҳлар ҳоли билан ҳолланишади. Буни тушуниш учун яна 
“Асҳоби каҳф” қиссасидан ҳисса чиқариш лозим бўлади. Юқо-
рида ҳам айтилганидек, уларнинг ити Қитмир солиҳлар билан 
баробар, сафдош, ҳамроҳ бўлгани учун ҳайвонлар ичра жаннат-
га кирувчи саноқли яратиқлардан бири бўлди25. Аллоҳнинг 

25. Муҳаммад Баҳоуддин Нақшбандий ҳазратлари Абдулқодир Жийлоний 
ҳазратларининг қабрини зиёрат қилган пайтлари мақбара эшигига мана бу 
байтни ёзиб қўйишни илтимос қилган экан (мазмуни): “Агар Ҳаққа яқин 
бўлишни истасанг, арслон бўлгандан кўра Абдулқодир Жийлоний эшигида 
ит бўлишинг аълороқ эрур”.

дўстлари билан бирга бўлиш бир итни жаннатий қилганига кўра, 
инсонлар бундай баробарлик туфайли қандай даражага эриша 
олишларини ўйлаб кўриш лозим.

Саъдий Шерозий қуддиса сирруҳу Каҳф сураси, даги “Асҳо-
би Каҳф” қиссасини мисол келтириб: “Бир қалб солиҳларга 
қўриқчилик қилгани учун содиқлик мақомига кўтарилиб, Қуръ-
оний ифодага эришди. Ҳазрати Нуҳ ва ҳазрати Лут алайҳисса-
ломларнинг аёллари эса фосиқлар билан бирга бўлганлари учун 
куфр келтириб, дўзахий бўлишди”, дейди.



Ҳақиқатдан муҳаббатни лойиқ кишига, хусуматни ҳам 
муносибига йўналтира билиш кишини ёруғликка олиб чиқади. 
Акс ҳолда бадбахтликка сабаб бўлади. Шундай экан, киши маъ-
нан юксалиши учун Аллоҳнинг солиҳ бандалари билан бирга 
бўлиб, уларнинг таъсир доираларида яшаши нақадар муҳим. 
Фақат бунда маънавий-руҳий фойда кишининг валийларга бўл-
ган муҳаббати нисбатида бўлади. Йўқса қуруқ баробарлик 
исталган натижани бермайди.

Ўтмишга қарасак, Асҳоби киромнинг унумсиз, тақир ер 
каби кўнгил оламлари Расулуллоҳ соллаллоҳу алайҳи ва саллам-
нинг суҳбат ва ваъзларидаги маънавий раҳмат ва баракотдан 
баҳраманд бўлди. Шу сабабли у тупроқ остида ётган фазилат ва 
маъно уруғлари вақти билан ниш уриб, униб чиқди. Қалбдан 
қалбга акс этган муҳаббат ва руҳоният “олди-берди”лари нати-
жасида улуғ шахслар кашф этилди. Жоҳилият даврининг 
шафқатсиз, виждонсиз, қиз туғилган болаларини тириклай 
кўмишгача борган тошқалбли одамлари бир-бир ўзгариб, жоҳил-
лик ўртадан йўқолди. Айни шу одамлар бошқалар ғамини ейди-
ган, ҳалим, ҳассос, обид, соф, кўнгил кишиларига айланди.

Дунё ҳаёти бутун яратиқларни машғул қилиб қўйишда бир 
афюн кабидир. Яъни, Аллоҳга ибодат қилишдан тўсувчидир. 

“Дунё нима?” деган саволга улуғлар: “Аллоҳдан тўсувчи ҳамма 
нарса” деб жавоб беришган. Дунё ҳаёти ҳар бир борлиқ учун 
синов, ғояси эса охиратда муваффақият қозонишдир. Пайғамбар 
соллаллоҳу алайҳи ва саллам: “Дунё охиратнинг экин майдони-
дир” деганлар. Демак, инсон бу дунёда нима экса охиратда ўша-
нинг ҳосилини олади.

Дунёнинг чалғитиб, ғафлатда қолдириши борасидаги ушбу 
васфни диннинг ўта сезгир “тарозиси”да “ўлчаш” лозим. Ғафлат-
нинг зидди – ҳушёрлик. Аммо ҳушёр ва уйғоқ бўлиш учун дунё 
ҳаётини бир четга суриб қўйиш ярамайди. Акс ҳолда тарози 
палласи бузилади, инсоний хатти-ҳаракатлар ақл ва мантиқ ҳад-
дидан ташқарига чиққан ҳисобланади.

Мавлоно ҳазратлари юқоридаги байтларида айтганларидек, 
ғафлат ҳатто идрок ва фикри бўлмаган, вазифаси оддий бўлган 
бир итдан кўтарилса, у ит илоҳий ишқ туфайли тоғу тошларга 
чиқиб кетиб, вазифаси бўлмиш қўриқчиликни қила олмайди. 
Бир ҳайвон шу даражада экан, мутлақ уйғоқлик ҳолида бўлган 
инсон қай аҳволга тушишини тасаввур қилиш керак.

Азиз Маҳмуд Худойи бир шеърида уйғоқликка бундай 
чақиради:

Уйғонақол ғафлатдан,
Кеч бу фоний лаззатдан,
Ич, Кавсари Ваҳдатдан,
Тавҳидга кел, тавҳидга.

Шундай экан, ғафлатдан қутулиш учун қалбни тасфия, 
нафсни тазкия этиб, кўнгилни беҳуда ишлардан тозалаш, кои-
нотдаги қудрат, ҳикмат ва зарифлик аксларини турли манзара-
лар ҳолида кўнгил кўзи билан томоша қилиш лозим.

Маърифат аҳли бундай дейди: “Эй маърифат йўлчиси! Бу 
йўлда сабрсизлик сабр билан, унутувчанлик зикр (эслаш) билан, 

ношукурлик шукр билан, исён итоат билан, зиқналик сахийлик 
билан, шубҳа яқийн билан, риё ихлос билан, хатодаги қайсарлик 
тавба билан, ёлғон ростгўйлик билан, ғафлат эса тафаккур билан 
алмашмагунча йўл юра олмайсан!..”



Маснавий: “Бечора инсон! Ўзини керагича танимади, бил
мади. У жуда юксак жойдан, азал оламидан келиб бу нуқсонлар, 
кирлар оламига тушди... Инсон ўзини жуда арзонга сотди. У 
қимматбаҳо мато каби эди. Ўзини бир жандага ямоқ қилди” 
(3-ж. 1000-1001).

Ҳадиси шарифда “Ўзини таниган Роббини танийди” дейил-
ган. Бу гап инсон ўзини таниши, қадр-қимматини билиши ҳақи-
даги машаққатни ифодалайди.

Ҳақиқатан, инсон халифатуллоҳ бўлиши эътиборидан унга 
берилган қадр-қиммат англаб етилса кераксиз хатти-ҳаракатлар, 
тутумлар осонгина ажралади. Улардан сақланиш, четланишнинг 
аҳамияти ўртага чиқади. Лекин кўпчилик ўзининг яратилишида-
ги улуғлик ва комилликни англаб етмагани туфайли шаънига 
ярашган-ярашмаганига қараб ўтирмай, беҳуда ва ифлос ишларга 
қўл уришдан тап тортмайди. Шу зайл пасткашликдан паст-
кашликка, қуйидан қуйига тушиб боради.



Маснавий: “Мусо асосига юзланиб (қайтиб) деди: “Қўрқиш 
(ҳайрат) нечун? Пайғамбарлик биз учун қуёшдай очиқ ва аниқ. 
Душманлар учун эса кечанинг қоронғуси қадар зимистонлик
дир...

Ажабо, Фиръавн ва қўшини бу оламнинг чошгоҳ вақти 
қуёши билан тўла эканини қандай қилиб билмади? Кўзлари, 
қулоқлари очиқ, ақлзаколари бўлатуриб ҳақиқатни кўришмади, 
эшитишмади. Мен Аллоҳнинг кўзларни очиқ қолдирган ҳолда 

боғлаб қўйишига ҳайратдаман! Уларнинг ғафлатига ҳайрон 
қоламан. Улар эса менинг пайғамбар эканимга, Ҳаққа даъват 
қилишимга ҳайрон бўлишади. Улар бир баҳорда униб чиққан 
тиконлар, мен эса у баҳорнинг чамани, ясминиман!” (3-ж. 1107-
1110).

Ўзидаги улуғлик ва мақомни муносиб тақдирламай, дунёла-
рини “қуюқ туман” қорайтирганлар тепасида қуёш нур сочса-да, 
нурларини кўра олишмайди. Чунки ўртага ғафлатдан бўлган бир 
қоронғу парда тушган. Мусо алайҳиссалом ва бошқа пайғамбар-
лар илоҳий нур сабабидан қиёсан қуёш кабидир. Улар қавмига 
келтирган Ҳақ таолонинг амр ва қайтариқларига қулоқ солмас-
лик, уларнинг ҳақиқатларини идрок эта олмаслик ғофиллар тобе 
бўлган нафс тўсиқлари билан ўз дунёларини зимистонга айлан-
тиришлари туфайлидир. Улар гўё кўрпани бошларига тортиб, 
кундузни кеча деб даъво қиладиган нодон кабидир. Ҳақиқат-
нинг уларга кўра ўзгармайдиган ҳақиқатидан хабарсиз ғофил 
улар. Буни Ҳақнинг тақдиридан деб билган ҳазрати Мусо алай-
ҳиссалом Аллоҳнинг идрокларга кўринмас парда тортиш санъа-
тига қойил қолиб, эътироф этмоқда...

Лекин, У нимага қодир эмас!.. Тананинг биргина кичик 
аъзоси бўлган кўзга кўриш, қалбга ҳис этиш, мияга фикрлаш 
сингари мўъжизавий вазифаларни ато этган, айни пайтда бунинг 
зидди ўлароқ бу аъзоларни маънавий кўрлик, карлик сингари 
маҳрумликка дучор қилиб қўйган Зотнинг қудратига ақл бовар 
қилмайди.

Ҳақиқий ҳур ва кучли киши нафсоний орзу-истакларини 
жиловлай олган инсондир. Нафсининг тузоғига илиниб, ҳирсига 
мағлуб бўлган одам эса бошқа бировнинг асири бўлган қулдан 
ҳам ёмон аҳволдадир...

Бағдод яқинида Расулуллоҳ соллаллоҳу алайҳи ва саллам-
нинг севикли набираси ҳазрати Ҳусайн розияллоҳу анҳуни 

шаҳид қилган хоин, бадбахт: “Бугун мен дунёнинг энг шарафли 
одамини ўлдирдим!” дея ғурурланиб, ўз нафсининг буткул қули-
га, жирканч бир махлуққа айланганини намоён этган эди.

Кейинги асрларда, юрган жойида кўз ёши ва қон оқизган, 
ўша давр пойтахти Бағдодда қатлиом уюштириб, тўрт юз минг 
мусулмонни, қанча меҳнат-машаққат ва кўз нури сарфланиб 
ёзилган нодир қўлёзмаларни Дажлага оқизган Ҳулагу ҳам тарих-
да қайд этилган энг бадбахтлардан биридир. Чунки у, аслида, 
ҳукмдор эмас, ўз нафсининг ожиз асири эди.

Бағдодда яна кашфлар, тажаллийлар ичра қолиб, ато этил-
ган маҳрам сирни сақлай олмаган, айтган сўзи одамларнинг ақл 
мезонларига мос келмагани учун тошбўрон қилинган Мансур 
Халлож ҳам яшаб ўтган. У шу ҳолида ҳам: “Ё Аллоҳ! Мендан 
олдин мени тошлаганларни кечиргин” деб дуо қилган. У бу гапи 
билан нафсига асир бўлишдан қутулган, соф виждонга, руҳ 
музаффарлигига эришган инсон тимсолига айланган эди...



Маснавий: “Эй ғофил киши! Ҳақ таолонинг Қуръонда: 
“Аллоҳ берган ризқдан енглар”, деб марҳамат қилганини сен 
ҳикмат деб билмадинг, шунчаки нонтуз деб билдинг. Аллоҳ бер
ган ризқ кишининг мақоми, англаш ва ҳис қилиш қобилиятига 
кўра ҳикмат ва маърифатдир. Уни ҳикмат билиб еганларнинг 
бўғзида туриб қолмайди, ўлдирмайди...

Танага оид оғизни ёпсанг, сенда маънавий ва руҳий “оғиз” 
очилади. У билан илоҳий сир ва маърифатлар луқмасини ейсан” 
(3-ж. 3745-3747).

Ризқ кўпчилик ўйлаганидек фақат еб-ичиладиган нарсалар 
эмас. Улар аниқ ўлчов билан белгилаб қўйилган. Яъни, инсон 
ўзи учун белгиланган егулик ва ичгуликларни еб-ичиб тугат-
масдан олдин вафот этмайди. Ҳолбуки, илоҳий тақдир билан 

бўлган бошқа нарсалар ҳам шундай. Масалан, кўз бу фоний 
оламдаги нарсаларни қанча миқдорда кўра олади, қулоқ қанча 
сўз ва овозларни эшитади, мия қанча фикрларни синтез қилади, 
қалб қанча ҳисларни қабул қилади... Буларнинг бари илми 
илоҳийда маълум ва натижаси маҳдуд (чегараланган)дир. Худди 
ризқ сингари улар ҳам ўз вазифаларини адо этмагунча ўлим 
етмайди. Демак, бошқа неъматлар ҳам ризқ каби маҳдуд ва 
муайян (аниқ)дир. Бу эса илоҳий тақдир билан бўлади. Шундай 
экан, ризқ деганда фақат еб-ичиладиган нарсаларни тушуниш 
фикрий нуқсон, хато ҳисобланади. Ҳазрати Мавлоно дейди:

“Танингни ҳаддан ортиқ парваришлама! Чунки у натижада 
тупроққа берилажак бир қурбондир. Сен кўнглингни парвариш-
ла. У юксакларга кўтарилади, шарафланади, шарафлантиради.

Танангга ёғли, ширин-шакар нарсаларни камроқ бер. Чунки 
уни керагидан ортиқ боққан киши нафсоний орзу-истаклар 
ортидан тушади ва оқибатда расвойи олам бўлиб кетади.

Сен руҳингга маънавий озиқ бер. Кенг фикр, нозик фаҳм ва 
руҳий насибалар билан тўйинтирки, у борадиган жойига куч-қув-
ватга тўлиб борсин...”



Маснавий: “Сен, эй баҳор гўзаллигига шайдо бўлган киши! 
Кузнинг сарғайган ҳолига ва совуқлигига ҳам қара...

Тонгда қуёшнинг чиқишини кўрганда унинг ботиш вақтини 
ҳам эсла! Инсон ҳам шундай – камоли ва жамоли заволга 
маҳкумдир. 

Ёқимтой болага, қарасанг, уни одамлар суйиб, эркалашла
рига гувоҳ бўласан. Бир қанча вақт ўтиб у қарийди. Мункилла
ган ҳолида у ҳеч кимга ёқмайди...

Ёшлигида ўзига жалб қилган гўзал танли аёллар қариганида 
шудгорланган даладай бўлиб қолишади...

Эй ёғли, ширин егуликлар, тансиқ таомларни кўриб там
шанган киши! Туриб хало (хожатхона)га боргинда, уларнинг 
оқибатини кўр” (4-ж. 1596-1601).

Бу оламни Аллоҳ таоло ўзининг сифат тажаллийларидан 
бунёд этган. Ўзидан бошқа ҳар қандай яратиғининг мавжудлиги 
шу сифат тажаллийлари таркибига оиддир. Роббимиз бу оламда 
Зотининг тажаллийсини ҳам, унга бардош бера оладиган макон-
ни ҳам яратмаган.

Сифат тажаллийлари таркиби ила вужудга келган бор-
лиқлар “бақо” сифати илоҳийсидан ҳам маҳрумдир. Ҳеч бир 
яратиқда “бақо”лик, яъни боқий қолиш имкони йўқ. Натижада 
бутун борлиқ фонийликка, йўқ бўлишга маҳкум этилган. Ояти 
каримада айтилади:

“(Ер) юзидаги барча мавжудот фонийдир” (Ар-Раҳмон сура-
си, 26-оят).

Фоний бўлган борлиқларнинг васфлари ҳам фонийдир. 
Демак, ҳамма яратиқ ўзгармас қонуниятга кўра улғаяди, қарий-
ди. Ҳеч бири ҳеч қайси ҳолида абадий қолмайди. Фақат улар-
нинг фонийлиги ҳар бир яратиқда турлича суръат ва моҳият 
касб этади. Демак, “Ҳар ҳол ўткинчидир” ҳукми ҳақ бўлган 
ҳолатдир. Бу дегани зидлар асосига қурилган бу оламда на 
гўзаллик, на разолат, на яхшилик, на ёмонлик, на борлиқ, на 
йўқлик, на камол, на завол боқий эмас. Абадий ўзгариш, алма-
шиниш ҳамма махлуқлар учун мутлақ қадардир. 

Мавлоно ҳазратлари юқоридаги байтларида шу ҳақиқатни 
бир инсоннинг болалик ва қарилик чоғи ҳамда бир сара егулик-
нинг охир-оқибати мисолида ифода этмоқда.

Ғофилона ҳаёт – болаликда ўйин, йигитликда шаҳват, ўрта 
ёшда ғафлат, қариликда ҳасратдан иборат. Зикрни тилига, дили-
га жо қилмаган, марҳаматдан насибасиз, изтиробли кишининг 

дардини эшитиш ва ҳис этишни истамаган бадбахт ва такаббур-
лар қочмоқчи бўлаётган ўлим уларни ҳар дамда пойлаб турибди. 
Охиратга тайёргарликсиз бир ҳаёт кечириб, дунё безакларига 
маҳлиё бўлиб, фоний лаззатлар ичра сўнгги дамларига қадар 
алданиб қолганларнинг оқибати нақадар ачинарлидир!..

Дунё имтиҳон ва ибтило (мубтало бўлиш) маконидир. Даст-
лаб жозибадор, ифорли ва ширин туюлади. Нафсга хуш ёқади ва 
уни жонлантиради. Лекин, аслида, у бир тузоқки, вақтида наф-
сини жиловлай олмаганларни гирдобга тортиб кетади.



Маснавий: “Эй инсон, дунёдан бирбирига зид бўлган икки 
чақириқ келади. Ажабо, сенинг қалбинг қайси бирига мойил 
экан? Уларнинг бири Аллоҳга яқин бўлганларнинг ҳолидан, иккин
чиси дунёга алданиб қолганларнинг ҳолидан сўзлайди” (4-ж. 1622-

1623).

“Бу чақириқдан бирини қабул қилдингми, иккинчисини эши
толмай қоласан. Чунки ошиқ бўлган киши маъшуқидан бошқа 
нарсалар олдида кўр ва карга айланади” (4ж. 1626).

“Эй солик, ойнадаги сўнгги нақшга қара! Бир гўзалнинг 
қаришини, бир бинонинг хароб ҳолга келишини фикр қил. Бу 
ойнадаги фоний жилваларга алданиб қолма!..” (4ж. 1628).

Ҳазрати Мавлоно бу олам зидлик асосига қурилганини 
юқоридаги байтларда турли мисоллар билан тушунтирган. 
Бунинг сабаби Аллоҳ таоло ҳамма нарсанинг зиддини ярата 
олиш қудратига соҳиб эканидир. Юқорида изоҳланганидек, 
сифат тажаллийлари асосида яратилган оламда бу зидлик йўқол-
майди. Чунки инсон мияси зидди бўлмаган нарсаларни қамраб 
ололмайди. У шундай яратилган. Инсон ва коинот жамолий ва 
жалолий тажаллийлар акси ва уларнинг зидди ҳолидадир. Зеро, 

Ислом наздида масъул бўлган шахс идроки фақат зидни қамраб 
олиши қадардир.

Қарама-қаршилик (контраст) қанчалик аниқ бўлса, идрок 
шу қадар тиниқ бўлади. Қора нарсанинг устига оқ ва кулранг 
иплар қўйилса замини билан тазоди (зидди) аниқ бўлган оқ ранг 
яққол кўзга ташланади. Қорда юрган оқ қуённи эса энг ўткир 
кўзлар ҳам кўрмай қолиши мумкин.

Ислом ҳам ўзи таъсис этган низом ва таълимотни изоҳлар 
экан, шу ҳақиқатга эътибор қаратади. Изоҳларини зидлар билан 
ифодалайди: яхшилик ва ёмонлик, жаннат ва жаҳаннам, ҳаёт ва 
ўлим сингари...

Бу қарама-қаршиликлар ўртасида, ҳам инсон шахсиятида, 
ҳам коинотда бири иккинчисини бартараф этишга қаратилган 
давомли мужодала мавжуд. Худди инсоннинг ички оламидаги 
фисқ-фужур ва тақво кураши каби... Бу курашларда бири иккин-
чисини йўқ қилиб юбориши маҳол. Чунки зидлик қонунияти 
зидлантириш сифатига эга бўлган Холиқнинг ҳикматли ишидир. 
Аллоҳнинг сифатлари абадий бўлгани учун зидлик қонунияти 
ҳам қиёматга қадар давом этади. Инсоннинг вазифаси эса ўзида 
ҳам, ташқи оламда ҳам ҳақ ва хайрнинг ботил ва ёмонлик усти-
дан ғалаба қозонишини таъминлаш, шу йўлда бўлишдир. Бунинг 
учун ҳаққа, яхшиликка юзланиш, қулоқ тутиш, ёмонлик ва 
ботил ишлардан юз ўгириш лозим. Шундай қилганлар саодатга 
эришади. Исломнинг ғояси ҳам инсонни ана шу зафарга муяссар 
қилишдир. Зеро, ояти каримада:

“(Мазкурлар билан қасамёд этаманки) ҳақиқатан, уни 
(нафсни) поклаган киши нажот топур ва у (нафс)ни (гуноҳлар 
билан) кўмиб, хорлаган кимса эса (Аллоҳнинг раҳматидан) 
ноумид бўлур!” (Шамс сураси, 9-10-оятлар) дейилган.

Маснавий: “Молмулкка ҳаддан зиёд боғланмагинки, вақти 
келганда ундан воз кеча оласан! Ҳам осон бера оласан, ҳам савоб 
топасан! Сен сени тутиб (сақлаб) турган Зотга қаттиқ 
боғлангин. Чунки аввал ҳам У, охир ҳам Удир. Уни топмоқчи, 
Унга етишмоқчи бўлсанг, кўнгил кемангни чўктирадиган нима
ики нафсоний нарсаларинг бўлса, ичингдан чиқариб улоқтир. 
Ўшанда муродингга етасан” (3-ж. 128-129).

Қалбда илдиз отиш эътиборига кўра дунё неъматлари ичида 
бирламчилари фарзанд ва мол-дунёдир. Шунинг учун Аллоҳ 
таоло Қуръони каримда бу икки неъматни “фитна” тавсифи 
билан зикр қилган.

Ҳақ таоло инсонга лутф қилган авлод, мол-дунё сингари 
турли неъматлари аслида омонат. Чунки барча неъматлар Ундан 
ва Уникидир. Шунинг учун ориф кўнгиллар Роббига бундай 
дейишади:

Олган Сенсан, берган Сенсан, қилган Сен!..
Сен бергандан бошқа бизда не ҳам бор?..

Ҳақнинг дўстлари шу тариқа ўзлари ҳеч ким эмасликларини 
англаб, ўзида неки бўлса,, уларнинг ҳақиқий эгаси Аллоҳ таоло 
эканини баён этишади. Ғафлатда қолиб, бирон нарсани ўзиники 
дейишдан эҳтиёт бўлишади. 

Расулуллоҳ соллаллоҳу алайҳи ва саллам уммати келажакда 
дуч келадиган фитна ҳақида бундай деганлар:

“Ҳар умматнинг бир фитнаси бўлади. Менинг умматим-
нинг фитнаси мол-дунёдир” (Имом Термизий. “Зуҳд”, 26).

Мол-давлатларини янглиш ўринларга сарфлайдиган ё ҳақ-
дорларга бермай, йиғиб сақлайдиган кимсалар Худо берган 
неъматни зое қилган бўлишади. Аллоҳ таоло ғафлат уйқуси 
элтганларнинг аянчли оқибатини ояти каримада бундай баён 
қилади:

“Олтин ва кумушларни кон (махфий хазина) қилиб олиб, 
уларни Аллоҳ йўлида сарф қилмайдиганларга аламли азоб 
ҳақида «хушхабар» беринг! (Мазкур олтин-кумушлар) жаҳан-
нам ўтида қизитилиб, улар билан пешоналари, ёнлари, орқа-
лари куйдирилган куни: «Бу ўзларингиз учун сақлаган хази-
нангиздир. Сақлаган хазинангиз (мазасини) тотингиз!» (дей-
илади)” (Тавба сураси, 34-35-оятлар).

Шайх Саъдий дунё матоҳларига кўнгил боғлаб, зиқналик ва 
хасислик қилувчи одамларни бундай насиҳат қилади:

“Мол-давлат орттириш орқали юксаламан, деб ўйлама. Тур-
ган сув ёмон ҳид чиқаради, айнийди ё қурийди. Сен у сувни 
оқиз. Оққан сувга Ҳақ ҳам ёрдам беради. Ёмғир ёғдириб, сувни 
сувга қўшиб дарёга айлантиради”.

Демак, асл маърифат сахийлик ва ғамхўрлик ила кўнгилни 
дарё ҳолига келтириб, Аллоҳ таоло ато этган неъматлар, дунё 
тижоратини охират сармоясига айлантира олишдир. Шу жиҳат-
дан молнинг хайрлиси эгасидан олдин охиратга “жўнатилган”и, 
жоннинг хайрлиси эса Ҳақ розилиги йўлида хизмат қилганидир.

Асҳоби киром дунё ҳаётини охират саодатига сармоя қилиш 
учун фақир бўлиб қолишдан қўрқмай, инфоқ ишларига киришиб 
кетар эдилар. Биз ҳам охиратимиз, ўлимдан кейинги ҳолимиз 
ҳақида фикр юритиб, уларнинг тутумлари ва ишларидан ўрнак 
олишимиз керак.

Ҳадиси шарифда бундай келтирилади:

“Кимнинг ташвиши охират бўлса, Аллоҳ унинг қалбида 
бойлик пайдо қилади ва хотирини жам этади. (Мол)дунё 
унга судралиб келади. Кимнинг ғами дунё бўлса, Аллоҳ унинг 
икки кўзи олдига фақирлигини келтиради, хаёлини паришон 
қилади ва унга (мол)дунёдан фақат ўзига тақдир қилингани-
гина келади” (Имом Термизий. “Сифатул қиёма”, 30).

Ҳазрати Мавлоно ҳам мол-давлатга муҳаббат қўйиш, унга 
қийматидан зиёд баҳо бериш кишини Аллоҳ таолодан узоқлашти-
риши хавфидан огоҳлантиради. Энг тўғри ёндашув ҳар неъматга 
омонат деб қарашдир. Ким шундай қилса, у неъматдан айрил-
ганда чидаб бўлмас бир изтиробга дучор бўлмайди.

Қалб – Аллоҳнинг назари тушадиган жой. Унга бола-чақа ё 
мол-давлат севгиси суқилиши, улар бора-бора гўё бир бутга 
айланса, ёмон. Бу иш ҳақиқий имонга зид, айни пайтда охиратга 
сармоя йиғиш воситаларини бу ҳукмдан чиқариб, яшашдан кўз-
ланган мақсадни йўқотиб қўйиш ҳисобланади. Натижа эса 
дунёда асирлик, охиратда надомат, яъни икки оламда бадбахт-
ликдир.





Ғафлатдан Уйғониш
(Иккинчи фасл)

Ғафлатдан узоқ бўлиш учун доим зикр-
да бўлиш, яъни Аллоҳни ҳеч қачон эсдан 
чиқармаслик зарур. Зеро, инсон гуноҳ содир 
этган онлари Роббини унутган дамларидир.

Аллоҳ таоло инсонни яхшиликка ҳам, ёмонликка ҳам иқти-
дорли қилиб яратган. Айни пайтда унга қуллик, бандалик масъу-
лиятини ҳам юклаган. Унинг “мен”ини яхшилик ва ёмонликка 
мойил “уруғ”лар билан тўйинтирган. Дунёда ва охиратдаги 
ҳаловатга, саодатга эришишини ички оламининг “қалби салим” 
бир ҳолга келишига боғлаб қўйган. Бу ҳолга етишнинг аҳамияти 
ва машаққати Шамс сураси, нинг оятларида бундай баён қилин-
ган:

“... нафс ва (У яратиб) тиклаган зотлар (инсонлар) билан. 
Дарвоқе, унга (нафсга) фисқ-фужурини ҳам, тақвосини ҳам 
(У) илҳом қилиб қўйган. (Мазкурлар билан қасамёд этаманки) 
ҳақиқатан, уни (нафсни) поклаган киши нажот топур ва у 
(нафс)ни (гуноҳлар билан) кўмиб, хорлаган кимса эса (Аллоҳ-
нинг раҳматидан) ноумид бўлур!” (Шамс сураси, 7-10-оятлар).

Фужур – нафсоний орзу-истакларга асир бўлиш. Тақво эса 
қалбни дунёдан сақлаб, Аллоҳга яқинлаша билишдир. Бу бир-би-
рига зид бўлган икки тавсифнинг воситалари эса бир хил: 
ақл-зако, идрок, мол, мақом, бола-чақа кабилар.

Аллоҳ таолога яқинлашиш воситаси бўлган ушбулар нафсо-
ний орзуларга ром этилиб, руҳ жавҳари заҳарланса банданинг 
қўлидаги ягона имкон бўлган бу ҳаёт неъмати бой берилиб, икки 
оламда бадбахтликка дучор бўлинади.

Иблис жаннатдан бадарға қилингач, Аллоҳ таолодан қиё-
матга қадар тирик қолиш ва инсонларни йўлдан уриш борасида 
тилак тилади. Ҳақ таоло бизни имтиҳон учун келтирган бу олам 
дарсхонасида унинг сўровларини рад этмади. Ояти каримада 
бундай дейилади:

“У (аламидан) деди: «Қасамёд этаманки, мени янглиштир-
ганинг туфайли Сенинг Тўғри йўлинг (Ислом дини) узра 
улар (одамларни чалғитиш) учун ўтираман. Сўнгра уларга 
олдиларидан, ортларидан, ўнг томонларидан ва сўл томон-
ларидан (чалғитиш учун) келаман. (Натижада) уларнинг акса-
риятини шукр қилувчи ҳолда топмайсан»” (Аъроф сураси, 
16-17-оятлар).

Аллоҳга элтувчи “сиротул мустақим” устида туриб олиб 
одамларни ёмон ишларга ундовчи, гуноҳларни безаб кўрсатувчи 
шайтон ихлосли бандаларга ҳеч бир зарар бера олмаслиги ҳам 
ояти каримада айтилган:

“(Иблис) айтди: «Эй Раббим! Қасамки, энди мени йўлдан 
оздирганинг сабабли, албатта, уларга (Одам болаларига) 
ердаги (барча гуноҳ ишларни) чиройли кўрсатиб қўюрман ва 
албатта, уларнинг ҳаммаларини йўлдан оздирурман. Илло 
уларнинг орасидаги ихлосли бандаларинггина (бундан 
мустаснодир). (Аллоҳ) деди: «Менинг зиммамдаги тўғри йўл 
шуки, бандаларим устидан сен учун ҳеч қандай салтанат 
(ҳукмронлик) йўқдир, илло сенга эргашган гумроҳларнигина 
(йўлдан оздира олурсан)»” (Ҳижр сураси, 39-42-оятлар).

Меҳрибон Роббимиз бизни шайтоннинг алдовларига дучор 
бўлмаслик учун бундай огоҳлантиради:

“Бас, сизларни дунё ҳаёти сира алдаб қўймасин ва сиз-
ларни алдамчи (шайтон) Аллоҳ (кечираверади, деган алдов) 
билан алдаб қўймасин!” (Луқмон сураси, 33-оят).



Мавлоно ҳазратлари шайтоннинг ҳийла ва найрангларига 
алданиб, нафсига қул бўлиб, ибодат ва муомалатини бой берган, 
зиёнга учраган кишининг ҳолини ибратли бир ҳикоят орқали 
баён қилади:

“Шуайб алайҳиссалом замонларида бир киши: “Аллоҳ 
менинг бир қанча айбимни, гуноҳимни кўрди. Менда шунча айб 
ва гуноҳни кўргани ҳолда лутф қилиб, қусуримга қарамади” деб 
хотиржам юрар эди. Шуайб алайҳиссалом Аллоҳ таолодан кел
ган ваҳий туфайли унга бундай огоҳлантирувчи насиҳат қилди:

– Сен: “Шунча гуноҳ ишлар қилсамда, Аллоҳ мени жазола
мади”, дейсан. Эй ақли ноқис, тўғри йўлдан адашиб, чўлбиёбон
га тушиб қолган бечора одам! Аллоҳ сени бир неча жазолар 
билан жазолаб қўйибдику. Бошданоёқ, сочдантирноққа қадар 
ғафлатда қолдирибди, кўнгил кўзингни кўр қилибди. Нафсингга 
қул бўлиб қолибсану, ўзинг билмайсан.

Эй қорайган қозон мисоли кимса! Сен қатқат ислар, қас
ноқлар ичра қолиб кетибсан. Улар сенинг ички оламингни ҳам 
қорайтириб юборибди. Ботин кўзинг илоҳий сирлар, тажаллий
лардан тўсилиб қолибди. Қалбинг кўр бўлибди.

Ҳамма нарса зидди билан аниқтиниқ кўринади, осон англа
шилади. У қора қасноқлар қалайли қозоннинг оқлиги узра аниқ 
кўринади. Фақат дуд, тутун таъсирида қозон қорайиб боради 
ва устидаги қора доғлар билинмай кетади. Агар темирчи занжи 
(қора одам) бўлса, унинг юзига теккан қора доғ унча ҳам билин
майди. Аммо оқ танли одам темирчилик қилса, дуд таъсирида 
унинг юзи қорайгани билинади.

Қалбий софлиги бузилмаган мўмин киши бирон гуноҳ содир 
этса, унинг “қора доғи”ни, яъни таъсирини тезда ҳис этади ва 
Роббига истиғфор айтиб, йиғлаб ёлворади. Бироқ гуноҳ ишлар
да давомли бўлган киши қалб кўзини гўё тупроққа тўлдиргандай 
бўлади. У гуноҳини арзимас санайди, виждон азобини ҳис этмай 
қолади. Тавба қилишни ўйламай қўяди. Борабора гуноҳ унга 
ёқимли мусиқадай ёқа бошлайди. Ўзи билмаган ҳолда имони 
ундан олиб қўйилади. Энди у Роббисини унутади. Кўнгил ойнаси 

қатқат кирланиб кетади. Қорайиб, кирланиб кетган қалбини 
зараркунандалар еб битиради.

Оқ қоғозга бир ёзув ёзсанг, у аниқ ва равшан кўринади. 
Лекин ёзилган ёзув устидан яна ёзсанг, нима ёзилганини ўқиш 
жуда қийин бўлади. Чунки ёзувлар бирбирига қоришиб кетади. 
Агар у қоғозга учинчи марта ҳам ёзсангчи? Унда оқ қоғоз 
қопқора бўлади... Шундай экан, ҳар чорасизликнинг чораси бўл
миш Аллоҳга юзланиш, тавба қилиш, паноҳ сўрашдан яхшироқ 
яна қандай йўл бор?! Марҳамат, карам соҳиби бўлган Роббимиз
га ҳидоят сўраб илтижо қилишинг лозим. Давосиз дард, яъни 
қалбингнинг кирланиши ва қорайишидан шу йўл билан нажот 
топишинг мумкин!”

Шуайб алайҳиссалом илоҳий илҳом билан айтган, қалбларни 
титратган бу гаплардан ўзига келган бир киши тавба қилиш 
ниятида:

– Мен идрок этолмаган гуноҳларим учун илоҳий жазога 
дучор бўлганимни қайси аломатлардан биламан? – деб сўради.

Аллоҳ таоло Шуайб алайҳиссаломга бундай ваҳий қилди:

– Мен айбларни, гуноҳларни ёпиб турувчи, сирларни сақлов
чиман. Аммо бандам балога учраганининг энг кичик аломати 
бундай:

У бандалик вазифасини адо этади, намоз ўқиб, рўза тута
ди, закот беради. Бошқа хайрли ишларни ҳам бажаради. Аммо 
ҳеч биридан заррача маънавий завқ тополмайди. Ибодати 
шаклан мос, қуллиги кўринишидан гўзал, аммо руҳияти сўниқ, 
қалби билан вужуди ҳамоҳанг эмас. Худди сирти яхшию ичи 
бўш (қурт еб кетган) ёнғоқлар сингари...

Имон ва ибодатлар лаззатга, ҳузурҳаловатга айланиши 
учун кўнгилнинг ҳам маънавий, ҳам руҳий жиҳатдан яхлитлиги 
шарт қилинади. Данак (уруғ) ниҳол бериши учун мағзи ҳам тўқ 

бўлиши лозим. Ичи пуч бўлган данак ниҳол бера олмаганидек, 
руҳсиз сурат ҳам бир қолип мисолидир...

Шуайб алайҳиссалом шу зайл у ғофил кишини маънавий 
насиҳатлар ила огоҳлантирди. Унинг кўнглида пайғамбарнинг 
иршодий нафаси туфайли умид гуллари очилди. У истиғфор 
айтиб, қалбини Ҳаққа йўналтирди...”



Марҳаматлиларнинг энг марҳаматлиси бўлган Аллоҳ таоло 
қулларига Ҳалим ва Ғофур исми-сифатлари билан муомала 
қилади. Хато ва гуноҳлари учун дарҳол жазоламайди. Уларга 
маълум вақтгача имкон беради. У банда ҳам бу ҳақиқатдан 
ғофил қолган эди. Ояти каримада бундай дейилади:

“Агар Аллоҳ одамларни улар қилган гуноҳлари билан 
жазоласа эди, (Ер) устида бирор жонни қўймаган бўлур эди. 
Лекин У уларни (жазолашни) белгиланган муддатгача (қиё-
мат кунигача) кечиктирур. Бас, ўша муддат келгач эса (огоҳ 
бўлингизки), албатта, Аллоҳ бандаларини кўриб турувчи 
зотдир” (Фотир сураси, 45-оят).

Маънавий касалликка чалинган толесиз кимсалар эса гуноҳ 
ишларнинг фарқига боришмайди. Қилган, қилаётган ишлари 
тўғри экани, охиратда хайрли натижа беришини умид қилиша-
ди. Ҳолбуки, Аллоҳ таоло ғафлат ила қилинган амалларнинг 
оқибати ҳақида бундай хабар беради:

“(Эй Муҳаммад!) Айтинг: «Сизларга қилмишларидан 
энг кўп зиён кўрувчиларнинг хабарини берайликми?! Улар 
қилган саъй (ҳаракат)лари дунё ҳаётидаёқ йўқ бўлиб кет-
ган-у, аммо ўзларини ишни чиройли қилаётган ҳисоблайди-
лар»” (Каҳф сураси, 103-104-оятлар).

Шунинг учун мўминлар ҳар бир амалини ихлос билан бажа-
риш баробарида уларнинг йўққа чиқиб кетишидан ниҳоятда 

эҳтиёт бўлишади. Арзимас хатони ҳам тузатиш пайида бўлиша-
ди. Ғофиллар эса бунинг акси – гуноҳ ишлари қанча катта бўл-
са-да, уларни аҳамиятсиз, арзимас деб билишади.

“Абдуллоҳ ибн Масъуд розияллоҳу анҳу бундай деган: 

– Мўмин гуноҳни устига ҳар он қулаб тушиши мумкин бўл-
ган қоя (тоғ) деб билади. “Бу қоя устимга қулаб тушмасмикин, 
мени нобуд қилмасмикин?” деган ҳадик билан тезда ундан халос 
бўлиш йўлига тушади. Фожир эса гуноҳини бурни олдидан учиб 
ўтган чивин каби ҳисоблайди...

Ибн Масъуд розияллоҳу анҳу бу гапни айтаркан, қўли 
билан гўё бурни олдидан чивин ҳайдагандай ишора қилиб кўр-
сатди” (Имом Бухорий. “Дуовот”, 4; Имом Муслим. “Тавба”, 3, 2744).

Расулуллоҳ соллаллоҳу алайҳи ва саллам бир сафар Оиша 
онамизга бундай деганлар:

“Эй Оиша! Аҳамият берилмаган кичик гуноҳлардан ҳам 
сақлан! Чунки уларни ҳам ёзиб, Аллоҳнинг ҳузурига элтувчи 
(фаришта) бордир” (Ибн Можа. “Зуҳд”, 29; Имом Доримий. “Риқоқ”, 17).

Бугунги кунда одамлар лоқайд қарайдиган, асли ғафлат 
бўлган ишлардан бири Ибодуллоҳ, яъни Аллоҳнинг қулларини 
таҳқирлаш, ранжитиш ва буни кичик санашдир. Бунинг оқибат-
ларидан бири ғийбатдир. У ғийбат қилинганни ёмонлаш орқали 
ғийбат қилганда рағбат ва ужб ҳолини пайдо қилади. Шу зайл у 
инсон нафсининг кибр ва истакларига ён босиб, ҳисоби қиёмат-
га қоладиган қул ҳақини гарданига олади. Ҳолбуки, Аллоҳ таоло 
ҳеч бир бандасининг таҳқирланишига рози бўлмайди. Бу ишни 
катта гуноҳлар қаторида санаб, бундай дейди:

“(Кишилар ортидан) ғийбат қилувчи, (олдида) масхара 
қилувчи ҳар бир кимсанинг ҳолига вой!” (Ҳумаза сураси, 1-оят).

Суранинг кейинги оятларида бундай бадбахт кимсалар 
олови то юракларга қадар етиб борадиган “Хутома”, яъни жаҳан-
намга ташланишлари ҳақида айтилади.



Кўнгилларни энг кўп машғул этган, ғафлатга туширган, 
ибодатнинг маънавий файзидан маҳрум қилган нарсалардан яна 
бири дунёга муҳаббат, мол-давлатга ҳирс қўйишдир. Инсоннинг 
бу борадаги заифлигини Аллоҳ таоло бундай баён этади:

“Бас, энди инсонни қачонки, Парвардигори синов учун 
икром этиб, унга неъмат ато этса, дарҳол: «Парвардигорим 
(лойиқ бўлганим учун) мени икром этди», – дер. Аммо, қачон-
ки, (Парвардигори) уни синов учун, ризқини танг қилиб 
қўйса, дарҳол: «Парвардигорим мени хор қилди», – дер. 
Йўқ! Аксинча, сизлар етимни (ҳолидан хабар олиб) икром 
қилмайсиз. Мискинга (бечорага) таом беришга ҳам бир-би-
рингизни тарғиб этмайсиз. Меросни эса (ўз улушингизга ўзга-
ларникини) қўшиб еяверасиз. Яна (фоний эканини била туриб) 
мол-дунёни қаттиқ муҳаббат билан севасиз” (Фажр сураси, 

15-20-оятлар).

Луқмони Ҳаким ўғлига ғафлатдан сақланиш борасида бун-
дай насиҳат қилган:

“Болам, дунё тубсиз дарёдир. Кўплар, ҳатто ориф бўлмаган 
олимлар ҳам унга тушиб, ғафлатда қолиб ҳалок бўлишади. Бу 
дарёда сенинг қайиғинг Аллоҳга хотиржам қалб билан имон 
келтиришинг, унинг эшкаклари тақво ва ибодат бўлсин. Денгиз-
ларда сайр қилишда унинг елканлари таваккул бўлсин. Шунда-
гина нажот топишга умид қилсанг бўлади” (Имом Байҳақий. “Кито-

буз зуҳд” 73).





     ОБИ ҲАЁТ ҚАТРАЛАРИ

192

Расулуллоҳ соллаллоҳу алайҳи ва саллам қалбнинг маъсият 
боис кирланиб, қорайишини бундай тасвирлаганлар:

“Банда хато (гуноҳ) содир этса, қалбида бир қора нуқта 
пайдо бўлади. Агар у гуноҳдан воз кечиб, истиғфор айтса, 
қалби тозаланиб, жилоланади. Агар гуноҳ ишда давом этса 
ёки такрорласа, у қора нуқта каттариб, бутун қалбни қоплаб 
олади” (Имом Термизий. “Тафсир”, 83; Ибн Можа. “Зуҳд”, 29).

Яна Пайғамбар соллаллоҳу алайҳи ва саллам:

“– Темир занглагани каби қалблар ҳам занглайди, – деди-
лар.

– Ё Расулуллоҳ, Унинг жилоси нимада? – деб сўрадилар.

– Аллоҳнинг китобини кўп ўқиш, Аллоҳни кўп зикр 
қилишда, – деб жавоб бердилар” (Али Муттақий. “Канзул уммал”, 2, 
241).

Аллоҳ таоло севикли, муттақий бандалари ҳақида айтаркан, 
улар гуноҳ содир этиб қўйишса, дарҳол тавба қилишлари, 
гуноҳларида қайсарлик қилмасликларини бундай баён қилади:

“Улар бирор фаҳш иш қилиб қўйсалар ёки ўзларига 
зулм қилиб қўйсалар, (дарҳол) Аллоҳни эслаб, истиғфор 
айтадилар. Ваҳоланки, гуноҳларни фақат Аллоҳгина мағфи-
рат этар. Яна, улар била туриб, қилмишларида давом этмай-
диган кишилардир” (Оли Имрон сураси, 135-оят).

Ғафлатдан узоқ туриш учун доимий зикрда бўлиш, яъни 
Аллоҳни ҳеч вақт унутмаслик керак. Зеро, инсон гуноҳ содир 
этган пайти Аллоҳни эсдан чиқарган бўлади. Билиб-билмай 
қилинган гуноҳлар, ғафлат туфайли қилинган хатолардан ҳосил 
бўлган “кир”лар маънавий марказ бўлмиш қалбнинг устида 
йиғилади. Натижада қалб кўзи беркилиб қолади ва ибодат лазза-
тини ҳис қилмай қолади. Бундай касалликка дучор бўлган банда 
уйқусига ҳам мағлуб бўлиб, тонгларини бой беради. Бу ғафлати 

уни “Ё Роббим!” деб ёлвориб дуо қилишдан ҳам тўсиб қўяди. 
Шунинг учун ҳам Ҳақ таоло Пайғамбар соллаллоҳу алайҳи ва 
салламга ва у зот орқали барча мўминларга доимий зикр қилиб 
юришни, бир дам ҳам ундан чалғимасликни уқтирди:

“Раббингизни ичингизда тазарру ва қўрқинч билан 
ҳамда гапирганда овозни кўтармасдан эртаю кеч зикр (ёд) 
этинг! Ғофиллардан бўлманг!” (Аъроф сураси, 205-оят).

Банда ҳаёти давомида дуч келган, бошидан кечирган маъна-
вий таназзул ва касалликларни тавба дориси билан даволаб, 
ихлосни маҳкам тутиши лозим. Чунки Аллоҳ таоло қулларидан 
холис Ўзининг розилигини қасд қилган ҳолда амални ихлос 
билан қилишларини истамоқда. Ибодатларнинг маънавий ҳузур 
ва лаззатига фақат шу йўл орқалигина эришиш мумкин. Ояти 
карима:

“(Эй Муҳаммад!) Албатта, Биз Сизга бу Китобни ҳақиқа-
тан нозил қилдик, бас, Сиз Аллоҳга – динни Унга (ширкдан) 
холис қилган ҳолда ибодат қилинг!” (Зумар сураси, 2-оят).

Демак, ибодатлар фойдали бўлиши учун ихлос, хушу ва 
тақво ила, яъни тан ва жон бирлигида адо этиш керак экан. 
Ихлоссиз амал руҳсиз сурат, мағзи пуч мевалар кабидир. Ибо-
датларнинг маънавий озиғини кеткизадиган нарсалар эса ҳаром 
ва шубҳали нарсалардир. Банда улардан қанчалик сақланса, 
кўнглидаги имон нашъаси шу қадар ортади, ибодатларига ҳузур 
қайтади. Бу мавзудаги бир ҳикоят нақадар ибратлидир:

“Иброҳим Адҳам ҳазратлари айтади:

Бир куни Байтул Мақдис масжидида бўйрага ураниб ётган-
дим. Ярим тунда эшик очилиб, бир пир кириб келди. Икки ракат 
намоз ўқигач, орқасини меҳробга қилиб ўтирди. Масжидга яна 
қирқ киши йиғилди. Ораларидан бирови:

– Мана бу ерда бир киши ётибди, – деди. 

Шунда муршид табассум ила:

– У Иброҳим Адҳам. Қирқ кундирки, намозларида хушуни 
тополмайди, – деди. Бу гапни эшитгач, туриб пирнинг ёнига 
келдим. Салом бериб:

– Аллоҳ учун айтинг, менинг бу ҳолимга сабаб нима? – 
дедим.

У бундай деди:

– Фалон куни Басрада хурмо сотиб олган эдинг. Ерга тўкил-
ганларини хаёл билан ўзингники деб хуржунингга қўшиб сол-
динг. Ҳолбуки улар сотувчиники эди. Шунинг учун бир муддат 
маънавиятдан айро қолдинг...

Мен эртасига дарҳол бориб хурмо сотувчини топдим ва 
ҳалоллашдим. Бу ҳодиса сотувчига ҳам қаттиқ таъсир қилди ва 
у инфоқ қилувчилардан бирига айланди” (Фаридуддин Аттор. “Тазки-
ратул авлиё”, 122-123).

Ибодатлар руҳни озиқлантирувчи маънавий озиқлар қато-
рида жисмнинг моддий озуқалардан олган қуввати билан ҳам 
комил бўлади. Вужудга ҳалол луқма орқали руҳий қувват ва 
файз кирса, ҳаром ва шубҳали луқма орқали ғафлат ва ҳузурсиз-
лик оқиб киради.

Банда, айниқса, саҳар вақтлари тавба-истиғфор ва зикрлар 
қилиш, тонгги файз ва барокотдан кундузига насиба олиш билан 
дилини хижилдан, ўзини ғафлатдан қутқариши, Аллоҳ таоло 
буюрганидек самарали ҳаёт кечириши лозим бўлади.

Аллоҳ таоло жумламизни ихлос, тақво билан, Ўзининг 
розилигида истиқомат қиладиган, ибодатларидан лаззат топади-
ган обид қулларидан айласин!.. Биздан ғафлат, беҳаловатлик 
балоларини узоқ қилиб, қалбларимизга ҳузур эҳсон этсин! 
Омин!..



Қалбдаги нафосатни йўқ қилувчи  
Ҳасад

Маснавий: “Эй ҳасадчи! Ақлингни йиғиб олу сен ҳам бир 
комиллик касб эт!.. Шу зайл ўзингни бошқалар камолига ҳасад 
қилишдан, ғамалам исканжасидан халос қил.

Аллоҳдан ҳасад балосидан қутқаришини, ҳасад ва зиқналик 
дардидан фориғ этишини сўра. Аллоҳ сени бу иллатлардан 
қутқарсин! Сенга дилдан боғланадиган бир бандлик, кўнгил 
машғулоти берсин ва бундан кейин бошқалар билан банд бўлиш
дан, уларнинг айбини кўриш ва қидиришдан тўсиб қўйсин!” (4-ж. 
2680-2682).

Илоҳий гўзалликлар манзумаси ўлароқ дунёга келган инсон 
нафсида яширин бўлган фисқ-фужур ва тақво майллари аро 
ихтиёрли қилинган. Яъни одамнинг ички олами яхшилик ва 
ёмонлик майллари ўртасидаги кураш майдонидир. Ичимиздаги 
бу кураш майдонида энг қийинчилик билан мағлуб этиладиган 
манфий майлнинг энг хавфлиси ҳасаддир. Илдизи жуда чуқур 

кетган бу иллат бир ўрнашиб олса, уни илдизи билан суғуриб 
ташлаш жуда мушкул бўлади. Одамни доимий ғашлик, ҳузур-
сизлик қамраб олади. Ҳолбуки, диннинг ғояси инсонни олдини-
га дунё, сўнгра боқий оламда саодатли қилишга қаратилган. 
Ҳаловатнинг энг катта душмани қизғаниш (зиқналик) ва ҳасад 
бўлади.

Кишидаги ҳасад туйғуси ўзининг манфаати учун бошқалар-
ни яшатмасликка қадар бўлган ҳирсдир. Ана шундай яширин 
касалликлар билан ички олами тўла бўлган одамнинг руҳи офат-
ларнинг энг фожиалисига дучор бўлибди. Самимий бўлмаган 
одам самимий эмаслигини билса, балки нажот топарди. Бироқ у 
ўзининг ички олами томонидан чалғитилган, унга тузоқ қўйган 
ҳақиқий душман ичидаги нафсидир.

Ҳасаднинг нафслардаги манфий кўринишлари турличадир. 
Ҳасад киши фитратидаги соғлом майлларни фалажлайди, ман-
тиқни заифлаштиради. Ривоят қилинишича, Мусо алайҳиссалом 
Тур тоғига чиқаётганларида тоғдан ўтин орқалаб тушаётган, 
ўтинчилик билан кун кўрадиган қарияга дуч келди. У ҳазрати 
Мусога:

– Фалончи қўшнимнинг эшаги бор. У ўтинларини эшаги 
билан ташийди. Мен эса қари ҳолимда елкалаб ташийман. 
Аллоҳга дуо қилсангу, менга ҳам бир улов берса. Мушкулим 
осон бўлса, – деди. 

Ҳазрати Мусо қария: “Қўшнимнинг эшаги бор” деб гап 
бошлаганидан унда бир ҳасад аломатини сезиб, индамай ўтиб 
кетди. Тур тоғидан қайтишда чолнинг сўровига бундай деб 
жавоб берди:

– Аллоҳ таоло сенга бир улов ато этади. Фақат қўшнингга 
яна битта қўшиб беради!..

Бу гапни эшитган қария:

– Йўқ. Унда менга ҳам бермасин, унга ҳам... – деди.

Ҳасад нақадар ёқимсиз, ҳаловатсиз қилувчи иллат экани 
ҳақида ҳикоятлар жуда кўп. Ҳасад худбинлик ва манманлик 
“бағри”да униб-ўсади. Исломнинг асл ғояси эса инсонни худ-
бинликдан “тозалаб” ва бошқаларга ҳам хайрихоҳ ҳолга келти-
ришдир. Буни амалга оширишда имон камолоти сари юксалти-
рилиши учун буюрилган ибодатларга диққат ва масъулият билан 
юзланиш керак бўлади. Имоннинг инсондаги илк меваси марҳа-
мат ва барча яратиққа муҳаббат назари билан қарай бошлашдир. 
Одам боласи севганига лойиқ муносабатда бўлиш билан бирга 
севганлари ноил бўлган нарсалардан ҳам завқ-шавқ туя бошлай-
ди. Ана шу лаззат қанча кўп бўлса, одамдаги салбий фитрий 
майл шунча заифлашиб, бора-бора ўртадан ғойиб бўлади.

Муҳаббат ва марҳаматнинг мавжудлиги кишининг имонда 
камолот сари юксалиши учундир. Комил имон соҳиблари 
бора-бора жами махлуқотни қамраб олган бир марҳамат туйғу-
сига эга бўлишадики, ундай инсонда гина, ҳасад ва қизғанчиқ-
лик каби нуқсонлар йўқолиб кетади. Бу эса ҳасад имони лойиқ 
бир даражага кўтарилмаган мўминда бўлиши мумкинлигини 
билдиради. Бошқача айтганда, ҳасад ўзига тақдир қилинган 
илоҳий тақсимга рози бўлмасликдир. Илк жиноят ҳам Қобил-
нинг Ҳобилга ҳасад қилиши туфайли содир бўлган. Шундай 
экан, бошқаларнинг саодати, ютуқларидан худди ўзиники син-
гари завқланиб, улар билан бирга қувона олган-олмаганимизга 
қараб ўзимизга баҳо берайлик. Акс ҳолда имон талабларини 
фақат тилда адо этган бўлиб қоламиз ва бу етарли ҳисобланмай-
ди. Уни дилда ҳам қарор топтириш ҳаракатида бўлиш, кўзлан-
ган натижага эришиш ҳасад ва у каби иллатлардан қанчалик 
халос бўлишга боғлиқ.

Ёмон хулқнинг энг катта хатарларидан бўлган ҳирс ва 
ҳасаднинг ягона давоси қаноатнинг ҳаловатли «тўн»ини кийиш 
билан бўлади. Чунки қаноатдан кўнгилга инган илоҳий хазина-

лар на тугайди ва на камаяди. Зеро, Расулуллоҳ соллаллоҳу 
алайҳи ва саллам: “Қаноат битмас-туганмас хазинадир” 
деганлар (Имом Дайламий. “Муснад”, 3, 236. Ҳадис рақ. 4699). Демак, 
бойликнинг ҳақиқий ўлчови қаноатдир.



Маснавий: “Ҳақ йўлида экансан, ҳасад келиб бўғзингга 
ёпишса, билгинки, ҳасадда шайтоннинг адашиши бор. Шйтон 
ҳазрати Одамга ҳасад қилгани учун унга сажда қилмади ва 
ўзини саодатдан маҳрум этди. 

Ҳақ йўлида ҳасаддан кўра таҳликалироқ синов йўқ. Қалби
дан ҳасадга жой бермаган киши нақадар масъуд. Шуни унутма
ки, бу вужуд ҳасаднинг уйидир. Уй аҳли баданга оид туйғулар, 
идрок этиш, эшитиш, кўриш, ҳис қилиш – бари ҳасад туфайли 
кирланади, ярамас ҳолга келади. Тана ҳасад уйидир, бироқ Аллоҳ 
комил инсонларнинг вужудларини покиза қилиб қўяди.

Ичида ҳасади бўлмаган кишига ҳасад қилсанг, ҳийла туз
санг, ҳасадинг туфайли қалбингга қора доғлар тушади” (1-ж. 
430-435).

Ҳазрати Мавлоно юқоридаги байтларида “Ҳақ йўлида юрар 
экансан...” дея ҳасад мўмин кишида ҳам бўлиши мумкинлигига 
ишора қилган. Демак, имонга мушарраф бўлишнинг ўзи билан 
ҳасад бартараф бўлиб кетмайди.

Айтилганидек, ҳасад биринчи марта шайтонда намоён бўлди. 
Шайтонни ҳазрати Одамга сажда қилиш ҳақидаги амрга бўйсу-
нишдан тўсган, уни исёнга ундаган манманлиги, Одамга бўлган 
ҳасади эди. У ўзининг оловдан яратилганини Одамнинг тупроқ-
дан яратилганидан устун санаб, Ҳақ таолога осий бўлди. Чунки 
шайтон жинлар тоифасидан бўлгани учун ҳам “мен”лик билан 
“жиҳозланган”. Бу эса ҳар инсонда шайтоний “унсур” борлигини 
кўрсатади. Бунинг энг ёмон кўриниши қизғанчиқлик ва ҳасаддир.



ҲАСАД    

199

Кишининг вужуди Аллоҳ таолонинг инояти билан гўё руҳи-
миз учун бир уй қилиб берилган. Унинг тозалиги ҳасаддан тоза-
ланиши билан бўлади. Ичида ҳасад бўлган уй заҳарли газ 
тарқалган бир маконга ўхшайдики, у заҳарли газдан ўша макон-
даги ҳамма нарса “улуш” олади. Яъни ичида ҳасади бўлган 
киши жами яхши амалларини “заҳарлайди”, солиҳ амаллари 
комиллик сифатини бой беради. Шундай экан, ўзимиз масъул 
бўлган башарий покланишда даража топиш учун ҳасаддан халос 
бўлишимиз шарт қилинади. Бу эса бошқалар ғамини ҳам ея 
олиш босқичидан ўтиш билан амалга ошади. Унинг воситаси эса 
муҳаббатдир. Чунки юқорида айтилганидек, севги билан юзла-
нилган ҳар яратиқнинг ноилияти (уларга берилган яхшиликлар) 
юзланувчини худди ўзининг ноилияти каби қувонтиради. Демак, 
ишнинг боши (ўзаро) муҳаббат уйғотиш экан. Бу иш имоннинг 
шакл ва суратдан айрилиб, руҳга кўчиши билан содир бўлади. 
Руҳ зарифлашгани сайин кишида дунёга оид ҳасадлар йўқолиб 
боради. Имон лаззати жами тотлардан ҳам кўпроқ нашъа бера-
ди. Руҳ ҳасаддан тозаланиб, даража топа бошласа, қалбнинг 
мол-дунёга бўлган муносабати ҳам ўзгаради. Шариатда “Сенинг 
молинг сеники, менинг молим меники”, тариқатда “Сенинг 
молинг сеники, менинг молим ҳам сеники” бўлса, ҳақиқат дара-
жасига етган киши: “На сендаги сеники, на мендаги меники, 
балки ҳаммаси Аллоҳникидир” деган хулосага қалбан етиб кела-
ди.



Маснавий: “Ҳазрати Мусо гўдаклик чоғида Фиръавннинг 
саройида яшаркан, Фиръавн бекордан бекорга қанча болаларни 
ўлдирар эди. Фиръавн жисмини парваришлаган, энг катта душ
мани бўлмиш нафсини қувватлаган ҳолда: “менга ташқаридан 
кимнингдир душманлиги бор, менга ҳасад қилишади” деган ваҳи
ма билан яшайдиган одамга ўхшарди.

Бир киши: “фалончи одам менинг душманим, у менга ҳасад 
қилади” дейди. Ҳолбуки, унга, аслида, ҳасад қилувчи, яъни 
ҳақиқий душмани ўзи “семиртирган” нафсидир. У манман, худ
бин нафсли киши Фиръавнга, жисми эса Мусога қиёс. Фиръавн 
душманни ташқаридан излаб юрганидек, у киши ҳам душманини 
бошқа жойларда деб билади...

Туйғуларига асир бўлган одамнинг нафси вужуд уйида 
турли нознеъматлар билан тўйдирилмоқда. Ўзи эса бошқалар
га шубҳа билан қараб, ўзидан ташқарида бўлганларга адоват 
сақлаб, душманлик қилиб, қўлини тишлаб юрибди” (2-ж. 771-775).

Юқоридаги байтларда айтилганидек, одамзотнинг асл душ-
мани нафси бўлатуриб, ундан ғофил юрганлар Фиръавн сингари 
душманларини ташқаридан излашади. Ҳолбуки ташқарида 
бирон душман бор бўлган тақдирда ҳам унинг бир инсонга етка-
зиши мумкин бўлган зарари чегараланган. Нафс туфайли кўри-
лажак зиён ва фалокатлар билан ташқи душман бериши мумкин 
бўлган зарар қиёсланса, нафсдан етадиган зиён-заҳматлар жуда 
катта ва кўпдир. Мавлоно ҳазрат дейди:

“Эй йўловчи! Ҳақиқатни билмоқчи бўлсанг, Мусо ва Фиръ-
авн бугун сенинг ичингда яшамоқда. Сенинг борлиғинг ичра 
курашларини давом эттирмоқда. Сен у иккисини ўзингдан қиди-
риб топ ва Мусога ёрдамчи бўл!..”



Бу ҳақда Абадали қуддиса сирруҳу ҳазратнинг Усмон 
Ғозийга қилган насиҳатларидан бир қисми бундай:

“Эй ўғил! Энг катта ютуқ нафсингни таниб олишингдир. 
Душман одамнинг ўзи, яъни нафсига эргашишидир. Дўст эса 
нафсини таниб олган, яъни уни тарбия қилолган, манфий томон-
ларини бартараф этиш ҳаракатида бўлган кишидир”.

Инсон нафсини ўзига душман деб билиши жуда қийин. 
Ҳатто баъзан уни ўзи ром бўлган даражада дўст деб билувчилар 
топилади. Ташқи душманни таниш, унга қарши чора-тадбир 
олиш нафснинг душманлигини англашдан кўра жуда осон. 
Чунки нафс менлигимизга оид бўлгани учун унинг ёмонликла-
рини ҳам оқлов билан қаршилаймиз. Бу шунга ўхшайди: бир 
одам ўз боласида бир қусур, бадхулқлик кўрса, қўшнисининг 
боласида кўрган айни шу ҳолга нисбатан енгил қабул қилиб, 
кечириб юборади. Сабаб ўз боласига бўлган яқинлик ҳиссидир. 
Ўз нафсимизга нисбатан ҳам бошқа нафсларга кўра шундай-
миз...

Нафс билан мужодала қилишнинг машаққати шунда. Чунки 
у – менимизнинг бир қисми. Шу боис уни ва талабларини қабул 
қилиш фитрий майлдир. Фитратга қарши иш тутиш доим қийин 
бўлган. Нафс манфий ва мусбат тамойилларнинг фитратдаги 
мезони, тенглиги узра мужодала қилинажак энг хавфли душман-
дир. Бу душманни мағлуб этиш учун албатта ҳасад ва ҳирс май-
лини йўқ қилиш керак.

Сирри Сақатий қуддиса сирруҳу сабоқ пайти талабаларига: 
“Мўминларнинг дарди билан дардланмаганлар улардан эмас” 
(Имом Ҳоким. “Мустадрак”, IV, 352; Ҳайсамий. “Мажмауз завоид”, 1, 87) 
ҳадисини шарҳларкан, бир талабаси ҳаяжон билан ичкари кириб:

– Устоз! Сизнинг маҳаллангиз ёниб кул бўлди. Фақат сиз-
нинг уйингиз омон қолди, – дейди.

Сирри Сақатий бироз қувонгани сезилиб:

– Алҳамдулиллаҳ! – деб қўяди.

У орадан ўттиз йил ўтгач, ундан нега бунча кўп истиғфор 
айтишини сўраган дўстига жавобан:

– Мен ўша пайтда “Алҳамдулиллаҳ!” дейиш билан бир он 
ўзимни ўйладим. Бошига синов тушган, офатга дучор бўлганлар 

изтиробидан узоқда турдим. Ўша ҳолимдан пушаймон бўлиб, 
ўттиз йилдир, тавба қиламан, – дейди.

Ушбу мисолдан ҳам кўриш мумкинки, ҳатто валийлик дара-
жасига етган зотларда ҳам нафсоний ҳислар яширин сақланиб 
қолиб, соҳибининг кичик бир ожизлиги, ғафлатидан фойдала-
ниб, бўй кўрсатади. Нафсдан доимий огоҳ бўлиб, ундаги ман-
фий майллар, хусусан, ҳасадни йўқотиш нақадар мураккаб эка-
нини эслатади.



Маснавий: “Шайтон ҳам бош эгишдан, яъни ҳазрати 
Одамга сажда қилиш ўзини ундан қуйига туширади, деб ўйлага
нидан разил бўлди. Юзларча ёмонлик ичра қолди. У тупроқдан 
яратилган Одам Аллоҳнинг халифаси бўлишига ҳасад қилиб, 
унга сажда қилмаслик билан ўз даражасини кўтармоқчи бўлди. 
Аммо бу иши туфайли шу дамгача бўлган мақомидан ҳам айри
либ, кўзларидан қонли ёшлар оқди.

Абу Жаҳл ҳам насли ва асли тоза бўлсада, етим ва фақир 
бўлган ҳазрати Муҳаммад соллаллоҳу алайҳи ва саллам Аллоҳ
нинг Расули бўлганларига ҳасад қилди. Ўзини Пайғамбар соллал
лоҳу алайҳи ва салламдан устун кўра бошлади” (2-ж. 806-808).

Ҳасад оқибатида ҳасад қилинган кишидан айб қидириш, 
ҳасад қилувчи ўзини ҳасад қилинувчидан устун кўрсатишга 
уриниши, аслида ҳам шундай деб билиши ҳасад қилувчинининг 
даражасини бошқалар олдида кўтармай, балки туширади. Энг 
муҳими, Аллоҳнинг наздида у кимсанинг иззат-эътибори қол-
маслигига сабаб бўлади. Бунга ёрқин мисол шайтоннинг ҳазрати 
Одамга сажда қилишдан бош тортганидир.

Яна бир ҳақиқат шуки, Аллоҳ таоло синов учун неъматла-
рини ҳамма қулига тенг тақсим этмаган. Жамиятда бу фарқли-
лик ижтимоий ҳаётни ташкил қилувчи асосдир. Илоҳий неъмат-

лардан кўп ё оз насибадор бўлишдан ҳам муҳим жиҳат киши-
нинг ўзига ато этилган неъматлар борасида масъулиятли, Аллоҳ-
нинг ҳисоб-китобига ҳозирланиб юришидир. Бу мезон масъули-
ят нуқтаи назаридан қаралганида эса ҳамма тенгдир. Яъни кўп 
неъмат берилган банда ҳам, оз неъмат ато қилингани ҳам шунга 
яраша масъулиятли, жавобгар бўлишади. Зеро, ояти каримада 
бундай огоҳлантирилганмиз:

“Сўнгра ана ўша кунда (қиёматда), албатта, (сизларга ато 
этилган барча) неъматлар тўғрисида сўроқ қилинурсиз!” 
(Такосур сураси, 8-оят).

Ҳасад эса бу илоҳий тақсимотга норозиликни ифода этгани 
учун Аллоҳга қарши энг катта густоҳлик, ундан ҳам, неъмат 
тақсимотидаги ҳикматни англай олмаслик жаҳолатидир. Ҳолбу-
ки, масалан, ақл неъмати ҳаммага тенг берилган бўлганида 
жамиятдаги оддий ишлар, дейлик, чиқинди тозалашга ҳеч ким 
рози бўлмас эди. Бу мантиқни бошқа яратиқлар учун ҳам 
тасаввур қилиб кўрсак, Аллоҳ таоло неъматларини нега фарқли 
ҳолда тақсимлагани ойдинлашади. Қуръони каримда бундай 
дейилади:

“... бир-бирларини бўйин сундириш (ишлатиш)лари учун 
баъзиларини баъзиларидан даражаларини кўтариб қўйган-
миз. Раббингизнинг раҳмати эса улар тўплайдиган нарса 
(бойлик)ларидан яхшироқдир” (Зухруф сураси, 32-оят).

Демак, ҳасад қилиш Аллоҳнинг тасарруфидаги ҳикматни 
идрок қилмаслик, У омил ва фоил бўлган ҳар ишга нодонларча 
эътироз билдиришдир. Бу эса инсоннинг устун ва мукаррам 
қилиб яратилишига муносиб бўлмаган ёмон ишдир. Шундай 
экан, ундай хато ҳис ва хатти-ҳаракат, яъни ҳасад ва қизғаниш 
куфрдан кейинги энг ёмон гуноҳдир.

Маснавий: “Юсуфлар ёмонларнинг ҳасадидан яширинади. 
Чунки гўзаллар душман ғарази туфайли гўё оташ ичра яшаша
ди.

Юсуфлар ҳатто ўз туғишганлари ҳийласи туфайли қудуққа 
ташланади. Акалар ҳасад туфайли ўз укасини бўриларга ташла
шади...” (2ж. 14051406).

 “Жуда ҳалим табиатли Яъқуб алайҳиссалом бу ҳасад 
“бўри”си хавфидан Юсуф учун хавотирланар эди. Зоҳирий кўз 
билан қараганда ҳеч бир бўри Юсуф атрофида айланмади. 
Аммо акаларининг ҳасадлари, виждонсизликлари сабабли пайдо 
бўлган “бўри” –  ҳақиқий бўрилардан ҳам йиртқич эди.

Бу ҳасад “бўриси” Юсуфни “парчалади”. Оғалари отасига 
“биз укамизни нарсаларимизга қараб туриш учун қолдиргандик, 
бўри еб қўйибди” деб узр айтиб келишди. Ҳолбуки, бундай ҳийла, 
ёлғон юз минг бўрида ҳам йўқ. Ҳасад “бўриси” эса, оқибатда, 
шарманда ва юзи қора бўлади” (2-ж. 1408-1411).

Қуръони каримдаги Юсуф алайҳиссалом қиссасидан чиқа-
риладиган бир ҳисса – ҳасад қилувчининг ҳасад қилинувчи 
олдида бир куни, албатта, уялиб қолиши, ўз хато ва ҳасадини 
тан олишга мажбур бўлишидир. Ҳақиқатан, бу қисса ниҳоясида 
ҳам Юсуф алайҳиссаломнинг акалари ҳасад туфайли қилган 
ишлари надоматини чекишади:

“(Улар) дедилар: «Аллоҳга қасамки, Аллоҳ сени бизлар-
дан афзал қилибди. Биз эса, ҳақиқатан, хато қилувчилардан 
бўлдик»” (Юсуф сураси, 91-оят). Демак, ҳасад қилувчи ҳасад қилган 
одамига зарар етказолмаслиги, аксинча, баъзан вақти келиб 
пушаймон бўлиши, афсусланиши мумкин экан.

Бу қисса бизни йўллайдиган яна бир хусусият ҳасаднинг 
даво чорасидирки, Юсуф алайҳиссалом ҳасад туфайли ҳалокат 
ёқасига келиб қолган оғаларининг узрини қабул қилди. Қаҳатчи-

лик йилларида улар жуда оғир аҳволда қолмаслиги учун эҳсон 
ва икром қилиб турди. Шунда акалари ўз қилган ишларидан 
уялди.

Юсуф алайҳиссалом уларни кўп хижолатда қолдирмасдан, 
ёнларига олди:

“У деди: «Бу кун сизларга нисбатан айблов йўқ. Аллоҳ 
сизларни мағфират қилгай. У раҳм қилувчиларнинг раҳм-
лироғидир»” (Юсуф сураси, 92-оят). 

Шундай қилиб оғаларини ичдан емириб келган ҳасад касал-
лигини уларнинг қалбларидан батамом аритди.



Маснавий: “Бу оламдаги муродига етиб ҳам маъно қуёшига 
ҳасад қилган кимсага ачин. Унга шафқат қил ва кечир!

Бир одам қуёшнинг нурини тўсиб қўя оладими? Унинг ҳар 
кунги ёруғини хира торттиришга қодирми? Ёхуд унинг ҳадҳи
собсиз нурини камайтира, қуёшни у турган нуқтадан тушира 
олишга кучи етадими? Асло йўқ!

Маънан улуғ бўлганларга ҳасад қилиб, уларни мавқеларидан 
туширмоқчи бўлганлар ҳам шундай: уларнинг ҳасадлари ўзлари 
учун абадий ўлим, йўқлик холос. Шу боис ҳам: “Ҳар бир ҳасад 
қилувчининг ҳасади у қилган яхшиликларни йўққа чиқаради” 
дейил ган” (5-ж. 11-14).

Инсон ҳаётининг издан чиқиши ёки изга тушишида асосий 
омиллардан бири хусумат ва муҳаббатни тўғри йўналтиришдир. 
Валийуллоҳга муҳаббат қўйиш киши ҳаётини гўзаллаштирар 
экан, унга ҳасад ва хусумат қилиш эса инсонни тубанлаштириб, 
ҳаётини издан чиқаради. Бундай ҳасад оддий одамга нисбатан 
бўлган ҳасаддан хавфли бўлиб, аянчли оқибатларга олиб келади. 
Зеро, Аллоҳнинг суюкли бандасига қилинган ҳасад Аллоҳнинг 
ғазабини кўпроқ келтиради. Бу ҳақда Румий ҳазрат айтади: 

“Аллоҳнинг итоатли бандаларига, кўнгиллардан жой олган 
жонларга ҳасад қилгани учун шайтонлар самодан боши билан 
ерга отилади!”

    Ҳасад ҳам бошқа гуноҳлар сингари, кимга қаратилганига 
кўра катта-кичик деб ажратилар экан, бу даражада паст бўлган 
ҳасаднинг “қўли”га тушган одамга ачиниш керак. Чунки у ўзини 
ўзи балчиққа ботирган ҳолда бу ишини идрок эта олмаган 
нодондир. Аммо бундай осий бандага “ўзини ўзи ботирган 
гуноҳидан тозалай олмади”, дея ачиниш, бу ҳисни ғазаб ва 
нафратдан устун қўя олиш жуда мушкул иш бўлгани учун ҳамма 
ҳам бундай қила олмайди...





Қалбдаги нафосатни йўқ қилувчи  
Ҳасад

(Иккинчи фасл)

Ҳасад илоҳий тақсим билан бошқаларга лутф 
этилган неъматларга қалбан эътироздир. Қалбларда 
кўпроқ неъматга эришганларга нисбатан пайдо бўла-
диган ғилли-ғашлик ҳасад касаллиги бошланаётгани, 
ҳатто кучайиб бораётганини билдирувчи илк аломат-
лардан, айни пайтда тақдир (қадар)га исён ҳамдир.

Қалбдаги нафосатни йўқ қилувчи  
ҲАСАД

Аллоҳ таоло инсонни “аҳсани тақвим”, яъни энг гўзал 
суратда халқ қилиб, унга бандалик масъулиятини юклаган. Бу 
қуллик вазифасини адо этиш йўлларини ҳам лутф этган. Бироқ, 
бу оламдаги имтиҳон сири туфайли инсонга раҳмоний васфлар 
қаторида, қуллик вазифасини бажаришга монелик қиладиган 
нафсоний майллар ҳам берилган. Бу илоҳий синовдан ўтишни 
истаган банда нафсоний майлларни гўё музга кўмилган илон 
янглиғ ҳаракатсиз ҳолга келтириши, барча ҳол ва ҳаракатларида 
раҳмоний майлларни ғолиб этиши лозим бўлади.

Инсон дунё ҳаётида бартараф қилиши керак бўлган энг 
ёмон иллатлардан бири қалбдаги жами гўзалликларни ёқиб кул 
қиладиган ҳасад касаллигидир.

Юқорида ҳам айтилганидек, ҳасад илоҳий тақсимот билан 
бошқаларга лутф этилган неъматларга қалбан норози бўлишдир. 
Одамнинг ичида бирон неъмат соҳиби бўлганларга нисбатан ҳис 
қилинган қизғаниш ҳасад хасталиги бошлангани ва авж олаётга-
нини билдиради. Бу эътироз қадарга исён ҳамдир.

Агар ҳасадни бир бинога қиёсласак, унинг иншо бўлишида 
энг муҳим “ашё”лар фисқ-фасод ва нифоқдир. Тамал тоши эса 
худбинлик, уни “бино” қилиш мақсади ортида эса манфаат, 
ҳирс, манманлик, кибр, ужб каби иллатлар ётади.

Ҳасаднинг илдизи инсон ички оламининг тубларида яши-
рин бўлганидан баъзи нафсига асир бўлган одамлар ҳасад “дарё-
си”да “сузиб” юрган бўлса-да, ўзларида бу иллат йўқ, деб ўйла-
шади. “Жар ёқасида” юрганларини сезишмайди.

Одамда ҳасад иллати борлигини кўрсатувчи биринчи ало-
мат бировга насиб этган неъматни эшитганда хурсанд бўлмас-
лик, ўша неъмат завол топишини исташ бўлиб, у неъмат у одам-
дан кетганида кўнгли хотиржам тортиш, шодланишдир.

Ҳасадгўй ҳасад қилган одамига қарши зимдан адоват, хоин-
лик, интиқом, ҳийла, ёмонлашга мойиллик каби разил ҳислар 
ичра қарайди. Фоний умрини шундай ўтказиб, атрофига “заҳар” 
сочиб ўтади.

Мавлоно ҳазратлари инсоннинг ички оламидаги бу жир-
канч ва ҳалок этувчи ҳолни бир ҳикоя мисолида бундай изоҳлай-
ди:

“Бир подшоҳ икки қул сотиб олган эди. Уларнинг руҳияти, 
ички оламига бир назар ташлаш учун аввал биринчи қули билан 
суҳбат ўтказди. Подшоҳнинг саволларига қул шундай жавоблар 
берар эдики, бу жавобларни киши узоқ ўйлаб кўрганидан кейин
гина бера олиши мумкин эди. Шоҳ бу қули фаҳмли, зийрак ва 
ширинсўз эканини кўриб мамнун бўлди. Сўнг иккинчи қулини 
чақирди.

Иккинчи қул подшоҳнинг ҳузурига кирди. Унинг оғзидан бад
бўй келар, тишлари қорайиб кетган эди. Шоҳ унинг ташқи қиё
фасидан хушланмаган бўлса ҳам, уни яхшироқ таниб олиш учун 
суҳбатни бошлади:

– Сен бу кўринишинг, сасиган оғзинг билан мендан узоқроқда 
тур, аммо жуда олисда ҳам турма. Олдин оғзингнинг бадбўйига 
бир чора қилайлик. Сен севикли кишисан, биз ҳунарли табибмиз. 
Сени хорлаш бизга ярашмайди. Ҳозир эса бу ерга ўтириб, 
бирикки ҳикоя айтиб берда, ақлзаковатинг даражасини билиб 
олай, – деди.

Подшоҳ биринчи қулга юзланиб:

– Қани, сен ҳаммомга бориб яхшилаб ювин, – деб кетишига 
изн берди.

Биринчи қул кетиши билан иккинчи қулга синовчан тики
либ:

– Сендан олдин суҳбатлашган ҳамроҳинг сени жуда ёмон
лади. Аммо кўриб турибманки, сен асли ёмон одамга ўхшамай
сан. Менимча у ҳасад қилиб, бизни сендан совутмоқчи бўлди. 
Дўстинг сен ҳақингда: “У ўғри, яхши одам эмас, ёмон одамлар 
билан ўтирибтуради, иффати ҳам йўқ” деди. Сен у ҳақда нима 
дея оласан? – деб сўради.

Иккинчи қул подшоҳга жавобан бундай деди:

– Агар у дўстим шундай деган бўлса, яхшилаб кузатиб, ҳар 
гапини ўйлаб гапиргандир. Гапларини хато дея олмайман. Балки 
шундай қусурларим бўлиши мумкинлигини ўйлаб, ўзимни ислоҳ 
қилишга уринаман. Шоҳим! У ростдан ҳам менда бир қанча 
айбларни кўргандиру, мен у айбларимга эътиборсиз қолган бўл
сам, эҳтимол...

Подшоҳ:

– У сенинг айбларингни айтди. Энди сен ҳам унда кўринган 
қусурлар ҳақида сўзлаб бер, – деди.

Қул шоҳга жавобан бундай деди:

– Шоҳим! У менинг ҳақиқий дўстим. Унда кўрганларимни 
қусур дейишга қалбим монелик қилади. Фақат айтишим мум
кинки, унинг қусури – фазилат. Чунки у севги, вафо ва инсоний
лик намунасидир. Унинг ҳоли тўғрилик, закийлик ва дўстлик, 
сифати сахийлик, муҳтожларга ёрдам қилишдир. У шундай 
жўмардки, ҳатто лозим бўлса жонини фидо қила олади. Тақ
дирдош дўстимнинг яна бир васфи – худбин эмаслигидир. У 
ҳамма билан дўст, нафсига эса душмандир...



     ОБИ ҲАЁТ ҚАТРАЛАРИ

212

Подшоҳ бу жавобни эшитгач:

– Дўстингни мадҳ этишда ҳаддан ошма. Уни мақтаётиб 
ўзингни мақташ ҳаракатига тушма. Чунки уни имтиҳон қила
ман ва сен уялиб қоласан, – деди.

Қул:

– Йўқ, уни мақташда ошириб юбормадим. Аслида унинг 
феъли мен айтган сифатлардан ҳам яхшидир. Тақдирдош биро
дарим ҳақида билганларимни айтдим. Аммо эй карамли шоҳим! 
Сўзларимга ишонмасангиз нима қилай? Ички туйғуларим шу ҳақ 
гапларни айтишга ундади, – деб жавоб қайтарди.

Биринчи қул ҳаммомдан қайтгач, подшоҳ уни ҳузурига 
чақиртириб:

– Саломатлик бўлсин, мўлкўл неъматларга етишасан. 
Бироқ кошки дўстинг айтган ёмон иллатлар сенда бўлмагани
да... Ўшанда сени кўрганлар қувонар, сен билан дўстлашиш дунё 
мулкига тенг келарди, – деди.

У қулда бироз ўзгариш сезилди:

– Шоҳим, унинг мен ҳақимда нималар деганини озгина айта 
оласизми?..

– У сенинг иккиюзламачи, кўринишдан сипо, аслида бало 
эканингни айтди...

Шунда у қулнинг ғазаби тошди, оғзи кўпириб, юзи қизарди. 
Тақдирдош ҳамроҳини ёмонлашга киришди:

– Гарчи у мен билан илгаридан дўст бўлсада, оғзи нопок 
эди. Оч қолган ит каби кўпинча чиқинди нарсаларни ерди...

Дўстини ёмонлаш ва ўзини оқлаш учун ҳали қул шунақа 
гапга тушиб кетдики, ичидаги чиркинликлари оғзидан бирбир 

тўкила бошлади. Буни кўрган подшоҳ “Етарли!” дегандай қўли
ни унинг оғзига қадар олиб борди ва деди:

– Бу синов орқали иккингизнинг фарқингизни ажратиб 
олдим. Маълум бўлдики, дўстингнинг оғзи фақат моддий етиш
маслик туфайли бадбўй экан. Сенинг эса руҳинг сасиб кетибди. 
Энди мендан узоқлаш! Дўстинг сенга амир бўлади. Сен унинг 
хизматида бўласан. Ундан адаб, инсонийлик, сўзлаш одобини 
ўрган. Фазилатларидан ибрат ол. Қалбингдаги ҳасад ўтини 
ўчир. Йўқса ёниб кул бўласан. Ҳасад гўё белингга боғланган тош 
бўлса, у билан на юра, на суза оласан...”

Бундан кўринадики, тутуми, гап-сўзи кишининг ички олами 
ва шахсиятини акслантирадиган ойна кабидир. Бир манфаат 
илинжи ё ҳасад туфайли киши содир этадиган салбий хатти-ҳа-
ракатлар аслида унинг ички оламини кўрсатиб беради.

Ҳазрати Мавлоно бу ҳикоятдан муносиб ҳисса олишимиз 
учун мана бундай насиҳат қилади:

“Инсоннинг асл қиёфаси тилининг остида яширин бўлади. 
Бу тил одамнинг ички оламини кўрсатувчи ойнадир. Шамол 
пардани кўтарса, уйнинг ичи кўрингани каби, танимаган киши
миз вазият тақозосига кўра бирикки оғиз сўз айтиши билан 
унинг ички оламини, руҳиятини тўсиб турган “парда” ҳам 
кўтарилади. У қандай тушунчали, табиатли экани маълум 
бўлади. Унинг ички олами кўнгилга ором бағишлайдиган сўлим 
гулзорми ёки чиқиндихонами?! Унинг кўнгли жавҳар хазинасими 
ё чаённинг уясими – кўриниб қолади.

Эй, бу дунёга мафтун бўлувчи, ички оламига зиён келтирган 
ғофил! Ўлим чоғи бу нарсаларнинг ҳеч бири ҳақида ўйлай олмай
сан. Аммо у дамда ҳасаддан воз кечганинг фойда бермайди. 
Қабрда бу кўзларимиз тупроққа тўлади. Агар сен тоза руҳга 
соҳиб бўлсанг, кўнглинг ўзингга йўлдош бўлади. Шундай экан, 
ўзингга боқ. Қабрингни ёритадиган солиҳ амалларинг, файз ва 

ҳикматга эга кўнгил кўзинг борми? Сен ўзингга омонат қилин
ган жавҳар, яъни руҳ гавҳарини қўлда сақлаб қолишга интил. 
Бунинг учун фазилатли бўлишга, ҳирс ва ҳасад иллатидан узоқ 
туришга урин. Яна кўп хайрли, яхши ишлар қилки, Ҳақнинг ҳузу
рига ёруғ юз билан боргайсан.

Шуни яхши билки, кулиб турадиган кишининг феъли ёмон 
бўлса, унинг табассуми бирон фойда бермайди. Яъни ички 
олами ёмон бўлган одам “яхши” ниқоби ортига узоқ беркина 
олмайди. Сийрати суратининг бир ниқоб эканини тез фурсатда 
ошкор қилади.

Кишининг суратига эмас, сийратига, яъни кўнгил оламига 
назар сол. Зеро, инсонни гўзал ахлоқи ва феъли юксакларга кўта
ради.

Билки, моддий шакл, яъни вужуд фонийлик дарёсига ғарқ 
бўлувчи, унинг гўзаллиги йўқолиб кетувчидир. Фақат маъно 
олами абадий қолади. Руҳини тарбия этган фазилатли киши
нинг фоний жасади тупроққа айланганида ҳам гўзал ҳаёти ва 
солиҳ амаллари хотираларда, кўнгилларда яшайверади. Улар 
тарихга айланмайди.

Эй инсон, ҳасад туфайли бошқаларга нисбат бераётган 
қусурларинг асли ўзингда, ёмон феълингнинг акс этишидир. Сен 
ўзингни ойнада кўриб, қаршингда турган қиёфани бошқа биров
ники, деб айтмоқдасан ва унинг қалбини ярадор қиляпсан. Ўзинг
га лаънат келтирмоқдасан...”

Ҳақиқатдан ҳам ҳасад қилувчининг ўзи ҳасад қилинган 
кишидан кўра кўпроқ зарар кўради. Ҳатто бу зарар кишининг 
динига чанг соладиган даражада хавфли оқибатларга олиб кела-
ди. 

Бир вақтлар Мусо алайҳиссаломдан сўнг Тавротни энг 
яхши ўқийдиган солиҳлардан бўлмиш Қорун ҳасад касаллиги 

туфайли умрининг охирида ҳатто имонини бой бериб, бундай 
фалокатнинг ёрқин мисоли бўлиб қолди. У ўзига берилган бой-
лик ва салтанат билан мағрурланиб, ҳазрати Мусога берилган 
мақомга ҳасад қилгани учун илоҳий интиқомга дучор бўлди. 
Ўзи суянган сарой ва мол-дунёси билан бирга ернинг тубига 
киргизиб юборилди. Абадий оламнинг бахтсиз фуқаросига 
айланди.

Пайғамбар соллаллоҳу алайҳи ва саллам ҳасад мусибати ва 
иллати ҳақида бир ҳадиси шарифларида бундай деганлар:

“Сизларга олдинги умматларнинг бир касаллиги кўчиб 
ўтди. У ҳасад ва кин (адоват)дир. У тўкувчи (йўқ этувчи)дир. 
Биласизлар – тўкувчи деганда сочни йўқ қилувчи, демадим. 
Балки у динни тўкувчи (йўқ қилувчи)дир...” (Имом Термизий. 
“Сифатул қиёма”, 57).

Мавлоно ҳазратлари бундай дейди:

“У ёмон иллатни сен ўз ички оламингда кўришинг қийин. 
Агар кўра олса эдинг, бошқаларгамас, нафсингга астойдил душ
ман бўлардинг.

Ўзингга Аллоҳнинг нури ила қараганингда ёмонлик ва иллат
лар бобида ўзгаларни айблаб, камчилигини қидириб, ғафлатда 
юрармидинг?!

Эй маҳзун ва ҳузурсиз бечора! Секинсекин, озоздан бўлса 
ҳам, илоҳий нурга яқинлаш. Зора нор (олов) бўлган нигоҳинг 
нурга айланса. Бошқаларнинг айбу нуқсонини кўриш ўрнига ўз 
ботинингга назар сол. Ўзингни уйғот, кўнглингни нопок нарса
лардан тозала...”

 Ҳасаднинг пайдо бўлиш тарихи инсон тарихи каби қади-
мий. Ибрат шуки, тарих давомида қанча улуғ зотлар ўтган 
бўлса, барига ҳасад қилинган. Дастлаб ҳасад ва кибр шайтон-
нинг Одамга сажда қилмай, осий бўлишидан бошланган. Сўнг 

Одам алайҳиссаломнинг ўғли Қобил яна бир ўғли Ҳобилни 
ҳасад туфайли ўлдириб, ер юзида биринчи қотилликни амалга 
оширди. Яна Яъқуб алайҳиссалом қонли кўзёшлар тўкишига 
сабаб бўлган ҳодиса – ҳазрати Юсуфга акалари ҳасад қилиб, уни 
қудуққа ташлаб келиши сингари тарихий воқеалар ҳаммаси дил-
ларга ўрнашиб олган ҳасад ва кўра олмасликнинг оқибатлари 
эди.

Маҳв бўлган оилалар, жамоалар, давлатларнинг ҳаробалари 
ҳасад саҳналари билан тўлиб-тошган. Чунки ҳасад бир аъзодан 
бошлаб, босқичма-босқич бутун бошли миллатларга ёйилган, 
уларни қирган, ёққан, ҳалок қилган.

Ҳадиси шарифларда келади:

“Асло ҳасад қилманг! Зеро ҳасад олов ўтинларни йўқ қил-
гани каби савоб ва яхшиликларни еб битиради” (Абу Довуд. 
“Адаб”, 44; Ибн Можа. “Зуҳд”, 22).

“Одамлар бир-бирларига ҳасад қилишмаса, доимий 
файз-барака ичра ҳаёт кечирадилар. Ўзаро адоват қилманг-
лар, ҳасад қилманглар, юзкўрмас бўлманглар, ришталарни 
узманглар. Эй, Аллоҳнинг қуллари, биродар бўлинг” (Имом Бухо-
рий. “Адаб” 57).

Бошқа жиҳатдан, ҳасадга нишон бўлиб қолган киши ҳам 
ёмонликка ёмонлик билан жавоб қайтармаслиги, ҳафа бўлиб, 
ғазабланиш ўрнига ҳасад қилган одамга ачиниши тўғрироқ 
бўлади. Ўзига қилинган ёмонлик ва зулмга сабр қилиб ажрга эга 
бўлиши, шу тариқа вазиятдан фойда билан чиқиши инсонга хос 
иш бўлади.

Ҳазрати Мавлоно қуддиса сирруҳу бу ҳолатни бир ташбеҳ 
ила гўзал тасвир этган:  

“Гул у гўзал ифорни тикон билан муроса қилиб яшагани 
учун қозонди. Бу ҳақда гулдан эшит. У айтади: “Тикон ила 

баробар эканман, нега ғам чекай? Зеро, мен кулишни у ёмон 
табиатли тикон билан яшаганим эвазига қўлга киритдим. 
Унинг василасида оламга гўзалликлар ва ифорлар таратиш 
имконига эга бўлдим...”

Аллоҳ таоло Ўзи лутф қилган неъматларга қаноатли, ҳолига 
рози, хулқи гўзал бандаларининг ҳолларидан, ахлоқидан дилла-
римизга ҳиссалар насиб этсин! 

Бошқаларнинг қўлидаги неъматларга кўз тикиб, дунёнинг 
алдамчи матоларига, ўткинчи савдоларига, ғафлатда қолдирув-
чи ўйин-кулгиларига, ҳирс ва ҳасад тузоқларига кўнглини олди-
риб қўйган бечораларнинг оқибатларидан, ҳасадчи ёмонларнинг 
ҳасадларидан паноҳида асрасин. Омин!



Ҳазрати Мусо ва 
Фиръавн

Мавлоно Румий ҳазратлари Мусо алайҳиссаломнинг фаро-
сатда комиллиги, Фиръавннинг эса нафсоний ҳаёт ичра нақадар 
нодонлашганини башарий идрок билан англаш мумкин бўлган 
бир тарзда бундай баён қилади:

“Ҳазрати Мусо Фиръавнни Ҳаққа даъват этаркан, тавозе 
кўрсатган эди. Чунки Аллоҳ таоло Мусо алайҳиссаломга Фиръ
авнни ҳидоятга чақиришни, бу ишни “лаййин”, яъни ҳалимлик 
билан бажаришини тайинлаган эди. Фиръавн ундан: “Кимсан? 
Кимнинг наслидансан? Олдинги исминг нима?” деб сўраганида 
Мусо алайҳиссалом: “Мен Аллоҳнинг элчисиман. Одамларни 
залолатдан қутқаргани юборилдим. Аслим тупроқ (балчиқ)дан. 
Вужудимнинг қайтиши ҳам тупроққа. Аллоҳ таоло балчиққа 
жон ато этди, кўнгил берди. Отим Аллоҳнинг ожиз қули Мусо! 
Аллоҳнинг бир ожиз бандасининг ўғлиман!” деди.

Фиръавн унга: “Сен Фиръавннинг қулисан. Чунки вужудинг 
Фиръавннинг неъматлари билан озиқланиб улғайди. Энди эса 
сен нонкўрлик қилиб мени инкор қилганинг учун кофир бўлдинг!” 
деди. 

Унга жавобан Мусо алайҳиссалом бундай деди: “Бўлмаган 
гап! Аллоҳ бирдир. Унинг ҳеч бир шериги йўқдир. Қулларнинг 
ундан бошқа Робби йўқ. Ҳалок бўлишни истаган одамдан бошқа
си У билан шериклик даъвосини қилмайди! Зеро, тавҳид ишончи 
қалбда шерикликка таҳаммул қилмайди!

Эй Фиръавн! Сен менинг кипригимни, ҳатто бир пашша
нинг қанотини ҳам ярата олмайсану, қандай қилиб ўзимни бино 
қилганингни айтасан? Сен жуда ғаддорсан. Чунки Аллоҳга 
ширк келтирмоқдасан! Агар мен янглишиб бир қиптийни нохос 
ўлдирган бўлсам, уни ўз нафсим учун ўлдирмадим. Унга мушт 
туширдим, холос. Зотан, руҳияти олдиндан ўлик бўлган, Ҳақни 
танимаган бир одам шунинг сабабидан жон таслим қилди...”

Фиръавн эса: “Шубҳасиз, менинг сенда ҳаққим бор. Лекин 
сен мени халқим олдида хорлаб, илоҳлигимни инкор қиляпсан. 
Кўнглимнинг ойдин кунини қаро кунга айлантиряпсан!” деди. 

Мусо алайҳиссалом: “То имон келтириб, яхши амаллар 
қилиб, ёмонликни тарк этиб, менга қулоқ солмас экансан, қиё
матдаги ҳолинг бундан ҳам баттар бўлади! Гарчи кўринишидан 
мен сенинг илоҳлик даъвойингни йўққа чиқараётган душман 
кабиман. Аммо аслида сенингдек куфр тиконини гулга айланти
ришга уриняпман” деди.

Фиръавн: “Сен ҳақиқатдан ҳам уста сеҳргар экансан. Кўнг
ли менга ром бўлган Миср халқини иккига айирдинг!” деди.

Ҳазрати Мусо унга жавобан: “Сеҳргарликнинг тамалида 
ғафлат ва куфр бор. Мен эса илоҳий ваҳий ичраман. Руҳим дин 

машъаласи. Ҳатто Масиҳ ҳам нафасимга ҳавасланади. Китоб
лар руҳимдан нурланади, озиқланади.

Сен эса бадгумон ичрасан. Роббимнинг мени сенга юбориши 
ҳам ҳамма нарсадан хабардор бўлган Зотнинг борлигига далил 
эмасми? Менга берилган мўъжиза куфр ярасининг энг яхши 
давосидир.

Сен бундан олдин бир қанча тушлар кўрган эдинг. Қўлимга 
асойимни олишим, қўлимдан нур ёғилиши ва сенинг густоҳ 
шоҳингни синдиришим сенга кўрсатилган эди. Тушингни айтга
нингда мунажжим ва ҳакимларинг ҳам сенга рост гапни айтиш
ди. Аммо сен англамадинг, идрок этолмадинг!

Халқни бошқарган киши илоҳий ахлоқ билан хулқланиши 
керак! Ҳолбуки, сен кўнглингни шайтоннинг уйига айлантириб, 
ҳирсингни ўзингга қибла қилиб олибсан!

Дунёда фақат нафсининг қули бўлган, таналари билангина 
яшайдиган сиз ва сизга ўхшаганлар руҳоний ҳаёт кечирганлар
нинг дин ва имон қалъаларига ҳужум қиласизлар! Эй бадфеълли 
Фиръавн, эй имонсиз киши. Ғайб ғозийлари бўлмиш мўминлар 
ҳилмлари туфайли сенга ҳужум қилишмади...

Сен Аллоҳ насллар кўпайиши учун очган йўл, яъни она раҳ
мини беркитмоқчи бўлдинг. Минглаб маъсум гўдакларнинг 
қотили, золимларнинг энг бадбахти бўлдинг. Сен гўё ғайб олами 
“тирқиш”ларини беркитишга уриндинг. Лекин сенинг кўзингни 
очиб қўйиш учун шунча ҳаракатларингга қарамай, бир эр йигит 
етишиб чиқди! Ана ўша йигит менман. Мен сенинг истакларинг
ни, номингни, шонингни йўқ қиламан!

Эй душман одам! Билгинки, ҳамма нарсани кўриб турувчи 
бир Зот бор. У ҳар ишга лойиғини беради. Қачон Аллоҳ учун бир 
яхшилик қилсанг ўшандай бир яхшилик кўрмадинг?

Балолар сенга аҳмоқлигинг туфайли етади. Ёмонликдан 
кўнглинг қорайса ва кирланса, унинг азоблар боши эканини 
англа. Ширкинг, зулм ва гуноҳларинг учун тавба қил. Агар 
гуноҳинг жазосининг ўқи сенга тегмаган бўлса, бу ҳам Аллоҳ
нинг лутф ва карамидандир!” деди.

Ҳазрати Мусо Фиръавнга яна деди: “Мендан бир ўгит 
тингла ва унга амал қил. Эвазига тўрт фазилат, тўрт яхши 
хулққа эга бўл!”

Фиръавн сўради: “Эй Мусо! У ўгитинг нима? Бу гапингга 
ишонсам, эвазига нима ваъда қиласанки, у ваъданг кофирлигим
ни чормихга илсин?”

Ҳазрати Мусо жавоб берди: “У ўгит мана бундай: “Аллоҳ
дан ўзга илоҳ йўқ” дея Ҳақнинг бир эканини очиқ тан ол. У бир, 
тенгсиз бўлган Аллоҳ самолар, юлдузлар, ер ва ундаги барча 
кўринганкўринмаган нарсаларнинг яратувчиси! Денгиз, водий
лар, тоғлару чўллар ҳам Уникидир. У мулкининг ҳади, зотининг 
ўхшаши бўлмаган Яратувчидир.

Бу ишонч эвазига оладиган тўрт фазилат ва лутф эса мана 
булардир:

Биринчиси, тананг доим саломат, яъни файз ва руҳий 
хотиржамлик ичра бўлади.

Иккинчиси, умринг шундай узун бўладики, ажал ҳам сени 
унутиб юборади. Ўлимни бадан уйининг харобасида бир дафина 
(кўмилган хазина) кўрганинг сабабли истайсан. Яъни илоҳий 
ишққа ноил бўлиб, “Ҳусни Мутлақ”қа етишни орзу қилиб қола
сан. Чунки тананг юзлаб маъно хирмонларига тўсиқ бўлиб тур
ганини англаб етасан! Абадий неъматларга етишиш учун 
вужуддан воз кечиб, абадий тирикликка эришасан. Жасадинг 
тупроқ бўлганидан кейин ҳам умринг давом этади!

Учинчиси, дунё ва охиратда таслимиятинг омонлиги ичра 
яшайсан! Карам соҳиби бўлган Аллоҳ сенинг жафоларингга қар
масдан шунча нарса ато қилиб қўйган экан, вафо кўрсатсанг, 
нималар эҳсон қилишини ўзинг тасаввур қил!

Тўртинчиси, маънан ёш қолишинг баробарида сочларинг 
ҳам оқармайди. Юзинг тиниқ ва пуштиранг бўлиб туради. Кўнг
линг Унинг зикри туфайли доим ҳаловатда бўлади”.

Имон келтирса, қўлга киритиши мумкин бўлган илоҳий 
инъом ларни эшитган Фиръавн:

“Эй Мусо! Фурсат бер, мен бу ҳақда бир маслаҳатлашиб 
олай!” деди.

Фиръавн бу ҳақда аёли Осиё билан маслаҳатлашди. Осиё 
унга:

“Эй кўнглини занг босган одам! Бу ваъдаларни жон деб 
қабул эт. Қуёш бошингда тож бўлар эканку! Бу ваъда нақадар 
катта лутф эканини англай олмаяпсанми? Бу Аллоҳнинг гўё 
шайтонни кечиришидай бир гап. Карамли Аллоҳ сенга шундай 
бир имкон берибдики, ақллар лол қолади. Қандай қилиб қувонч
дан юрагинг эриб кетмади?!

Ғафлат туфайли маънан кўр бўлишингда ҳам бир ҳикмат 
бор экан! Аммо бу қачонгача давом этади? Ўнглаб бўлмас дара
жадаги иллат, уйғонилмас ғафлатга айланиб кетгуничами?

Бир боғинг эвазига юз боғ, бир олтин эвазига юз олтин 
берилмоқда. “Ким Аллоҳ билан бирга бўлса, Аллоҳ у билан бирга
дир” (Ажлуний. “Кашфул ҳафо”, 2, 272) ҳадисидаги “Ким Аллоҳ билан 
бирга бўлса” дегани гўё уруғни ерга қадаш, “Аллоҳ ҳам у билан 
биргадир” дегани эса ҳосилини олишдир. Чунки фоний борлиқ 
ўзини боқий Борлиққа таслим этгач у ҳам боқийга айланади!

Шамол ва тупроқдан қўрқиб, иккиси туфайли ҳалок бўлган 
томчи агар асли, БУТУНи бўлган денгизга қўшила олганида 

қуёшнинг ҳароратидан ҳам, тупроқнинг шимиб юборишидан 
ҳам қутилган бўларди... Гарчи у қатранинг кўринган борлиғи 
денгизга сингиб кетсада, зоти ва асли доимий тарзда ўша ден
гизнинг бир томчиси ўлароқ абадийлашган бўларди...

Бу “савдо” тубан, ярамас бир маҳлуқнинг етинчи осмонга 
кўтарилишига ўхшайдики, унда лутф ичра лутф бордир. Ҳатто 
у лутф соясида бошқа лутфлар кўринмай кетади!..”

Ҳазрати Осиёнинг бу ташвиқларига жавобан Фиръавн 
деди: “Бу ҳақда Ҳамон билан ҳам маслаҳат қилмоқчиман. Чунки 
подшоҳ вазирнинг ҳам фикрини эшитиши керак”.

Ҳамон эса Фиръавннинг жинси ва фитрати (тоифаси)дан 
эди. Фиръавн уни ёлғиз учратиб, Мусо алайҳиссалом айтган 
гаплар ҳақида маслаҳат солди. Раҳматдан узоқ қолган Ҳамон 
Фиръавннинг гапларини эшитиб додлаб юборди. Йиғлаб, бош 
кийимларини ерга отди ва:

“Эй буюк подшоҳ! Ҳозирга қадар ҳамманинг маъбуди эдинг. 
Ҳамма сенга эгилар эди. Энди ўзинг қулларнинг энг ҳақири бўл
моқчимисан?! Ахир ҳукмдор қул бўлса, осмоннинг ер бўлгани 
шуда. Шу чоққача бунақаси ҳеч бўлмаган. Бундан кейин ҳам 
бўлмасин, бўлганини ҳеч ким кўрмасин...” деди.

Абадий саодат луқмаси Фиръавннинг оғзига қадар келиб 
турганида Ҳамон ана шундай залил ва ёмон сўзлари билан унинг 
имон ва ҳақиқатга томон босар қадамини тўсди. Фиръавнни 
имон келтиришдан қайтарди. Ҳеч бир шоҳнинг бундай манфур 
вазири бўлмасин...

Фиръавннинг жавобини эшитган Мусо алайҳиссалом:

“Мен Аллоҳнинг изни билан сенга лутф ва сахийлик эшигини 
очдим. Аммо у ерга киришни истамадинг. Демак, Аллоҳ буларни 
сенга насиб этмаган экан. Халқ ўзи тайин этган подшоҳликни 
яна ўзи қарзини қайтариб олгандай қайтиб олади. Эй нодон! 

Фоний ва ташвишли бўлган подшоҳликни асл эгаси бўлмиш 
Аллоҳга берки, у сенга ҳақиқий шоҳлик эҳсон қилсин. Сени ўзига 
дўст тутсин!”

Аммо бу гаплар қалб кўзи кўр, ботин қулоғи кар бўлган 
Фиръавнга таъсир қилмай қолган эди...





Ҳазрати Мусо ва 
Фиръавн

(Иккинчи фасл)

“Эй Ҳақ йўлининг йўловчиси! Ҳақиқат-
ни ўрганмоқчи бўлсанг Мусо ҳам, Фиръавн 
ҳам ўлмаган. Улар бугун сенинг ичингда 
яшамоқда. Сенинг борлиғингга яшириниб 
олишган ва кўнглингда курашларини давом 
эттиришмоқда!”

Аллоҳ таоло Шамс сураси, да етти қасам ила инсоннинг 
ички оламига “фужур” ва “тақво”ни илҳом қилгани, фужурни 
бартараф этиб, тақвога етишганлар нажот топишини, аксинча, 
нафсоний орзу-истакларга шайдо бўлганлар, ботинини гуноҳ 
билан қорайтирганлар зиёнга учрашини хабар беради.

Бу нуқтадан қараганда инсон кўнглининг икки жиҳати кашф 
этилади. Зеро, ундаги яхшилик ва ёмонлик майллари бир орада 
жамланиб, бир-бирларини йўқ қилиш учун доимий мужодала 
қилишади. Мавлоно ҳазратлари буни қуйидагича ифодалайди:

“Инсоннинг ички олами ўрмонга ўхшайди. У ерда энг ваҳ
ший ҳайвонлардан тортиб энг беозорига қадар ҳаммаси бор. 
Аллоҳ таолонинг: “Бас, уни тиклаб, ичига Ўз (даргоҳимдаги) 
руҳимдан киритганимда...” (Ҳижр сураси, 29оят) деган сўзидан 
хабаринг бўлса, бу илоҳий нафасдан файз олаётган бўлсанг, 
инсоннинг бу қоришиқ ички оламига назар сол! 

Инсонда минглаб бўри, тўнғиз, тозалигу ифлослик, гўзалли
гу чиркинлик, иссиғу совуқ, ёқимлию ёқимсиз табиатлар мужас
сам. Унинг табиатида қайси феъл ғолиб бўлса, шахсияти шунга 
кўра шаклланади. Чунки олтин ва мис аралашмасида олтин 
миқдори кўп бўлса у маъдан олтин ҳисобланади.

Сенинг борлиғингда ҳам қайси феъл ҳоким бўлса, ўша (ҳай
воний) табиатда ҳашр қилинишинг эҳтимоли юқори. Зеро, туй
ғуларинг маҳлуқлар билан “бирга”, улар табиати билан уйғун
дир...

Одамда баъзан “бўри”лик зуҳур қилади, баъзида 
“фаришта”лик нуқс этиб, Юсуф мисол ичуташи гўзаллашади. 

Хайру шарр (яхшилигу ёмонлик) яширин йўл – кўнгил орқали кўн
гилга кўчиб ўтади...

Саркаш от йўрғалай бошлайди, айиқ ўйинга тушади, эчки 
салом беради баъзи ҳолларда...

Одамлардан итга бир ҳиссиёт кўчиб ўтиб, натижада у 
туйғу ва тарбия туфайли ит ё овловчи, ё сурувни қўриқловчи 
бўлиб етишади. Инсон амрига мунтазир туради.

“Асҳоби Каҳф”нинг итига у солиҳ кишилардан шундай бир 
феъл сироят қилдики, уларга эргашиб Аллоҳни қидирди ва Қуръ
онда зикр этилиш шарафига ноил бўлди.

Инсон кўнглида вақтивақти билан турли майллар уйғона
ди. Руҳияти уни фаришталар даражасига ундаркан, нафси ўз 
гирдобига тортиб, кишини шайтонга улфат қилади. Шу зайл 
одам Ҳақни танимас ҳолга тушади.

Маъно шерлари, яъни валийлар жуда яхши биладиган 
ҳақиқат ўрмонидан кўнгиллар тузоғига элтувчи яширин йўл бор. 
Валийлар эса у тузоқларни билади ва бартараф этиб, дилларни 
нафснинг зарарларидан қутқариб, Ҳақ васлига етказади.

Эй, ички олами итдан ҳам паст бўлган кимса! Ҳолингдан 
умидсизланма. Ҳақиқат ўрмонидан маънавий завқ олишни иста
санг, кўнгил йўлига юр ва ориф зотларнинг ирфон инжуларидан 
насибадор бўл.

Модомики яхшиликларинг йўқ экан, у маржону инжулардан 
баҳраманд бўлиб, кўтарсанг, шундай муборак юкни кўтариб 
юр...”

Бу мисраларда айтилганидек, инсон коинотнинг кичрайти-
рилган модели кабидир. Ташқи оламда бўлган борлиқлар одам-
нинг ички оламида аксланади. Бир уруғ (данак)да дарахтлар, 
ўрмонларнинг хусусиятлари қандай яширин бўлса, инсонга ҳам 
коинотдаги жами яратиқларнинг хусусиятлари шундай жо 

қилинган. Қуръон эса одам ва оламнинг асосий қонун-қоидала-
ри акс этган энг мукаммал ва тўғри таржимон, қиймати таъриф-
га сиғмайдиган улуғ неъмат. Қуръондан озиқ олган мўмин юра-
клар эса борлиқ ва Холиқнинг тажаллий манбаидир.

Тарихда ўтган қанча Ҳақ дўстлари ё уларнинг зидди бўлган 
гумроҳлар феъл-атворлари ҳам асли ички оламимизда яша-
моқда, ўзаро курашиб келмоқда. Бу мужодалада ғолиб келган 
“томон” эса инсоннинг, яъни бизнинг ҳол ва хатти-ҳаракатимиз-
га ҳокимлик қилмоқда. Мавлоно ҳазратлари буни Мусо ва 
Фиръавн мисолида кўз олдимизда бундай жонлантиради:

“Эй йўловчи! Ҳақиқатни билмоқчи бўлсанг, Мусо ва Фиръ
авн бугун сенинг ичингда яшамоқда. Сенинг борлиғинг ичра 
курашларини давом эттирмоқда...”

Яна Муҳйиддин Арабий ҳазратлари бундай деган:

“Менинг руҳим Мусо, ақлим Ҳорундир. Нафсим Фиръавн 
ва нафсимнинг орзу-ҳаваси Фиръавннинг вазири Ҳамондир...”



Модомики инсоннинг ички оламида ҳам ҳазрати Мусо, ҳам 
Фиръавн яшар экан, ўзимизни таниш учун яхшилик ва ёмонлик 
тимсоли бўлган бу икки шахсни тарихда бўлиб ўтган ҳақиқатла-
ри ила эслашимиз фойдали бўлади.

Маълумки, Фиръавн нафсининг қулига айланиб, ўзини илоҳ 
деб эълон қилди ва ҳокимиятини зулм асосига қурди. Зулм эса 
билган ва истаган ҳолда инсонга жисмоний, руҳий азоб бериш 
бўлиб, у раҳматдан бебаҳра қолган қалбларни ўзига макон тута-
ди. Унинг манбаи ҳирс, ҳасад, кин, худбинлик сингари иллат-
лардир. Инсоният тарихи золимларнинг минглаб этни жунжик-
тирадиган зулмларига тўла.

Ана шулардан бири бўлган, зулми ва қаттоллиги туфайли 
виждони йўқолган бадбахт Фиръавн кўрган биргина қўрқинчли 

туши туфайли Бани Исроилда янги туғилган ўғил чақалоқларни 
қатл қилишга амр беради. Бу жуда даҳшатли қатлиом эди. 
Муҳйиддин ибн Арабий қуддиса сирруҳу “Фусулул ҳикам” аса-
рида ёзади:

“Фиръавн туғилажак ҳазрати Мусони йўқ қилиш учун 
980 000 (тўққиз юз саксон минг) гўдакни қатл эттирган. Аслида, 
у гўдакларнинг ўлими ҳазрати Мусо ҳаётини таминлаш, унинг 
руҳониятини кучлантиришга хизмат қилар эди. Чунки Фиръавн 
ва бошқалар қайси чақалоқ Мусо эканини билмас, Аллоҳ эса 
биларди. Демакки, гўдакларнинг ҳаётларига нуқта қўйган золим-
дан қасд олиниши учун ҳам ҳазрати Мусога уларнинг куч-қув-
ватлари “қўшиб” берилиши керак эди. Зеро, ғоя Мусо алайҳис-
салом эди...”

Фиръавн янги туғилган маъсумларни қатл эттираркан, яъни 
зулмнинг “энг чўққиси”да пайти Аллоҳ таоло унинг шундоқ 
ёнида, ўз саройида бир “ниҳол” – ҳазрати Мусони ундираётган 
эди!..

Ҳазрати Мусо гўдаклигидан бошлаб Фиръавннинг саройи-
да, Ҳақнинг ҳифзи-ҳимоясида ўсиб-улғайди. Балоғатга етганида 
Бани Исроилдан бир сибтийни Фиръавннинг золим ўт ёқувчиси 
бўлган бир қибтийдан қутқараман, деб қибтийни нохосдан ўлди-
риб қўяди. Бу ишидан қўрқиб, Мисрни тарк этади. 

Шу қочишида Мадянга келган ҳазрати Мусо Шуайб алай-
ҳиссаломга дуч бўлади. Маҳрига саккиз йил ишлаб бериш 
(чўпонлик қилиш) эвазига унинг қизларидан бирига уйланади. 
Келишув муддати тугаганидан сўнг ортига – Мисрга йўл олади. 
Туво водийсига етганида ҳазрати Мусога пайғамбарлик берила-
ди ва бориб Фиръавнни имонга чақириш вазифаси буюрилади...

Қуръони каримда Мусо алайҳиссаломнинг Фиръавнни 
имонга чақириши баён этилар экан, Аллоҳ таоло қандай даъват 
қилишни ҳам ўргатган:

“Бас, унга юмшоқ сўз айтингиз! Шояд, у эслатма олса 
ёки (ҳалок қилишимдан) қўрқса...” (Тоҳо сураси, 44-оят).

Шундай қилиб, ҳатто ашаддий золим, қотил, кофир бўлган 
бир кимса билан ҳам гаплашганда (уни имонга чақирганда) 
“қавли лаййин” (юмшоқ сўз) айтиш лозим бўлар экан. Шу билан 
бирга:

“(Эй Мусо!) Сен ўзинг ва биродаринг (Ҳорун) Менинг 
оятларимни (одамларга) олиб борингиз ва Мени зикр 
қилишда сустлик қилмангиз!” (Тоҳо сураси, 42-оят) дея амр қили-
ниб, даъват қилиш учун қандай ҳозирлик қилиш кераклиги таъ-
кидлаб ўтилган.

Аллоҳ таоло пайғамбар бўлган Мусо ва Ҳорун алайҳисса-
ломларга Ўзини зикр қилишни эслатар ва шунга чақирар экан, 
бу илоҳий амрнинг бизлар учун нақадар муҳим экани маълум 
бўлади. Қалбий таълим ҳар бир мўмин учун зарурийдир. Имон 
жавҳарининг маркази қалб бўлганидек, зикр жавҳарининг мар-
кази ҳам қалб. Зикр қалбдан жой олганидан кейингина ҳақиқий 
ҳузур-ҳаловат топилади. Зеро, ояти каримада ҳақиқий мўминлар 
таърифланар экан:

“Улар имон келтирган ва қалблари Аллоҳнинг зикри 
билан ором оладиган зотлардир. Огоҳ бўлингизки, Аллоҳни 
зикр этиш билан қалблар ором олур (ва таскин топур)” (Раъд 
сураси, 28-оят) деб келади.



Ё Раббим! Кўз очиб-юмгунга қадар нафсимизга асир бўлиб 
қолишдан Ўзинг асра. Бизни зикринг билан ҳузур топувчи, қал-
бига тақвони жо айлаб, фисқ-фужурдан узоқ турувчи бандала-
рингдан қил. Илоҳо, ичимиздаги Фиръавнни қудрат ва раҳма-
тинг ила йўқ этиб, руҳимизни гуноҳ кирларидан поклагин!

Омин!..

